
        
            
                
            
        

    
	ТЕОДОР ДРАЙЗЕР

	 

	ЖЕННИ ГЕРХАРДТ – 3

	(44 - 62-р бүлэг) 

	 

	“Улсын хэвлэлийн хэрэг эрхлэх хороо” Улаанбаатар хотноо 1966 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулагч Х. Лхамдорж

	
ХLIV бүлэг

	Лестер дөчин зургаан нас хүрчээ. Ийм насанд анд нөхөд ч үгүй ажил төрлийн ч холбоо сүлбээгүй доён ганцаар явах нь тун ч гунигтай, муухай болов. Жилдээ арван таван мянган долларын (эцгийн гэрээсэлж үлдээсэн арван мянгыг оруулаад) ашиг орлоготой гэхэд ч аанай л тусгүй байв. Хэрэв ойрын хугацаанд ямар нэгэн алтан орлогын эх уурхай орд олж авахгүй бол хамаг үйлс нь өнгөрчээ гэдгийг тэр ойлгох болов. Женнитэй сууж болох л юм. Ингэвэл нас бартлаа жилд арван мянган доллартой хэвтэж байх юм, гэвч Кейн компанийн хөрөнгөнөөс оногдох хувиа олж авах сүүлчийн найдлага тасрах болно. Нөгөө талаар хувь нийлүүлсэн бүх тэмдэгтээ зарж болох юм, түүнд далан таван мянган долларын ийм тэмдэгт байсан бөгөөд түүний хүү гэж таван мянга орчим доллар авч байлаа. Мөн өөр ямар нэг үйлдвэрийн газар жишээ нь тэрэг үйлдвэрлэх өөр фирмд мөнгө оруулж болох байв. Гэтэл эцгийнхээ хуучин компанитай өрсөлдөх хүсэл түүнд байх уу? Мөн түүнээс гадна ингэж өрсөлдөх нь тун ч олиггүй хэрэг байв. Өрсөлдөөн өдөр ирэх бүр хурц ширүүн болсоор байвч Кейн компани аргагүй ахалсаар л байв. Лестерийн бүх капитал далан таван мянган доллар байлаа. Ийм яльгүй хөрөнгөтэй байж тэгж үзэлцэж болох уу даа? Одоогийн юмны байдал ханш ийм байгаа үед үйлдвэрлэлийн ийм салбарт бэхжиж авъя гэхэд ер нь их мөнгө хэрэгтэй. 

	Лестер гойд ухаантай, уужим саруул бодолтой хүн боловч худалдаа наймаа мэтийн ажил дээр дорвитой амжилт олоход зайлшгүй шаардагдах чанар тухайлбал ааглаж давамгайлах, эрдэж мугуйд зүтгэх чанар байгаагүй нь харамсалтай. Сонгож авсан ажилдаа гайхам амжилт олох үйлс бүрдсэн хүн гэж бат итгэж эрсэлсэн тийм хүн л ер нь үйлдвэр худалдааны ажилд дээгүүр буурьтай болж чаддаг билээ. Жишээ нь шинэ янзын саван, эсхүл консерв онгойлгох хутга, сахал хусах хутга, эсхүл араа залгах хэрэгсэл ер нь сонгож авсан аль ч зүйл хүний бодол сэтгэлийг бүрэн эзэмдэж, улайдсан нүүрс шиг төөнөж бялхам цалгим амьдралтай болгодог юм. Хүн ингэж дэгжиж бадрахад ядуу байдал, залуу нас хоёр хэрэгтэй. Амьдралаа зориулж зүтгэхээр шийдсэн тэр зүйл нь хүнд цаглашгүй бололцоо олгож магнай тэнийн баярлах зам нээж өгөх ёстой. 

	Зорьсон зорилго маань жаргах хүсэл байх ёстой. Эс тэгвэл гал цог олигтой бадрахгүй, хөдөлгөх хүч эрч орохгүй өөдтэй амжилт олохгүй болно. 

	Гэтэл Лестер маань ингэж оргилон бадарч чадахгүй хүн байлаа. Амьдын жаргал гэдгийн ихэнхийг аль хэдийнээ үзэж өнгөрүүлсэн хүн юм. Ямагт сүр бадруулан ярьдаг жаргал цэнгэлийн хоосон горьдол түүний сэтгэлийг татахаа больжээ. Мөнгө хэрэгтэй нь яриангүй. Ер нь ч тэр мөнгөтэй, ямар ч гэсэн амьдраад байхад хүрэлцээтэй харин түүгээр азаа туршаад үзэх үү? Ер нь ч болохгүй гэх газаргүй шүү дээ, зүгээр сууж бусдын хөдлөхийг харсаар нэг нас барна гэдэг хамгийн муухай хэрэг. 

	Эцсийн эцэст Лестер хүчээ сэлбэж зузаатгахаар эрслэв. Яарах явдалгүй, ямар нэг дэмий алдаа хийж болохгүй гэж шийджээ. Юуны өмнө Лестер эцгийн үйлдвэрийн газартай холбоогүй болсон, ямар ч санал хүслийг сонсож дуулахад бэлэн гэдгээ тэрэг бөөнөөр үйлдвэрлэхэд оролцох үйлдвэрийн эздэд мэдүүлж итгүүлэх хэрэгтэй болов. Тэгээд Кейн компаниас гарч, Европт очиж амрах боллоо гэж Лестер нийтэд зарлан мэдэгджээ. Лестер урьд нь гадаадад ер гарч байгаагүй бөгөөд мөн Женнийг эрхлүүлж зугаацуулах хэрэгтэй байв. Вестаг зарцтай, Герхардттай гэртээ орхиж болно. Женни явж Европын сонин сайхныг үзэж сонирхог гэж боджээ. Лестер Венеци, Баден-Баден болон бусад цуунд гарсан амралтын газраар явахаар шийджээ. Египетийн хотууд мөн Парфеноныг үзэх гэж Лестер аль эртнээс мөрөөджээ. Харь газраар хэсүүчлэн зочилж, сэтгэл сэргээж биеэ засаад буцаж ирэнгүүт аль нэг шинэ зүйл сэдэвлэн тавихаар боджээ. 

	Хөгшин эцэг Кейн нас барсан тэр жилийн хавар нь уг аялал эхлэв. Лестер Чикаго хот дахь агуулахын ажил хэргээ тушааж өгөөд Женнитэй байнга зөвлөж байж явах аяллынхаа төлөвлөгөөг яаралгүй уужим тавтайхан шиг зохиож авчээ. Эд нар замд хэрэглэх бүх зүйлээ базааж аваад галт онгоцонд сууж Нью-Йоркоос Ливерпуль хот руу чиглэн гарсан бөгөөд Англид хэдэн долоо хоног өнгөрүүлээд улмаар Египет рүү явжээ. Эд нар буцахдаа Грек, Италиар дамжин Австрид очих, цаашилбал Швейцараар дамжин Парис, Берлинд очих байв. Ийнхүү аялан явж шинэ зүйл үзээд Лестер сэтгэл зохистой байвч дэмий цаг үрж байна даа гэдэг тааламжгүй бодол нэг л орж ирээд болохгүй байв. 

	Аялал хийгээд ашигтай том зүйл бүтээхгүй шүү дээ. Биеэ тэнхрүүлж засах шаардлага түүнд байхгүй болохоор аргагүй юм биз. 

	Гэсэн ч Женни үзсэн бүхнээ таалан баясаж, энэхүү шинэ амьдралд ёстой жарган цэнгэж явлаа. Луксора, Карнака хотуудаар очоод урьд нь байдаг ч гэж ер дуулж сонсоогүй эртний сүрлэг, төгс төгөлдөр дэлгэр их соёлыг Женни үзэн гайхав. Энэ газар эрт үед энэ тэр бурхан, элдэв засаг засаглал, амьдралын ёс горимд итгэж олон сая хүн амьдарсаар, үхэж үрэгдсээр иржээ. 

	Хорвоо ертөнцийн арвиныг Женни анх мэдэж ухаарчээ. Өнгөрч үгүй болсон Грек орон, өнгөрч сөнөсөн Ромын их эзэнт улс, баларч мартагдсан Египет орны тухай Женни эргэцүүлэн бодохдоо бидний үзэл бодол, үйлс сэтгэл маань хэчнээн өчүүхэн юм бэ гэж ухаарчээ. Эцгийн шүтдэг байсан Лютрийн сүсэг ёс тийм ч сүртэй бус бодогдож Огайо муж дахь колумбусын нийгмийн дэглэм эвдэршгүй ч биш юм шиг Женнид санагдсан ажээ. Хүн юу гэж хэлэх нь вэ, айлынхан юу гэж бодох нь вэ гэж хөгшин эх нь ямагт ярьдаг байжээ. Харин энэ газар сайн муу элдэв хүмүүс мөнхөд нойрссон тоо томшгүй олон булшийг Женни олж үзжээ. Цаг улирал шашин шүтлэг юм уу эсхүл Магомет мэтийн ямар нэг онцгой хүмүүс гарч ирснээс болж зан суртахуун элдэв янз болдог гэж Лестер Женнид тайлбарлан ярьжээ. Ерийн аар саархан бэртэгчин явдлыг бодвол цаглашгүй уудам хорвоогийн дунд шалдар булдар амьдрал гэдэг юу ч биш гэж Лестер ярих дуртай аж. Женни ч үүнийг өөрийнхөөрөө ойлгодог байв. Женнийн өөрийн нь өнгөрсөн амьдралыг ч аваад үзье л дээ. Яах вэ энэ бүсгүй тусгүй явдал гаргасан гэж үзье, тэгвэл энэ чинь хэдхэн хүмүүст л чухал байсан байж мэднэ, гэвч хүн төрөлхтний нийт түүх, ертөнцийн хөдөлгөгч хүчний хүрээнд авч үзвэл ямар ач холбогдолтой юм бэ? Цаг улирахад л Женни ч, Лестер ч эдгээр хүмүүс ч цөм үгүй болно шүү дээ. Хүний чин зүрх, сайхан сэтгэлээс өөр бодитой мөнх юм гэж ер үгүй. Бусад бүх зүйл зүүд зэргэлээ мэт билээ. 

	
ХLV бүлэг

	Гадаадад эхлээд Лондонд дараа нь Каирт явахдаа хэрэв Женнийг эс тоолбол урьд нь үнэхээр таалагдсан тэр нэгэн эмэгтэйтэй Лестер дахин уулзан учирчээ. Летти Пейс хэмээх энэ эмэгтэй Лестертэй уулзаагүй их уджээ. Энэ эмэгтэй Мальколм Жералд хэмээгчийн эхнэр болж дөрвөн жил орчим яваад дараа нь бэлэвсэрч хоёр жил ёстой гунхаж явжээ. Мальколм Жералд бол Цинциннати хотын бирж, банкны эзэн явсан бөгөөд эхнэртээ ихээхэн эд хөрөнгө үлдээжээ. Летти Пейс охиноо найдвартай сайн асрагчид өгөөд өөрөө соёлт ертөнцийн бүх нийслэл хотын сор нь болсон хүмүүсийн сэтгэлийг ямагт татаж явжээ. Летти Жералд бол билиг авьяастай бие сайхантай үзэсгэлэн гоо бүсгүй явсан бөгөөд шүлэг бичиж, маш их юм уншиж, урлаг судалсан ёстой цагтаа цалгиж явсан хүн, Лестер Кейнийг чин зүрхнээсээ бишрэн таалж байжээ. 

	Летти Пейс цагтаа олны дундаас онцолж Лестерт үнэхээр дуртай байжээ. Лестер хэрсүү уужим тайван зантай, баашилж бачлахыг хүлцдэггүй хүн байв. Лестер дээгүүр хүмүүсийн дэмий хуудам ярианд ороолцолдоогүй харин энгийн тодорхой зүйл ярихыг илүүд үздэг хүн байжээ. Наадам наргианы газраас бултасхийн гарч, аль нэгэн тагтан дээр зогсоод, Лестерийн янжуурын утааг ширтэн элдвийг ярилцсан удаа алиныг тэр гэх вэ. Лестер гүн ухааны сэдвээр Летти Пэйстэй ярилцаж, уншсан номынхоо тухай марган өөр хотын улс төр, нийгмийн нөхцөл байдлыг түүнд ярьдаг, товчоор хэлбэл Летти Пейсийг ухаалаг сайн хүн гэж үздэг байв. Лестер өөрт нь нэг юм хэлэх байх гэж Летти Пейс бодож удтал горьдож явжээ. Лестерийн том сайхан толгой, богинохон тайрсан өтгөн хүрэн үсийг нь хэчнээн ширтэн харж, бараг л илээд авах дөхдөг байв. Лестер Чикаго хотноо шилжин ирсэн нь Летти Пейст муухай цохилт болсон юм. Тэр үед Летти Пейс Женнийг огт мэдэхгүй байсан боловч ер нь Лестерийг алджээ гэдгийг гадарлах болжээ. 

	Уг нь Летти Пейсийн хойноос хамгийн их улайран уйгагүй хөөцөлдсөн хүмүүсийн нэг Мальколм Жералд хорь, гучин удаа гуйж гувшихад нь Летти Пейс арай хийж нэг зөвшөөрчээ. Летти Пейс энэ хүнд дургүй байсан боловч яая гэх вэ нэг л хүнтэй суух хэрэгтэй болжээ. Мальколм Жералд дөчин тав хүрч явсан хүн бөгөөд дөрвөн жил Летти Пейстэй амьдрахдаа авгай нь ер нь юмыг сийрэг уужим боддог маш зөөлөн уярам зантай, үзэсгэлэн гоо хүн юм гэдгийг нь сайн таньж мэджээ. Тэгтэл Жералд уушгины үрэвслээр нас барж, баян авгай хатагтай Жералд бэлэвсэн үлдсэн аж. Эрх ямбатны хэрэгт эв дүйтэй гойд сэтгэл булаам энэ авгай мөнгөө хэрхэн зарах вэ гэдэг ганцхан бодолд л автагдаж сэтгэл зовуурьтай байдаг байжээ. Гэхдээ ч мөнгөө дэмий хоосон үрэхийг бодсонгүй. Насан багаасаа Лестерийг эрчүүдийн дундаас эрхэм сайн нь гэж үзэх болжээ. Энэ хооронд учирсан элдэв муусайн ван гүн, лорд, баронууд (ер нь жил ирэх тутам танил улам олширч холбоо сүлбээ их болсон аж) түүний сэтгэлийг татсан нь ер үгүй. Гадаадад гарч доллар мөнгө хөөцөлдсөн элдэв эрхтэн дархтантай тохиолдоод тэдний гаднаа гяланцаг, хуурмаг байдлыг жигшиж дургүй нь хүрэх болжээ. Летти Пейс, хүний байдлыг сайн таньдаг, юм их ажигладаг, үзсэн зүйлийнхээ нийгэм, сэтгэлгээний талыг ч ялгаруулж мэддэг байсан учир эдгээр ноёд, тэдний “соёл боловсролд” хууртаж автдаггүй байжээ. 

	— Цинциннати хотод урьд таньдаг болсон ганцхан тэр хүнтэй л яйжгай овоохойд ч атугай суувал би жаргалтай байх билээ. Энэ хүн бол саруул ухаантай, ариун сэтгэлтэй ёстой сайн хүн, энэ хүн надад үг л хэлбэл би өөрөө ч амь зууж мөнгө олох болсон ч хамаагүй суух байсан гэж Летти Пейс дээд танил, америк гарлын найз бүсгүйдээ хэлсэн удаа бий. 

	— Тэр чинь их ядуу байсан гэж үү? гэж найз бүсгүй нь асуухад, 

	— Үгүй ээ, баян хүн байсан, гэхдээ баян хоосон гэдэг надад ямар ч хамаагүй, гагцхүү тэр өөрөө л надад хэрэгтэй байсан юм. 

	— Ямар ч гэсэн тэр чинь яваандаа аргагүй л хэрэгтэй болно биз дээ. 

	— Тийм биш, би мэдэж байна, би түүнийг олон жил хүлээсэн гэж хатагтай Жеральд хэлэв. Летти Пейсийг Лестер хамгийн сайнаар дурсан бодож явдаг байв. Урьд энэ авгай түүнд учиргүй их таалагджээ. Яагаад энэ бүсгүйтэй суусангүй вэ? гэж Лестер өөртөө олон удаа асуулт тавьдаг байв. Энэ бүсгүй бол Лестерийн ёстой тохирох авгай, суусан бол эцэг нь таалж цөм сайн болох байсан. Ингэж Лестер эг маг гэж суусаар байтал Женни гэдэг бүсгүй тохиолдоод Летти аяндаа санаанд орохгүй болжээ. Одоо зургаан жилийн дараа энэ хоёр дахин уулзжээ. Летти Пейс нөхөрт гарсан гэдгийг Лестер мэдэж байв. Лестерийн хүнтэй холбоотой болсон тухай, сүүлдээ түүнтэйгээ сууж, өмнөд нутагт суух болсон гэдэг бүрэг бараг цуурхал Летти Пейс дуулсан байж. Харин түүний санхүүгийн талаар хүнд байдалд орсныг огт мэдэхгүй байв. Анх зургаан сарын нэгэн үдэш “Карлтон” хэмээх зочид буудалд уулзжээ. Хавар айлчлан ирж хамаг дэлхий сэргэж баясан, цэцэг навчны үнэр анхилах болсон цаг, буудлын цонх нээлттэй байсан аж. Анхандаа Летти балмагдаж амьсгаа давхцав. Гэвч Летти дорхноо уужирч давгүй гараа өгөөд

	— Хүүе яадаг билээ. Лестер Кейн уу! гэж дуу алдсанаа, — За сайн байна уу, тантай уулзсандаа баяртай байна, энэ чинь хатагтай Кейн биз дээ? Тантай танилцах яасан сайхан завшаан бэ. Хуучин танил найзтай учрахад тун сайхан байна, залуу нас эргэж ирсэн мэт байна. Хатагтай Кейн та намайг уучлаарай би таны нөхөртэй уулзахдаа учиргүй их баяртай байна. Лестер бид эс уулзсаар хэчнээн ч жил өнгөрөв дөө, хэлэхэд ичмээр ч юм! Нэг бодоход ч би бүр хөгшин чавганц болчихжээ. Бод л доо, зургаан жил гаран болжээ. Энэ хугацаанд би хүнтэй сууж, охинтой болсон, хөөрхий муу Жеральд маань нас барж, бурхан минь ер үзээгүй ч юм алга!

	— Таныг ч ингэж хэлж болохгүй гээд Лестер инээмсэглэв. Лестер ингэж уулзсандаа баяртай байв. Урьд тэр хоёр сайхан найз явжээ. Одоо ч энэ хоёр бие биеэ таалж байгаа нь харахад андашгүй байв. 

	Лестерийн хуучин найз эмэгтэйг хараад Женни эелдгээр инээмсэглэв. Газар чирсэн ганган сайхан хормойтой бэлхүүсэндээ гал улаан сарнай хатгасан улбар ягаан бошинз өмсөж, уран гоё гараа ил гаргаж гайхуулсан энэ эмэгтэй Женнид туйлын сайхан бодогдов. Женни мөн л Лестерийн адил гоо сайхан бүсгүйчүүдийг харах дуртай байсан бөгөөд аль нэгийг нь зааж, сэтгэлийг чинь булааж дурыг чинь татах бүсгүй байна даа гэж Лестерийг дооглодог ч байлаа. Женни аль нэг гойд сайхан сэтгэл булаасан эмэгтэйг ажиглаж хараад, 

	— Лестер чи түүнтэй очиж танилцаач! Дандаа л надтай сууж байх гэж хэлдэг байв. Тэгэхэд нь Лестер Женнийн өөдөөс нь ширтээд

	— Зүгээр, энд надад сайн байна гэж тохуурхах буюу эсхүл нас минь өнгөрчээ, урьд бол хөдөлмөөр л байна гэж шүүрс алддаг байв.

	— Гүйгээд оч, гүйгээд оч, би энд хүлээж байя гэж Женни өдөн хэлэхэд

	— Хэрэв би үнэхээр яваад очвол чи юу гэж хэлэх вэ?

	— Юу ч хэлэхгүй, чи буцаад л ирнэ биз дээ. 

	— Чамд ер нь хамаагүй биз дээ?

	— Тийм ч биш л дээ, чи сайн мэднэ шүү дээ, гэвч би чамд саад хийхгүй. Хэрэв чи л хүсэлгүй байгаа бол заавал ганцхан надтай л бай гэж би албадаж чадахгүй.

	Женнийн ийнхүү уужим саруул үзэл бодолтойд Лестер гайхан бишрэхдээ

	— Чи яагаад ийм ойлголттой болсон юм бэ гэж асуужээ. 

	— Үнэндээ би мэдэхгүй юм, тэгээд юу гээ вэ?

	— Хэчнээн их хүлцэн тэсвэрлэх, өрөвдөх уян сэтгэлтэй вэ. Гэтэл чиний бодлыг зөвшөөрөх хүн цөөн биз ээ!

	— Лестер минь миний бодлоор бол хар амиа хичээгч байж болохгүй. Надад яагаад ингэж бодогддогийг би өөрөө ч мэдэхгүй. Зарим эмэгтэйчүүд өөрөөр боддог. Хэрэв аль нэг эр, эм хоёр хамт амьдрах хүсэлгүй бол бие биеэ албадах хэрэг юу байна, чи миний үгийг зөвшөөрөхгүй байна уу? Тэр ч байтугай эрэгтэй хүн түр зуур холдоход ч тийм их хэцүүдээд байх ч юм алга, тэгээд ямар ч гэсэн буцаж ирнэ. 

	Лестер инээмсэглэв. Женнийн ийм уян нигүүлсэнгүй сэтгэлийг аргагүй хүндэтгэв. Тэр нэгэн үдэш, Лестертэй уулзсандаа Летти ихэд баярласныг ажиж мэдээд эд нар лав их юм ярих хүсэлтэй байна гэдгийг Женни дор нь ойлгосон учир үнэхээр сайхан сэтгэлээсээ тэдэнд хандаж, 

	— Намайг уучлаарай, би та нарыг энд жаахан орхиё, өрөөндөө цэгцлэх юм байна, би удахгүй ирнэ гэж инээмсэглэнгүй хэлэв. 

	Тэгээд Женни тэндээс явж, өрөөндөө ороод удтал суужээ. Лестер Летти хоёр ч шууд ярилцаж гарчээ. Лестер өөрийнхөө тухай Леттид ярьжээ. Тэгэхдээ зарим нэг зүйлийг хэлсэнгүй. Харин Летти сүүлийн жилүүдэд ямар амьдралтай явснаа түүнд тодорхой ярив. 

	— Одоо та нэгэнт эхнэртэй болох нөхцөлгүй, үнэнээ хэлэхэд уг нь таныг надад юм хэлэх байх гэж би ямагт горьдож явсан чинь ингээд бүтсэнгүй гэж Летти зориглон хэлэхэд Лестер энэ ер нь намайг эхнэргүй гэдгийг мэдэж байна уу үгүй юу гэж бодонгуут сайхан хар нүдийг нь ширтсээр

	— Магадгүй би зориглоо ч үгүй байж болно гэв. 

	Летти улам ч сайхан болсон юм шиг, өө сэвгүй уран гоё харагдаж өөртөө итгэсэн оюун хурц байдал төгс, хүн бүрийн аяыг нь олж, бүхнийг бишрүүлэх үнэхээр эрхэм эмэгтэйн шинж бүрдсэн мэт Лестерт санагдав.

	— Боль л доо! Санаа сэтгэл чинь чухам хаа байсныг би мэдэж байна. Таны хүслэнт амраг чинь саяхан энэ ширээний ард сууж байсан шүү дээ. 

	— Яагаа ч үгүй дүгнэлт битгий хийгээрэй, хонгор минь. Миний санаа сэтгэл ямар байсныг та мэдэхгүй биз.

	— Ямар ч байсан таны дур хүслийг хүндэтгэж үнэлнэ. Тэр сайхан эмэгтэй. 

	— Женнид сайн тал их бий гэж Лестер хэлэв. 

	— Та жаргалтай байна уу?

	— Тэгэлгүй яах вэ, амьдрал үзэж бүхий хүнд ямар байдаг вэ, тийм л жаргалтай байна. Харин надад хоосон горьдлого бага байна. 

	— Ямар ч горьдлого байхгүй гэж та хэлэх гээ юу?

	— Ер нь ямар ч горьдлого байхгүй дээ, Летти минь. Заримдаа би харамсах юм. Сэтгэл зогоох горьдлоготой бол амьдрахад хөнгөн байдаг юм. 

	— Би таны хэлснийг ойлгож байна. Бараг л Крез шиг мөнгөтэй байсан мөртөө миний амьдрал нэг л бүтэлгүй боллоо гэж би ер нь үздэг. 

	— Бурхан минь ийм уран гоо, ухаан билиг төгөлдөр баян байж ингэж та ярих юм! 

	— Энэ чинь надад ямар хэрэгтэй юм? Дэлхийгээр хэсэж дэмий яриа дэлгэх үү? Мөнгө долларт минь долгомцоглосон тэнэгүүдийг мөргөн айлгаж явах уу? Энэ чинь ёстой зовлонтой, уйтгартай ажил юм.

	Летти Лестерийг ширтэн харав. Женнитэй уулзсан нь хуучнаа бодож сэтгэлээ сэргээхэд нь саад болсон ч үгүй. Лестер яагаад минийх болсонгүй вэ? Эд аль хэдийнээ суусан хоёр шиг, эсхүл хайрлаж дурласнаа саяхан илчилсэн хоёр шиг л хамт байхад сайхан байлаа. Хайрт хүнийг нь авах ямар эрх Женнид байна? Энэ бүгд Леттийн харах нүднээс андашгүй байлаа. Лестер уйтгартайхан инээмсэглээд

	— За манай авгай ирж явна, ярианыхаа сэдвийг өөрчилье. Женнийг та сонирхож болох юм гэхэд

	— Би мэдэж байна гэж Летти хариулаад Женнийг сайхан инээмсэглэлээр угтав. Женнид бүрэгхэн хар сэтгэл буув. Магадгүй энэ чинь Лестерийн хуучин янаг нь ч юм бил үү? Лестер ийм л хүүхэн олж авах ёстой байж дээ. Энэ эмэгтэй бол Лестертэй нэг язгуурын тохирох хүн учраас түүнтэй нийлсэн бол Лестер одоогоосоо дутахгүй, магадгүй илүү ч жаргалтай байж болох юм. Ер нь Лестер ийм юм бодож байгаа биш биз дээ? Женни ийм шаналгаат бодлоос тэр дорхноо холдож дэмий юман дээр хардвал тусгүй хэрэг болно гэж үзлээ. 

	Хатагтай Жералд, Лестер, Женни хоёртой туйлын эелдэг эвлэгхэн байв. Маргааш нь тэр тэднийг Хайд-Паркт зугаалахыг урьсан бөгөөд нэг удаа “Клериж” зочид буудалд хамт хоол иджээ. Тэгээд Летти тэндээс явах болов, юу гэвэл Парис хотноо танил нөхөдтэйгөө уулзахаар тохиролцсон байжээ. Лестер Женни хоёртой Летти эргэж уулзахыг хүсээд элэгсэг дотноор салсан аж. Үнэндээ Летти уйтгарлаж Женнийн жаргалд атаархах сэтгэл төржээ. Лестер түүнд урьдын адил сайхан, улам ч аятайхан, зан сайтай, ухаалаг болсон мэт бодогдов. Гэтэл Лестер өөр хүнтэй болсонд Летти маш их харамсав. Лестер ч санамсаргүй байж магад ямар ч гэсэн Леттийн харамслыг хуваалцаж байв. 

	Лестер, Леттийн бодлыг дагасан мэт хэрэв би түүнтэй суусан бол ямар байх бол гэж дотроо боддог боллоо. Амьдрал, урлаг, практик асуудлыг үзэх талаараа энэ хоёр онцгой санал нийлдэг байв. Эд нар хуучин нөхөд адил амар чөлөөтэй хүүрнэн ярилцдаг байлаа. Энэ хоёр нийгмийн нэг давхраанд багтах учир бие биеэ дор нь ойлгож, жишээ нь Женни бол ойлгож ч илэрхийлэн хэлж ч чадахгүй тийм нарийн ширийн зүйлийг ойлгоцгоодог байв. Женни бол Жералд шиг тэгж хурдан сэтгэж чаддаггүй байлаа. Женни уг байдлаараа гүнзгий сэтгэж, ултай ойлгох чадалтай байвч эрх ямбатны дунд нэг л гавихгүй байлаа.

	Женни хэзээ ямагт үнэнч байдаг байсан, магадгүй энэ чанарт нь Лестер татагдсан байж болно. Энэ удаа ч мөн л урьдын адил ийм байдлаас болж Женни хохирчээ. Летти Пейсийгээ л авбал дээр биз дээ гэсэн бодол Лестерийн толгойд орох болов. Ямар ч гэсэн ингэвэл муу биш алс ирээдүйн тухай шаналгасан бодлоос ангижирч зовохгүй болно.

	Эд нар Кайр хотноо хатагтай Жералдтай хоёр дахь удаагаа уулзсан билээ. Зочид буудлын цэцэрлэг дундуур янжуур зууж зугаалж яваад Лестер гэв гэнэт Леттитэй халз тулгаран уулзжээ. 

	— За сайн боллоо! Хаанаас та гараад ирэв гэж Лестер дуу алдан өгүүлэв.

	— Бод л доо. Мадридаас ирлээ. Өнгөрсөн дөрөв дэх өдөр хүртэл наашаа ирнэ ч гэж би өөрөө ч мэдэхгүй байлаа. Элликотынхон намайг өөрсдөдөө хоршоо болж яваач гэж гуйсан юм. Таныг одоо нэг газар байгаа даа гэж бодсоор, Египет орох гэж байсан гэдгийг саналаа. Авгай чинь хаана байна?

	— Одоо ер нь усанд орж байгаа байх. Энд их халуун учир Женни уснаас ч гарах дургүй байгаа даа. Би өөрөө ч усанд ормоор байна. 

	Лестер дахиад л хатагтай Жеральдийг шохоорхож эхлэв. Летти цэнхэр торгон бошинз өмсөж, цагаан толботой цэнхэр өнгийн гоё сайхан нарны хаалт барьжээ.

	— Ээ бурхан минь! гэж Летти гэнэт дуу алдаад, — Ер нь мэдэхгүй, чамайг би яах вэ. Дандаа ингэж дэмий хэсүүчлэн явж чадахгүй нь. Нутагтаа буцах юм бил үү гэж бодох боллоо. 

	— Яагаад ийм бол оо вэ?

	— Ингэж явах надад ямар хэрэгтэй юм бэ?

	— Би хүнтэй суухыг хүсэхгүй. Ер нь суух хүн ч алга. Тэгээд Летти Лестер лүү нэг сүрхий харснаа нүд буруулав.

	— Хүн олдолгүй яах вэ дээ, дан өнгө, мөнгөөр ч ер нь хол явахгүй дээ. 

	— Хэрэггүй Лестер минь!

	— За яах вэ, таныхаар болог. Гэвч би юу ярьж байгаагаа мэдэж байна. 

	Үдэш нь зочид буудалд наадам зугаа болохыг санангуут Летти өөр, ихэмсэг дуугаар

	— Та бүжиг хийдэг хэвээрээ юу? гэж асуув.

	Лестер бүжиг хийхдээ гойд сайн байсан үе бий. 

	— Та над руу хараач!

	— Боль л доо, ийм сайхан юмыг та үнэхээр орхисон гэж үү? Би одоо хүртэл бүжиглэх дуртай л байна. Хатагтай Лестер гуай яадаг вэ?

	— Үгүй, тэр бүжигт дургүй. Ямар ч гэсэн нэг их сонирхдоггүй юм. Зарим талаар миний ч буруу бий байх. Би сүүлийн үед яагаад ч юм, үүнийг хийхээ мартжээ. 

	Ер нь ч сүүлийн үед дээд зиндааныхаа хүмүүсийн дунд байхаа больсноо Лестер бодов. Түүний сүүлийн танил холбоо нь үүнд сүрхий саад болов. 

	— За өнөө орой хоёулаа бүжиг хийе. Авгай чинь татгалзахгүй биз. Энд сайхан танхим бий. Би өглөө шагайж үзсэн. 

	— Үзье дээ, би лав мартсан байх, ийм насандаа дахиж сурах ч амаргүй биз гэж Лестер хариулав.

	— За юу ярьж байна аа, Лестер ээ, тэгэхлээр би ч бас бүжиг хийж болохгүй болж байх шив. Тийм ч хөгшдөөд байх юу байх вэ. Таны үгийг сонсвол та чинь бүр өвгөн болсон хэрэг шив дээ гэж Летти дургүйцэн өгүүлэв. 

	— Би ч амьдралын туршлагаараа аргагүй өвгөн болсон хүн.

	— За яадаг юм, бүр ч сонин л байна биз гэж хатагтай Жералд аальгүйтэн хэлэв.

	
ХLVI бүлэг

	Асар том зочид буудлын, цэцэрлэг тийш харсан бүжиг цэнгэлийн танхимд, үдэш хөгжим эгшиглэх үеэр хатагтай Жералд Лестерийг эрсээр нэгэн тагт дээрээс оллоо. Женни цагаан пүүсүү бошинз, өндөр өсгийтэй шаахай өмсөж үсээ дух руугаа унжуулан самнаад Лестертэй зэрэгцэн сууж байлаа. Египет орны хувь заяаны тухай, бие биеэ уламжлан залгамжилсан ядуу буурай олон үеийн хүмүүсийн тухай, эдгээр хүмүүсийг тэтгэн тэжээсэн Нил мөрний эргийн дагуух нарийн зурвас газрын тухай, халуун орны хүмүүсийн гайхамшигт амьдралын тухай, эртний, туйлдаж сульдсан энэ оронд үүсээд орчин үеийн тохилог төхөөрөмжтэй болж, зорчин явагч олон хээнцэр хүмүүс үймэлдсэн энэ зочид буудлын тухай Лестер олныг бодож, тамхи татаж суулаа. Өглөө нь тэр Женнитэй хамт эртний Пирамидыг үзэхээр явж, трамвай тэргээр сфинкс хэмээх хүн толгойт арслан дүрсэлсэн чулуун хөшөө хүрчээ. Элдэв үнэр гарч янз янзын өнгийн зүйл хослон эрээлжилсэн, уранхай ноорхой бараг нүцгэн шалдан буюу хачин чамин хувцасласан их бага элдэв хүмүүс хөлхөлдсөн нарийхан давчуу гудамжнуудыг тэд үзжээ. 

	— Аа үүний чинь учрыг олохын аргагүй юм. Хир буртагт баригдсан муухай гэдгийг нь яана, харахад сонин юм шиг боловч өт хорхой мэт овоорч язганасан амьтад юм гэхэд нь Лестер инээмсэглэв.

	— Чиний хэлдэг зарим талаар зөв, гэвч цаг агаараас болсон хэрэг. Ийм халуун улирал гэдэг хүмүүсийг нозооруулж бие сэтгэлд их нөлөөлдөг юм. Энд хүмүүсийн буруу байхгүй. 

	— Тийм ээ, би тэдэнд буруу өгөөгүй. Ер нь л сонин улс юм.

	Сарны хурц шидэт туяа дайрсан далдуу модыг ширтэн суух энэ зуур Лестер Женнитэй ярьсан энэ яриагаа санажээ. 

	— За та нарыг арайхийж оллоо шүү! гэж хатагтай Жералд дуу алдаад, — Би үдийн хоолноос хоцорсон, бид дэндүү зугаалжээ. Надтай өнөөдөр бүжиг хийнэ үү гэж таны хар хүнийг би гуйсан юм хатагтай Кейн минь гэх зэргээр инээмсэглэн ярьж гарлаа. 

	Өмнө зүгийн намуухан дулаан шөнө хатагтай Жеральд, Женни Лестер хоёр шиг мөн сэтгэлийн уяа алдуурч уярсан ажээ. Цэцэрлэг, төгөл модны хурц үнэр анхилж, хонхны чимээ сулхан дуулдах бөгөөд “Айя! уш! уш!” гэх хачин дуу гарах нь алсад нарийхан гудамжаар тэмээ тууж яваа хэрэг байжээ. 

	— Тэгэлгүй яах вэ, бүжиг хий хий. Би ч гэсэн дуртай л хиймээр байна, даанч чадахгүй юм гэж Женни ялдамхан хэлэв. 

	— Чи даруйхан хэдэн хичээл хиймээр юм. Би чамтай хамт хийе. Бие баахан хүндэрч тусгүй болсон боловч ер нь болно байх гэж Лестер сэтгэл хөдөлсөн янзтай хэлэв. 

	— Би бүжиг хийх нэг их дур алга гэж Женни инээмсэглээд, — Та нар яв л даа, би дээшээ өрөө лүүгээ явъя гэхэд Лестер босож ирээд, 

	— Эсхүл чи бүжгийн танхимд сууж байхгүй юу, би ганц хоёрхон л хийе. Илүү хийхгүй, тэгээд бид дараа нь бусдын хийхийг харъя л даа гэв. 

	— Үгүй, би эндээ байж байя, энд их сайхан байна, одоо чи яв, Жералд гуай түүнийг аваад яваач гэв. 

	Тэгээд Лестер, Летти хоёр яваад өгчээ. Энэ хоёр ёстой л нэг тохирсон сайхан хос харагдлаа. Хатагтай Жералд гялтганасан чимэглэл бүхий хөх бошинз өмссөн учир ил гарсан хүзүү, гар нь улам ч сайхан цагаан харагдах бөгөөд харавтар үсэнд нь том гэгчийн сувд эрдэнэ гялалзана. Зузаавтар ягаан уруулд нь сэтгэл гижигдсэн инээмсэглэл тодорч тэгшхэн цагаан шүд нь яралзана.

	Лестер фрак өмссөн нь чийрэг, гоолиг биед нь улам ч тохирч, сүрлэг, сайхан харагдана. Лестерийг зочид буудлын хаалгаар гарч далд ороход нь “Энэнтэй л суувал болох байсан байх даа” гэж Женни бодоод өөрийн явж ирсэн амьдралаа эргэн саналаа. Түүний туулсан бүх амьдрал нь заримдаа зүүд нойр мэт бодогдож зарим үе одоо ч тэр нь хэвээрээ ч байгаа юм шиг байлаа. Энэ нэгэн шөнийн дуу чимээ лугаа адил амьдралын хөг аялгуу түүнд тун ч бүдэг сонсогдлоо. Харин тэр муухай чанга хашхиралдаан л сонсож, бүрэг бараг тойм төдий юм үзэх бөгөөд түүний цаана нь зүүдэнд орсон мэт сүүдгэнэсэн хар сүүдэр ээлжлэн сүүдгэнэнэ. Яагаад түүнд эрчүүд ингэж эргэлдээд байна вэ? Яагаад Лестер түүнийг ингэж уургалаад авав? Эхлээд л түүнийг халгаахгүй явж болохгүй байсан юм уу? Колумбуст хэрхэн амьдарч нүүрс яаж түүж явснаа тэр саналаа. Тэгтэл одоо энэ Египет хэмээх оронд, энэ асар том зочид буудалд хэдэн өрөө хээнцэр тансаг байранд сууж Лестер ч урьдын адил хайрлаж дурласаар байна. Женнигээс болж Лестер хэчнээн ч юм тэвчиж өнгөрөөв? Яагаад тэр вэ? Женни тийм сүрхий эмэгтэй юм уу? Урьд Брэндер ингэж хэлж байсан. Одоо Лестер ч түүнд мөн тэгж ярьсан билээ. Гэвч ямар ч гэсэн байр сууриа олоогүй байна, дэмий юм харж байна гэж Женни бодлоо. Анх Лестертэй Нью-Йорк руу явсан нь ямагт санагдаж, энэ үлгэр мэт амьдрал тун ч богинохон бодогдоно. Хувь заяа нэг л хачин байна. Нэг л юм болох нь ахиад л өнөөх бөглүү буланд яйжгай байшиндаа, навсгар хувцсандаа л орох нь шиг байна. 

	Тэгснээ Женни Чикаго хотыг бодож Лестерийн танилуудыг санахад ер нь гарцаагүй тэгэх нь тодорхой боллоо. Лестер түүнтэй суусан ч гэсэн ялгаагүй түүнийг тэр хүмүүс хүлээж авахгүй. Үүний учир шалтгааныг Женни одоо л ойлгох болов. Саяхан Лестерийн бүжиг хийхээр авч явсан тэр эмэгтэйн мишилзсэн ганган царайг харахад “чи магадгүй сайхан ч байж болно, тэгэхдээ чи түүнтэй зэрэг дэв таарахгүй” гэсэн янз ил байсан. Одоо хатагтай Жералд түүнтэй бүжиглэхдээ би л үүний авгай нь болоход тохирох хүн гэж лав бодож байгаа даа. Өөртэй нь адил нөхцөлд өссөн тийм эмэгтэй түүнд хэрэгтэй. Багаас дассан тэр бүх элдэв нарийн зүйлийг нь Женни мэдэж, зөв үнэлж чадна гэж Лестер бодох аргагүй байв. Харин ч одоо Женни их юм ойлгох болжээ. Олны дунд байх, биеэ янзалж засах, дээд язгууртны зан заншил сахих мэтийн нарийн нандин зүйлийн учрыг олохдоо түргэн шаламгай болж даджээ. Гэвч энэ нь өөрөө л ажиж мэдсэн зүйл болохоос биш төрөлх сургууль биш байв. 

	Хэрэв би холдож зайлбал Лестер урьдын амьдралдаа орж, одоо вальс эргэж бүхий гоё, ухаантай, боловсон хүмүүжилтэй эмэгтэйн хүрээлэнд эргэж очих болно. Женнийн нүдэнд нулимс гүйлгэнэлээ, гэнэт үхмээр ч юм шиг бодогдлоо. Үнэндээ ч тэгвэл дээр байсан юм. 

	Энэ үеэр Лестер хатагтай Жералдтай бүжиг хийж, завсарлагаагаар танил нутаг, танил хүмүүсийн тухай түүнтэй хүүрнэлдэж байсан аж. Тэр Леттийг ажиглан харж, ид залуу нас гоо сайхныг нь бишрэн гайхна. Летти одоо бага шигээ тийм турьгүй нарийхан биш харин Диана дагина мэт гунхсан ханагар сайхан бүсгүй болж, эрх танхил бие нь булгилж тунгалагхан хар нүд нь тормолзоно. 

	— Үнэндээ Летти та улам ч сайхан, улам ч залуу болж гэж Лестер тэвчилгүй хэлэхэд, 

	— Танд үнэхээр тэгж харагдаж байна уу? гэж Летти инээмсэглээд нүүр лүү нь өлийн харав. 

	— Тийм биш бол би юу гэж тэгж хэлэх билээ, хоосон магтаж сураагүй хүн шүү.

	— Ээ Лестер, баавгай минь! Тантай чинь маазарч болохгүй хэрэг үү? Эмэгтэй хүн гэдэг магтаалыг ганцхан амьсгаагаар биш дусал дуслаар нь хүртэх дуртай байдгийг мэдэхгүй гэж үү?

	— Та юу гэнэ ээ? Би юу хэлчихсэн билээ?

	— Зүгээр зүгээр. Та ер нь баавгай л гэсэн үг. Хонгор сэтгэлтэй, зөрүүд шиг хар хүү юм даа. За яах вэ энэ дэмий хэрэг. Та надад аятайхан байна, бол оо биз дээ?

	— Гүйцэх нь тэр.

	Хөгжим зогсоход, тэд цэцэрлэг рүү гарлаа. Лестер гарыг нь илбэн таална. Тэр сэтгэлээ барихад тун ч хэцүү байсан бөгөөд энэ эмэгтэй миний л юм гэдэг мэт бодол орсон байв. Летти ч мөн л ингэж итгүүлэх гэж байдгаараа мэрийжээ. Цэцэрлэг дотор Лестертэй хамт байж, модны хооронд өлгөсөн дэнлүүнүүдийг харж суухдаа “хэрэв Лестер чөлөөтэй болж, намайг уривал би шууд л дагаад явна” гэж бодлоо. Гагцхүү тэр ийм хүсэлгүй байгаа биз. Ёс алдахгүй эелдэг байхыг боддог пуритан итгэлтэй хүн. Леттийн танил бусад хүмүүстэй ер адилгүй, эвгүй муу явдал хэзээ ч гаргахгүй дээ гэж бодлоо.

	Тэгсээр сүүлд нь Лестер босож ирээд салах боллоо. Өглөөгүүр Женнитэй хамт Нил мөрнийг өгсөн Карнак, Фивы рүү цааш явж, филе арлын усан дотроос ургаатай сүмүүдийг үзэх байв. Ийнхүү өглөө эртлэн босох учир явж амрах цаг болжээ. 

	— Та нутагтаа хэзээ буцах гэж байгаа вэ? гэж хатагтай Жералд гутарсан янзтай асуув.

	— Есдүгээр сард

	— Та билетээ бүр захиалчихсан уу?

	— Тийм ээ, бид есөнд Хамбургээс “фульда” гэдэг галт онгоцоор явна. 

	— Би ч бас намар харьж магадгүй, галт онгоцон дээр дайралдвал битгий гайхаж цөхөөрэй гээд Летти инээснээ үнэндээ одоогоор шийдсэн ч юм байхгүй гэв.

	— За ер нь хамт явах болно доо, олон юм бодохгүй биз гэж найдаж байна. Маргааш өглөө ч бид бас уулзалдах биз.

	Лестер дуугүй л зогсоно. Летти яах бол гэсэн байдалтай гунигтайхан түүнийг харлаа. 

	— Гутаж гуньсны хэрэггүй амьдралд тохиолдох аль юмыг тэр гэх вэ. Заримдаа юм гэдэг бүр муудсан мэт байтлаа сайн болдог ч явдал бий гэж Лестер хэлээд Леттийн гарыг нь атгажээ. Ингээд алдана гэдэг түүнд лав харамсалтай байна даа гэж Лестер бодлоо. Леттийн хүсэл биелшгүй юм даа гэхээс өөрт нь харамсалтай байлаа. Уг байдлаас ингэж гарах нь байж болохгүй зүйл юм. Гэвч нэгэн бодлын мөн л мултрах арга юм даа. Тэр олон жилийн өмнө ингэж л байхгүй яасан юм бэ? гэж Лестер дотроо бодлоо. 

	Гэвч тэр үед энэ эмэгтэй одоогийнх шигээ ийм сайхан, ийм ухаантай, ийм баян байгаагүй... Аа хэрэв!... гэвч Лестер Женнигээс урвах буюу эсхүл түүнд муу юм хийх ёсгүй. Женни хүнд амьдрал амсаж, учирсан дарамтыг зоригтой туулсан бүсгүй юм.

	
ХLVII бүлэг

	Буцах замдаа Лестер Женни хоёр үнэхээр хатагтай Жералдтай бүхэл долоо хоног өнгөрүүлсэн бөгөөд Жералд эх нутагтаа очиж жаахан зуур байхаар шийдсэн байжээ. Лестертэй цаашид хааяа ч гэсэн уулзаж юу магад гээд Чикаго хотоор дайран Цинциннати орохоор явсан нь энэ байжээ. Галт онгоцон дээр түүнийг үзээд Женни маш их гайхсан бөгөөд дахиад л зовуурьт бодолд дарагдав. Одоо Женнид бүх зүйлийн учир тайлагдав. Хэрэв тэр байхгүй л болбол хатагтай Жералд Лестертэй суух нь гарцаагүй болов. Харин одоо... ямар нэг юм хэлэхэд хэцүү байна. Летти бол гарал үүсэл, хүмүүжил, нийгэмд эзлэх байр сууриараа Лестертэй яг таарах эмэгтэй юм. Гэвч хүний хувьд ерөнхийдөө Женни ямар ч гэсэн Лестерт ойр дотно байв. Үүнийг Женни ч андахгүй байлаа. Магадгүй цаг нь болоход энэ хэцүү асуудал нэг тийшээ холбирох биз, харин одоохондоо энэ гурав урьдын адил найз нөхөд хэвээрээ үлдэв. Чикаго хотноо тэд салж, хатагтай Жералд Цинциннати хот руу явсан бөгөөд Лестэр Женнитэй хамт дахиад л Хайд-Парк дахь байшиндаа сууж авчээ. 

	Европоос буцаж ирээд Лестер ажил үйлсээ шинээр зохиох гэж үнэхээр нухацтай зүтгэж ажиллах болов. Нэг ч том компани Лестерт ямар нэг санал тавьж харилцсангүй, юу гэвэл Лестер чадамгай, ноёлуу хүн гэж нийтээрээ мэдэх болсон учир аль нэг байгууллагад орохдоо заавал эзэрхэх болно гэж үзсэнээс тэр байжээ. Харин түүний санхүүгийн байдал ямар болсон нь огт мэдэгдэхгүй байв. Лестерийн сурвалжлан мэдсэн жижиг компаниуд гэвэл арай ядан тогтох буюу эсхүл түүний сэтгэлд тохирохгүй муу бүтээгдэхүүн гаргаж байв. Индиан мужийн умарт хэсэгт орших нэгэн бяцхан хотод алсдаа овоо болох болов уу гэмээр нэг үйлдвэрийн газар Лестер олжээ. Үйлдвэр худалдааны ажилд гойд гоц авьяасгүй боловч хашир догь мужаан хүн тэрхүү үйлдвэрийн газрыг толгойлж байв. Лестерийн эцэг ч цагтаа ийм л хүн байж билээ. Хорин таван мянган долларын өртөгтэй энэхүү үйлдвэрт оруулсан арван таван мянган доллароосоо энэ хүн тун ч ялимгүй ашиг олж байв. Зохих арга ухаан хэрэглэж, үнэхээр хөдөлгөөнтэй самардаж ажиллавал юм ч олоод авч болох газар гэж Лестер шийджээ. Түргэн амжилт олно ч гэж ярих аргагүй байв. Харин их ашиг олох боломж гэвэл бүр алсдаа л болмоор төлөвтэй байлаа. Ямар ч гэсэн энэ үйлдвэрийн газрын эзэнтэй хэлэлцээ хийе гэж Лестер бодох болов, гэтэл тэрэг үйлдвэрлэх трест байгуулсан тухай мэдээ Лестерт дуулджээ.

	Энэ зуур Роберт өнөө л бодсон ёсоороо тэрэгний үйлдвэрээ үндсээр нь өөрчлөх гэж эрчимтэй ажиллаж байжээ. Өрсөлдөж, зах зээлээс бие биеэ шахах гэж эрмэлзсэнээс нэгдэх нь хамаагүй илүү ашиг өгнө гэдгийг өрсөлдөгч нартаа нотлон үзүүлэх гэж Роберт байдаг чадлаараа чармайн зүтгэжээ. Тэр айхтар сүрхий нотолгоо гаргаж ятгаж чадсан учир том том компаниуд удаа дараалан бууж өгчээ. Хэдэн сар болоход л хэлэлцээ гүйцэлдэж Роберт “тэрэг үйлдвэрлэх нэгдсэн холбооны” ерөнхийлөгч болов. Энэ холбоо арван сая долларын хувь нийлүүлсэн хөрөнгө, мөн үүний гуравны нэг хувьтай тэнцэх үндсэн хөрөнгөтэй болов. Роберт санасандаа хүрч, аз жаргалтай л байв. Ийм чухал өөрчлөлт болсныг Лестер юу ч мэдэлгүй хоцорчээ. Тэрэгний үйлдвэрийн хэдэн газар нийлэх юм гэнэ гэсэн сонины хэдэн товч мэдээг тэр яаж олж үзэх вэ дээ, яг энэ үеэр гадаадад байсан билээ. Эможинийн нөхөр Жефферсон Мижли Чикагогийн салбарыг хуучин хэвээр удирдаж, Ивенстонд сууж байгааг Лестер Чикагод буцаж ирээд мэдлээ. Ах дүү нартайгаа эвдрэлцсэн болохоор лавтай хүнээс ямар нэг мэдээ дуулах боломжгүй байв. Харин чухам юу болсныг санамсаргүй учралаас тэр олж мэдсэн бөгөөд тэгэхдээ тун ч эвгүй байдалд тохиолджээ. 

	Европоос ирээд сар болсны хойно Лестер Кливленлендээс ирсэн ноён Генри Брейсбрижтэй нэгэн клубт дайралдахад тэр гоц сонин мэдээ дуулгажээ. 

	— Чи чинь эцгийнхээ компаниас хагацсан гэх шиг билээ гэж Брейсбриж ялдамхан инээмсэглэн өгүүлэхэд, 

	— Тэгсэн, хагацсан гэж Лестер хэлэв. 

	— Тэгээд чи одоо юу хийх төлөвлөгөөтэй байна?

	— Би нэг зүйл бодож байгаа. Хувийн үйлдвэрийн газартай болох санаатай. 

	— Тэгэхээр чи чинь ахынхаа эсрэг ажиллахгүй юм байгаа биз дээ? Тэр өөрийн холбоо байгуулж үүнийг чинь зэгсэн сайн бодсон байх аа. 

	— Ямар холбоо? Би юу ч сонсоогүй. Би саяхан Европоос ирсэн.

	— Ээ харла гэж Лестер минь, чи юм бүгдийг унтаад өнгөрөх юм. Ах чинь энэ талаар том трест байгуулсан шүү дээ. Чамайг чинь би мэдэж л байгаа юм гэж бодож байлаа. Вудс, Лайман-Уинтроп, Майер-Брукс гээд л бүх том компани нэгдсэн. Ах чинь ерөнхийлөгч нь болсон. Тэр лав хувь хөрөнгө нэг хуваахад л хоёр сая юм олсон байх гэхэд Лестер хөмсгөө хөдөлгөж их л хүйтэн хараад, 

	— Яана гэх вэ, ахдаа их л баярлаж байна гэв. 

	Лестерт тун ч болохгүй юмыг нь хэлчхэж гэдгээ Брейсбриж ойлгов. 

	— За баяртай, хонгор минь, явах цаг боллоо, Кливлендэд очихоороо манайд ороорой. Авгай бид хоёр чамд хэчнээн сайныг чи мэднэ шүү дээ гэж тэр хэлэхэд, Лестер

	— Мэднэ ээ, мэднэ, баяртай гэв. 

	Лестер тамхи татах газар юм бодож дэмий л холхиж байлаа. Ийм явдал болсныг мэдсэнээс хойш түүний сэдэвлэж байсан зүйл ямар ч сонирхолгүй болов. Ах нь тэрэг хийх трестийн ерөнхийлөгч байхад, Лестер сайндаа л нэг муу фабрикийн эзэн болохтой үгүйтэй байв. Тэгээд Роберт жил болоход түүнийг дэлхийгээр хэсүүлнэ. Ийм холбоо байгуулъя даа гэж Лестер өөрөө бодож байсан юм. Лестер санаашран суухад нь харин Роберт тийм холбоо зохион байгуулжээ. Идэр залуу эрэмгий зоригтой явах үед бол авьяас билигт хүмүүст учрах гай зовлонг гэтлэх нь яамай хэрэг. Харин залуу халуун нас өнгөрч хийморь заяа дутаад хамаг зүйл хайран яйран болж, баяжих, амжилт олох шинэ зам улам улам хаагдаж бүхий үед тийм явдал бүр өөрөөр тусах биз. “Дээдсийн хүрээлэн” Женнийг илэрхий тоож үзэхгүй, сонин хэвлэлд элдэв шуугиан дэгдсэн, эцэгтэйгээ муудалцсан, эцэг нь нас барсан, хөрөнгөө алдаж, эцгийн үйлдвэрийн газраас хагацсан, Робертын авир зан, эцэст нь шинэ трест бий болсон энэ бүгд Лестерийг балмагдуулж, шаналган зовоолоо. Лестер энэ бүгдийг тэвчиж дарахыг хичээгээд, болж бүтэж байсан мэт л байлаа. Гэвч юманд эрхбиш хэмжээ хязгаар байдгийг одоо гэнэт ухаарах боллоо. Лестерийн дотор нь харлаж тун ч урамгүй гэртээ иржээ. Женни түүний байдлыг дороо ажиж мэдэв. Үнэндээ ч тийм л болох байх гэж гадарлаж байжээ. 

	Лестерийг эзгүй хойгуур бүхэл үдэш Женни нэг л уйтгарлаж шаналсаар байжээ. Ингээд Лестерийг гэртээ ирэхэд нь нэг л тусгүй явдал гарчээ дээ гэдгийг Женни ойлгов. Анхандаа Женни “Юу болов, Лестер ээ?” гэж асуумаар л байлаа, гэвч тэр тэвчсэн бөгөөд хэрэв хүсэл байвал цөмийг нь надад өөрөө ярина биз гэж ухаан сийлэн бодлоо. Тэгээд Женни юу ч мэдээгүй юм шиг ажиг ч үгүй суугаад, харин түүнийг жаахан энхрийлж зугаацуулахыг хичээжээ. 

	— Веста өнөөдөр тун баяртай байна, хичээл дээрээ онц авчээ гэж Женнийг хэлэхэд, 

	— Сайн байна гэж Лестер дурамжхан өгүүлэв. 

	— Веста бүжиг хийхдээ гойд сайн болжээ. Саяхан сурсан шинэ бүжгүүдээ яг чамайг ирэхээс өмнө надад хийж үзүүллээ. Хэчнээн сайхан гээч, чи үзээгүй болохоор ер мэдэхгүй биз. 

	— Сонсоход тун л сайхан байна, ном л үзвэл таарна гэж би хэлсэн шүү. Ер нь түүнийг өөр арай дээр сургуульд оруулах хэрэгтэй байх аа гэж Лестер аман дотроо бувтнав. 

	— Аав уурлаад л, бүр ч инээдтэй юм. Мөн ч зүггүй амьтан, харин тоглоом тохуу хийх гээд байдаг боллоо. Өнөөдөр бүр аавд бүжиг зааж өгье гээд болдоггүй. Хэрэв аав ийм их хайртай байгаагүй бол лав түүний чихийг нь мушгих байсан. 

	— Аа тийм үү! Манай өвөө маань бүжиг хийж байдаг. Бүр ч сонин юм байна даа! гээд Лестер инээмсэглэв. 

	— Аав үглээд уцаарлаад л байх юм, тэгсэн ч тэр бүр тоохгүй юм. 

	— Сайн охин гэж Лестер хэлэв. 

	Лестер Вестад үнэн голоосоо хайртай, түүнийг улам бүр анхааран сонирхох болжээ. 

	Женни ийнхүү дэмий юм ярьсаар Лестерийн бачимдсан сэтгэлийг жаахан уужруулж авлаа. Тэгсээр унтах болоход Лестер маань өөрөө юмаа ярьж гарлаа. 

	— Биднийг гадаадад байхад Роберт маань санхүүгийн талаар яггүй арга зальтай ажил хийжээ. 

	— А юу гэнэ ээ? гэж Женни болгоомжлов. 

	— Тэрэгний трест байгуулж авчээ. Одоо энэ талаар аль олигтой болгоныг энэ трест хуу хамж авах нь. Роберт ерөнхийлөгч нь болсон, эдэнд бараг л найман сая долларын хөрөнгө бий гэж Брейсбриж надад ярилаа. 

	— Чи чинь юу болж байна! Тэгэхлээр өнөө ярьж байсан компанидаа орох хэрэггүй болж байх шив дээ. 

	— Тийм ээ, одоо тэгвэл ёстой тэнэг хэрэг болно. Хожим ч болж болох юм, ер нь мэдэхгүй байна. Энэ шинэ трест ямаршуу болох нь вэ, одоохондоо азнаж харах хэрэгтэй. Энэ трест ямаршуу янзаар ч ажиллаж мэдэх юм. 

	Женни учиргүй их гуньж урамгүй болов. Лестер ер нь гутарсан ганц ч үг хэлж байхыг урьд нь Женни сонсож байгаагүй ажээ. Лестерийн сэтгэлийг нь засах гэж Женни туйлын их мэрийсэн боловч ер нь тэгж чадахгүй гэдгээ ойлгож байв. 

	— За яадаг юм, энэ дэлхий дээр элдэв сонин юм бас бий. Би л бол яарахгүй. Чамд цаг байна шүү дээ гэж хэлээд Женни өөр юм нэмж огт хэлсэнгүй. Лестер ч ер нь ингэж биеэ зовоогоод яах вэ гэж гэнэт ухаарав. Хоёр жилдээ бүрэн дөнгөх орлого бий дээ. Түүнийг жаахан арвижуулъя гэж бодвол болох л байна гэж бодлоо. Гэсэн ч ах нь ингэж дэгжиж дээшлээд байхад би бахь байдгаараа бараантаад сууж байх гэж бодохоос аягүй болж байлаа. Энэ ч үнэхээр гомдолтой хэрэг, гол нь дэгжих дэвсгэргүй болоодохлоо гэж Лестер бодох болов. 

	
ХLVIII бүлэг

	Лестер элдэв юм бодож толгойгоо хэчнээн гашилгасан ч ашиг олох аж ахуйн ажилд дахин яаж орох вэ гэдэг талаар огтхон ч олигтой юм бодож олсонгүй. Роберт трест байгуулсан гэдгийг Лестер мэдмэгц Индиан мужийн фабрикийн эзний үйлдвэрийн өчүүхэн газар оролцож ажиллана гэдэг ямар ч бодолгүй болов. Санхүүгийн хувьд хамаагүй давамгайлах бүрэн бололцоотой ахтайгаа тэмцэх нь ёстой нэмэргүй хэрэг юм гэдгийг ухаарч хэрээ мэдэх, хэнэггүй юм шиг байх зориг Лестерт байсан юм. Шинэ байгуулагдсан тэрхүү холбооны тухай элдэв лавлах мэдээ судалж үзээд түүний хүч далайцыг Брейсбриж хэтрүүлсэнгүй үнэн хэлж гэдэгт итгэжээ. Энэ бол сая саяар нь ярих хэрэг, тусгай салангид жижиг фабрикийн эзэд эсэн мэнд байх өчүүхэн ч найдлагагүй болов. Ингээд эрхэм дээд ахынхаа сүүл барьж сажлах хэрэг үү? Тэгэхгүй, тэгвэл дэндүү доромжлогдсон хэрэг болно. Эсхүл төрсөн ах чинь чамайг өвдөглөж орхих уу, өрөвдөж үлдээх үү гэдэг дурны хэрэг, хууль ёсоор өмч чинь байх ёстой тэр хөрөнгө чиний эсрэг ашиглагдаж байна гэдгийг мэдээд шинэ трестийн эсрэг тэнцвэргүй тулалдаанд үймэрч ороод үймүүлж гарах уу? Үгүй тэгж болохгүй. Байзнах нь дээр. Нэг юм гарах нь ч гарах вий. Одоохондоо амьдрах ч юм байна. Хэрэв хүсвэл Кейний компанийн хувь нийлүүлэгч гишүүн дахин болох эрх ч байна. Гэвч түүнд ийм хүсэл байна уу? Ийм асуултад Лестер хариу өгч огтхон ч чадсангүй. 

	Лестер мөн л тээнэгэлзэж гуйвсаар байсан үе билээ. Үл хөдлөх эд хогшил зарах агент Сэмюэл Росс гэгч нэгэн өдөр ирж уулзжээ. Энэ хүн наймааны том том зарлал гаргаж модон самбар дээр энд тэндгүй хадсан нь Чикаго орчмын бүх нутгаар эрээлжлэн цоохортох аж. Уг нь Лестер нэгэн клубт энэ хүнтэй хоёр удаа уулзсан бөгөөд аз хийморьтой зоримог худалдаачин гэж дуулсан байжээ. Тэгээд Вашингтон, Ла-Салийн гудамжны өнцөгт орших сүржин сүрлэг конторыг нь саналаа. Росс бол тавь эргэм насны өндөр биетэй, хар сахалтай, хар нүдтэй, шазав татав гэж онгогносон бүргэд хамартай, өтгөн буржгар үстэй ер нь гадаад байдлаараа хүний анхаарал татсан эр юм. Энэ хүний аяархан гэтсэн алхаа, урт хуруутай нарийхан цагаан гар нь Лестерийн санаанд оров. 

	Ноён Росс их л хэрэгтэй ноён Кейнийд иржээ. Энэ хүн ямар хүн билээ гэдгийг ноён Кейн лав мэдэж байгаа л байх даа? Харин ноён Росс бол ч Кейний тухай сайн мэдэх болжээ. 

	«Иэйл, Симпсон, Райс” гэдэг идэш уушны зүйл бөөнөөр худалдаалах худалдааны төлөөлөгч ноён Норман Иэйл гэдэгтэй энэхүү Росс хавсран бүр саяхан Иейлвуд хэмээх шинэ дүүрэг хот байгуулсныг ноён Кейн мэдэж байгаа юм болов уу. 

	Ноён Кейн энэ бүгдийг мэдэж байлаа. Иейлвудэд сүүлчийн хэсэг газар худалдагдсанаас хойш зургаан долоо хоног ч өнгөрөөгүй байлаа. Дунджаар үзэхэд энэ хэсэг газар дөчин хоёр хувийн хүүгийн ашиг өгчээ. Үл хөдлөх хөрөнгөөр наймаалах хэд хэдэн гэрээ хэлэлцээ хийснийг Росс тоочлоо. Энэ тухай Лестер ч мөн там тум дуулсан байв. Ажил үйлс нь бүтэлгүй болж байсан удаа ч бий гэдгийг Росс илэн далангүй ярьсан бөгөөд тэр хоёр удаа сүйрсэн байжээ. Гэвч үл хөдлөх хөрөнгөөр ийнхүү наймаалах нь ихээхэн ашиг өгдөг нь мэдээж байв. Лестер, Кейний компанитай холбоогүй болсон болохоор мөнгөө юманд хийж ашиг олохоос буцахгүй нь лав. Нэг сонин санал байна гэхэд нь ноён Россын үгийг Лестер сонсов. Ноён Росс муурын нүд шиг эргэлдсэн нүдээ цавчирч уг зүйлээ тайлбарлан ярьж эхлэв. 

	Үүнийг өгүүлбээс: Тус хотын зүүн өмнөд хэсэгт орших бөгөөд тавин тав, далан нэг, Холстед, Эшленд гэдэг гудамжнуудаар заагласан дөчин акрын хэмжээтэй нэлээн ихээхэн газрыг худалдаж авч ашиглахад хувь нийлж ажиллана уу. Энэ районы газрын үнэ гарцаагүй нэмэгдэх болно, иймэрхүү янз мэдэгдэх боллоо. Хотын захиргаа тавин тавдугаар гудамжийг цардаж янзлахаар шийдлээ. Холстед гудамжны трамвайны шугамыг цааш үргэлжлүүлэх төлөвтэй. Чикаго-Берлингтон-Куйнсийн чиглэлийн ойролцоо орших төмөр замын компани шинэ дүүрэг хотод зорчин явагчдын өртөө байгуулах гэж хүсэх нь зайлшгүй. Газрын үнэд дөчин мянган доллар төлөх хэрэгтэй, энэ зарлагыг тэгшээр хувааж хариуцах болно. Уг газрыг тэгшилж, зааглах, гудамж цардаж засах, мод тарих, дэнлүү тавих энэ бүгдэд барагцаалбал хорин таван мянган доллар орно. Зарлал хаяг гаргахад мөн нэлээн хөрөнгө зарцуулах хэрэгтэй. Үүнд хоёр буюу ер нь гурван жилийн хугацаанд уг оруулсан хөрөнгөнөөс арав арван хувь татна гэхэд нийтдээ арван ес юм уу хорьхон мянган доллар орох юм. Бүхэлдээ хоёулаа ерэн таван мянга чадвал зуун мянган доллар оруулах бөгөөд үүнээс Лестерт тавин мянга нь оногдох болно гэх зэргээр Росс ноён Лестерт ярьжээ. Дараа нь Росс олох ашгийг тоочин ярьжээ. 

	Тэрхүү газрыг хэт нь худалдах, үнийг нь нэмэгдүүлэх боломжийн талаар гэвэл залгаа орших газар тухайлбал тавин тав дахь гудамжнаас хойгуур, Холстэд-Стритээс өмнүүр байгаа газраар баримжаалан бодож болох юм. Холстэд ба тавин тав дахь гудамжны өнцөг тушаа байгаа Мортимерын хэсэг газрыг ч гэсэн аваад үзье л дээ. 1882 онд энэ хэсэг газрыг акрыг нь дөчин таван доллароор худалджээ. Тэгээд дөрвөн жил болоход акр нь тавин доллар хүрч, 1886 онд ноён Жон Слоссен энэ газрыг ийм үнээр авчээ. 1889 онд өөрөөр хэлбэл дахиад гурван жил болоход Жон Слоссен энэ газрыг акрыг нь мянган доллароор эрхэм ноён Мортимерт худалдсан ажээ. Одоо ч мөн эмнэг атар хэсэгхэн газрыг ийм үнээр худалдах гээд байгаа юм. Түүнийг тавь тавин футийн хэмжээтэй зуун хэсэг ч болгоод тавь тавин доллароор худалдаж болно. Ингэвэл овоо ашиг олохгүй гэж үү? гэхэд

	— Ашиг ч орох л юм байна гэж Лестер зөвшөөрөв. Үл хөдлөх хөрөнгөнөөс хэрхэн ашиг олж баяжих тухай Росс их л онгирч ярилаа. Чадахгүй хүн бол ийм ажилд хуруугаа дүрсний хэрэггүй. Бүхэл хорин таван жил ноцолдож байж жаал дадлага суусан өөр шиг нь тийм хүмүүстэй зэрэгцэж очъё гэвэл хэдэн долоо хоног ч байтугай хэдэн жил ч бүтэхгүй хэрэг. Энд нэр алдар сонирхол, сонор соргог чанар хэрэгтэй гэнэ. Хэрэв тохиролцоод ажиллаж эхлэх юм бол уг ажлыг өөрөө удирдана. Түүний шууд захиргаанд нь сайн сургуультай орон тооны хүмүүс, нэлээд хөлтэй гэрээлэн нийлүүлэгч хүмүүс бий гэнэ. Татвар хураах газар, ус хангамжийн газар ер нь нэг үгээр хэлбэл шинэ районы хувь заяаг атгах, хотын аж ахуйн тэр бүх газарт танилтай гэнэ. Хэрэв Лестер хувь нийлж түүнтэй түншилбэл, ашиг заавал гаргаж өгнө, чухам хэдийг вэ гэдгийг яг хэлж чадахгүй, хамгийн наад зах нь тавин мянган доллар, ер нь ч зуун тавь буюу хоёр зуун мянган доллар лав болох биз. Лестер саналаа л хэлбэл тэр дор нь бүх зүйлтэй нарийн танилцуулж, төлөвлөгөөгөө биелүүлэх журмыг ярьж өгнө гэж ноён Росс ярьжээ. Лестер хэдэн хоног эргэцүүлэн бодсоны эцэст ноён Россын төслийг анхааран судалж үзмээр юм байна гэж шийджээ. 

	
ХLIX бүлэг 

	Ийнхүү төлөвлөн бодсон худалдааны ажил амжилттай болно гэдэгт эргэлзэх ямар ч үндэсгүй байв. Ноён Росс асар их туршлага, авхаалж самбаатай болохоор сэдэвлэн хийсэн ажил нь сэтгэлчлэн бүтдэг байжээ. Ноён Росс ер нь юмыг угаар нь төнхөж судалдаг хүн. Хэрэв асуудлыг тал бүрээс нь тодорхой тайлбарлаж үзүүлэх цаг л өгөх юм бол Росс хэн бугайг ч, юун дээр ч итгүүлж чадах хүн байв. 

	Үл хөдлөх хөрөнгөөр наймаалах ажил ерөнхийдөө таалагдаж байсан хэдий боловч Лестер эхлээд нэг ч их шимтэж хөөцөлдөхгүй л байв. Газрын асуудал түүнд сонирхолтой байсан, тэгэхдээ нэг их хөл алдаад ч яах вэ гэж үзжээ. Ер нь өдий болтол газарт мөнгө оруулж үзэж байсан удаагүй, энэ ч ийм зүйлд огтхон ч хавьтдаггүй тийм хүмүүсийн дунд эргэлдэж байснаас л болсон хэрэг. Лестер урьд нь “газаргүй” байсан бол одоо нэг ёсондоо ажилгүй хүн болжээ. 

	Ноён Росс түүнд таалагдсан бөгөөд ер нь ч юмыг даацтай хийдэг нь ил байв. Түүний хэлсэн зүйлийг шалгаад байх ч юмгүй, ингэхлээр Лестер энэ хэргийг хойш ч тавьсангүй билээ. Үүнээс гадна газар сайгүй эрээлжилсэн, Россын зарлалын самбар, сонинд гарсан зарлалыг саналаа. Алин болгон дэмий суух вэ хөрөнгө зоорио жаахан арвижуулах цаг болж гэж бодлоо. 

	Харин сүүлийн үед Лестер нарийн ширийн юман дээр баахан хайхрамжгүй болсон нь харамсалтай. Эцгийн үйлдвэрийн газар ажиллаж эхлэхээс авхуулаад л барааг хүй хүйгээр нь худалдаж авах, бөөн захиалга авах буюу эсхүл бэсрэг худалдаачин хүнд нэн чухал байдаг нарийн ширийн зүйлд огт хавьтахгүй, нийт фирмийн ажилд хамаатай асуудлыг хэлэлцэх зэргээр ер нь ерөнхийдүүхэн ажил хариуцаж байжээ. Харин фабрик дээр бол Роберт л үйлдвэрлэлийн зардлыг мэдэж улаан мөнгө ч гэсэн ширхэгчлэн тооцоолж, өчүүхэн ч алдагдал гаргахгүй гэж хянаж байдаг байжээ. Лестер бол нэлээн ерөнхий томоохон даалгаврыг үнэнч шударга дуртай гэгч биелүүлдэг байв. Одоо ч гэсэн Россын саналыг бодож үзээд алс ирээдүйн юмыг сонирхсон болохоос биш аар саархан зүйл ч сонирхоогүй билээ. Чикаго хот түргэн томорч байгаа болохоор газрын үнэ нэмэгдэх нь аргагүй гэдгийг тэр сайн мэдэж байлаа. Одоогийн нүцгэн хээр тал гэхэд л хэдхэн жил болоход учиргүй барилгажиж хөдөлгөөнтэй дүүрэг болно. Газрын үнэ буурна гэж бодох аргагүй байв. Газар худалдах ажил сунжирч удаашрах үнэ нь тэр болгон адил өсөж байхгүй ч гэсэн ер нь буурна л гэж байх ёсгүй. Росс ингэж Лестерийг ятгасан бөгөөд Лестер ч өөрөө мөн л итгэлтэй байв. 

	Харин Лестер хэдэн зүйлийг анхаарч мэдсэнгүй. Ноён Росс өөрөө мөнх биш гэдгийг мэдсэнгүй. Орон сууцны дүүрэг болгоход ёстой сайхан газар гэж үзэж бүхий энэ районд нь зэргэлдээ хорооны сууцны барилга мөн өргөжихөөрөө халтай болно гэдгийг, мөнгөний ханш муудахад газрын үнэ буурах буюу тэр ч байтугай ноён Сэмюэл Росс мэтийн хашир панзчин ч атугай тэсэж чадахааргүй явдал гарч газрыг сул зарах хандлага ч гарч болно гэдгийг бодолцсонгүй. 

	Шинэ удирдагч багшийнхаа зааж зурж өгсөн зүйлийг Лестер хэдэн сар судалсны эцэст ер нь энэнд нэг их осолтой юм алга гэж үзээд өөрт нь өчүүхэн зургаан хувь хүүгийн ашиг өгч байсан хувь нийлүүлсэн тэмдэгтийнхээ зарим хэсгийг зарж, шинэ зүйлд мөнгөө оруулахаар шийджээ. 

	Росстой хэлэлцэн тохирсон ёсоор төлөх газрын үнийн яг тал хувь болох хорин таван мянган доллар Лестерийн анхны төлбөр байв. Бүх газар худалдагдаж дуустал уг хэлэлцээ хүчинтэй байх ёстой. Дараа нь элдэв ажлын зардалд арван хоёр мянга хагас доллар, мөн татвар төлөх, гарч болзошгүй янз бүрийн зардалд хоёр мянга таван зуун доллар өгчээ. Газрын хөрсний онцлогоос болж түүнийг янзалж тэгшлэх ажил төсөвт зааснаас үнэтэй хийгдсэн бөгөөд мод суулгах нь тэр болгон амархан ажлаар бүтэхгүй байв. Мөн зарим ажлыг амжилттай дуусгахын тулд хотын аж ахуйн хийн буюу ус түгээгүүрийн газрын аль нэгэн хүнийг “хахуулдах” хэрэгтэй болов. Энэ бүхнийг ноён Росс эрхлэн хийсэн юм. Гэхдээ зардал нэмэгдэх болсон учир энэнд Лестерийг оролцуулахгүй байж чадсангүй. 

	Эд нарын ярианаас хойш жил орчим болоход уг газар маань бэлэн болжээ. Гэвч түүнд зохих зарлал сэлтийг хийхийн тулд хавар болохыг хүлээх хэрэгтэй болов. Элдэв зарлал хаягийн зардалд Лестер гурав дахь удаагаа мөнгө гаргах болов. Эхэлсэн хэргийг эцэст нь хүргэж амласан орлогыг нь авахаар хүлээж сууя гэж үзээд Лестер дахин арван таван мянган долларын тэмдэгт худалджээ. 

	Лестер төлөвлөсөн ажил нь ийнхүү биелэгдэж байгаад анхандаа сэтгэл их л хангамжтай байв. Элдэв төрлийн олон зүйлийн эв зүйг олж чаддаг авхаалж сортоотой хүн болохоо Росс яриангүй үзүүлэв. Авсан газраа аргагүй л сайн болгов. Шинэ районд ор тас модгүй байсан боловч Гринвуд-ногоон ой гэдэг сүрлэг нэр өгчээ. Хотын дүүрэгт газар хайсан хүмүүст ийм нэр аятай санагдана. Ирээдүйд ёроолд нь сууж сэрүүцэх ой цэцэрлэг болох олон мод онцгой ирмүүн суулгаж байгааг тэр хараад үнэхээр тийм юм болох нь гэж амархан итгэнэ гэх зэргээр Лестерийг Росс ятгахад Лестер инээмсэглэв. 

	Махан консерв үйлдэх трестэд нэгдсэн хэдэн том компанийн нэг бөгөөд Холстэд-Стрит, гучин хоёрдугаар гудамжны өнцөг тушаа контор нь байдаг “олон улсын консервын” компани уг трестээс гарч, биеэ даасан үйлдвэрийн газар байгуулахаар шийдвэрлэсэн гэдэг цуурхал гарсан нь Гринвудын гэрэлт ирээдүйг дайрсан анхны хар сүүдэр байв. Энэ компани уг районд лав тавин тавдугаар гудамж Эшлэнд-Авениас өмнүүр суурьших гэнэ гэсэн мэдээ сонинуудад бичих болжээ. Эндхийн хороо сууц Лестерийн газартай баруун талаас нь шууд залгаж нийлэх бөгөөд ер нь юу гэсэн үг вэ? Консерв үйлдвэрлэх завод айл бууна гэдэг бол эдний дүүргийн зуслан алсгүй болно гэсэн хэрэг байв. 

	Үүнийг дуулаад Росс ухаангүй их бухимджээ. Уг нөхцөл байдлыг тэр түргэн үнэлж үзээд ганц л зам байна, үүнд: Шинэ авсан газрын тухай сонин хэвлэлд учиргүй их магтсан зарлал тавиулж, бас өөр ямар нэг садаа гарч ирээгүй дээр нь цөмийг нь худалдахыг бодох хэрэгтэй гэж шийдэв. Ингээд өөрийнхөө бодлыг Лестерт хэлэхэд тэгсэн нь дээр гэж тэр зөвшөөрөв. Энэ хоёр түнш, хаяг зарлал гаргах гэж урьд нь зургаан мянган доллар зарсан байжээ. Одоо Гринвуд бол орчин үеийн техникийн хамгийн сайн төхөөрөмжтэй, ёстой өөлөх юмгүй район, гоё, сайхан, анир чимээгүйгээрээ Чикагод л байхгүй тийм газар, хойшид ч тийм л байх болно гэсэн сэтгэгдэл төрүүлэхийн тулд бас гурван мянган доллар арван өдрийн дотор заржээ. Гэвч энэ тус болсонгүй. Хэдэн хэсэг газрыг худалдаж авъя гэсэн хүн гарсан боловч “Олон улсын консервын” компанийн төлөвлөгөөний тухай өнөө гайтай цуурхал намжиж өгөхгүй байв. Ингэхлээр Гринвуд маань гадаадын ажилчдын сууринд л тохирох газар болж дүүргийн зуслан байгуулна гэдэг асуудал бүрэн нурсан ажээ. 

	Ийм бүтэлгүй явдал гарсанд Лестер гутаж ямар ч урамгүй болов. Тавин мянган доллар өөрөөр хэлбэл эцгийн гэрээсэлж үлдээсэн жилийн орлогыг эс оруулбал түүний хогшлын гуравны хоёр хувь болох тийм хөрөнгө дэмий ашиггүй болов. Татвар төлөх, засвар хийх, мөн газрын үнэ буурахтай холбогдсон бэлтгэл хийх хэрэгтэй байв. Үлдсэн газрыг өртгөөр нь худалдах буюу эсхүл хойшид ашиглахгүй болж барьцаанд өгч болох юм гэсэн саналыг Лестер хэлжээ. Гэтэл Росс түнш нь нэг л цөхрөнгүй байв. Энэ хүн хоёр ч удаа ийм бүтэлгүй явдалд орсон байжээ. Росс сүсэгтэй хүн болохоор ер нь мордохын хазгай болсон юм, аз харьж хэчнээн ч оролдсон хэтээсээ нэмэр болохгүй гэж үзжээ. Түнш олон нөхөд нь ч ингэж бодож байгаа гэдгийг гашуун туршлага үзсэн энэ хүн юу эс андах вэ?

	Эд нар ийнхүү хоёр жил өнгөрөөсөн бөгөөд дараа нь газраа арилжсан ажээ. Тавин мянган доллароо оруулсан Лестерт арван найман мянга гаруйхан хувь оногдсон бөгөөд хал үзсэн хашрууд харин ч нуруутай үлдэж гэж түүнд ярьж байжээ.

	
L бүлэг

	Хотын захад газар авч ид ажил болж байсан энэхүү үед хатагтай Жералд Чикаго хотноо шилжин суухаар шийдсэн байжээ. Энэ авгай Цинциннатад сууж байхдаа, элдэв хов живд орооцолдож, өчнөөн төчнөөн зэмлэлд орж Лестерийн хөглөж бүхий амьдралаас их юм дуулж мэджээ. Лестер ер нь Женнитэй суусан юм уу үгүй юм уу гэдэг асуудал мөн ч учир нь олдохгүй байв. Гэхдээ Жералд хатагтай жаахан буруу зөрүү ч гэсэн Женнийн бүх түүхийг, түүнд дурласнаас болж хамаг байдлаа үрэн таран хийсэн саятан хөрөнгөтөн болгож Лестерийг Чикаго хотын сонинд хэрхэн бичсэнийг, мөн Роберт “Кейн компанийн” хэрэгт дүүгээ оролцуулахгүй болсон тухай тодорхой мэдээ сэлтийг дуулж авчээ. Лестер ийнхүү биеэ гаргуунд хаяж байгааг дуулахад Жералд хатагтайд гомдмоор ч юм шиг өрөвдмөөр ч юм шиг эвгүй байжээ. 

	Ингээд бүтэн жил өнгөрөхөд Лестер юу ч хийсэнгүй. Дахиад хоёр жил болоход хорвоо өнгөрөх нь тэр биз. Хоосон горьдлого надад бараг байхгүй гэж Лондон хотноо Лестер Леттид хэлсэн удаа бий. Женни нэг горьдлого нь байж магадгүй юу? Тэр Женнид үнэхээр дурласан юм уу эсхүл зүгээр өрөвдсөн хэрэг үү! Энэ асуудлыг ялгаруулах гэж Летти үнэхээр сонирхож байв. 

	Хатагтай Жералд Чикаго хотноо Дрексел хэмээх цэцэрлэгийн тэнд тансаг сайхан харш хөлслөн авчээ. “Энэ өвлийг би таны нутагт өнгөрөөнө, бид ямагт уулзаж байх биз гэж найдаж байна. Цинциннатид уйдаад үхэх нь: Европоор аялснаас хойш энд ирээд бүр... за та ойлгох биз. Хагас сайн өдөр хатагтай Ноулзтай уулзсан, тэр таныг асууж байна билээ. Энэ эмэгтэй танд тун ч сайн юм. Охин нь ирэх хавар Жимми Севренстэй суух гэнэ” гэж Жералд Лестерт бичсэн байжээ. 

	Хатагтай Жералдын ирэхийг хүлээж суухдаа Лестер сэтгэл нь аятайхан ч юм шиг, аягүй ч юм шиг нэг л үймрээд байв. Тэр гэртээ элдэв үдэшлэг уулзалт зохиох нь лав. Намайг Женнитэй хамт гэртээ урих гэж тэр дэмийрвэл яана. Үгүй, арай ч тэгэхгүй биз. Байдал ямар байгааг тэр мэдэж байх л ёстой. Ер нь ч бичсэн захианаас нь мэдэгдэж байна. Тэр “надтай ямагт уулзаж байх санаатай байна” тэгэхдээ Женнитэй биш харин өөртэй нь уулзах хэрэг болж байна. Ингэхлээрээ Леттид хамаг юмаа хайр найргүй ярья. Хойшдоо ямаршуу харилцаатай явахаа өөрөө мэдэг гэж Лестер шийдлээ. Жаргал зугаа, торго дурданд умбасан үзэсгэлэн гоо Леттитэй тохилог зассан зочдын өрөөнд тухлан сууж хүүрнэх тэр мөчийг ашиглан Лестер илэн далангүй яриагаа дэлгэжээ. Энэ үе бол газар авч манаргасан өнөө ажил нь гайхалтай юм болохгүй нь гэж Лестер эргэлзэх болсон яг тэр үе нь байжээ. Ийнхүү Лестер урамгүй байсан болохоор байдлыг нь ойлгож, сэтгэл засах хүн түүнд үнэхээр хэрэгтэй байв. Лестер бодож санасан зүйлээ Женнид цухуйлгаагүй л байжээ. 

	Шивэгчин хүүхэн хатагтайд цай, Лестерт коньяк, соодтой ус хоёр тавьж өгөөд одоход нь Летти түүнд туслахаар шийдэж өөрөө яриа үүсгэж эхлэв. 

	— Европоос эргэж ирээд Лестер таны тухай би олон л юм сонслоо. Өөрийнхөө тухай надад яриач. Танд хамаатай юм бүгд надад хэчнээн ойр дотно байдгийг та мэдэх биз. 

	— Та юу сонссон бэ, Летти? гэж Лестер тайван асуув. 

	— За нэгдүгээрт, таны эцгийн гэрээсийг, эцгийнхээ компанид та оролцохгүй болсныг дуулсан, бас хатагтай Кейнийн тухай элдэв хов жив дуулсан, энэ ч яах вэ надад нэг их сонин зүйл биш. Та намайг ойлгох биз. Гэхдээ хууль ёсоор эзэмших ёстой зүйлээ олж авахын тулд амьдралаа жаахан янзалъя гэж та үнэхээр бодохгүй байна гэж үү? Хэрэв та нар үнэхээр хайрын нандин сэтгэлтэй биш бол энэ байдал чинь үлэмж их хохирол хэлмэгдэл мэт надад санагдаж байна. Тийм үү, Лестер ээ? гэж Летти тоглосон байдалтай асуув. 

	Лестер хариу хэлэхгүй сууснаа:

	— Летти минь танд юу гэж хэлэхээ ч мэдэхгүй байна. Заримдаа би түүнд хайртай ч юм шиг, заримдаа ч итгэл муутай л байх юм. Би тантай ний нуугүй ярья. Би амьдралдаа ийм хүнд байдалд орсон удаагүй. Та надад их л сайн байх юм. Харин би... таныг юу гэж үздэгээ одоо ярихгүй, гэвч ямар ч гэсэн би л танаас юмаа нуухыг хүсэхгүй, надад эхнэр байхгүй гээд дуугүй болов. 

	— Би тэгж бодож байсан гэж Летти хэлэв. 

	— Дэндүү их тээнэгэлзэж явснаас би эхнэргүй байгаа юм. Анх Женнийг үзээд хорвоод хосгүй сайхан хүүхэн гэж бодож билээ. 

	— Тэр үед та ч намайг юманд бодохгүй байсан даа гэж Жералдыг дундуур нь орж ярихад

	— Битгий уралдаж яриач дээ гэж хэлүүлэх гээд байна уу? гээд Лестер инээмсэглэв. 

	— Ганцхан л юм надад хэлж өгөөч, би дахиж юм огт асуухгүй. Кливлендэд байхдаа ингэсэн хэрэг үү?

	— Тийм ээ

	— Надад хүн тэгж ярьсан юм гэж Жералд лавтган өгүүлэв. 

	— Энэ бүсгүйд нэг л... байсан юм

	— Яагаач үгүй л дурладаг нь, за ийм ч явдал байдаг л даа гэж Летти ахиад тэссэнгүй хэлчхэв, түүний сэтгэл тун ч гонсгор болов. 

	— Та намайг ер нь яриулах уу, үгүй юу?

	— Уучлаарай, Лестер өнгөрсөн юм бодогдож, сэтгэл эвгүй болоод байх юмыг чинь яах вэ. 

	— За ерөнхийдөө би бүр үймэрч гүйцсэн юм. Энэ хүүхэн надтай зам таарахгүй хүн гэж мэдсээр байсан боловч би түүний өө сэвгүй, ганц сор юм гэж үзсэн билээ. 

	Бид ардчилсан оронд амьдарч байна. Түүнтэй нийлье, тэгээд дараа нь... та мэднэ шүү дээ, яадаг билээ тэгье л гэж би бодож байлаа. Ингээд л би алдаа ч хийв. Энийг ийм ч сүрхий юм болчихно гэж хэзээ ч бодсонгүй. Урьд нь танаас өөр нэг ч эмэгтэй надад аятай бодогдоогүй, ер нь илэн далангүй хэлэхэд би тантай л сууна байгаа ч гэж нэг их бодсон юм байхгүй. Гэрлэнэ гэдэг над шиг хүнд зохихгүй явдал мэт санагдаж байв. Ганцхан Женнийг л авах юм сан, дараа нь тэгээд уйдвал салж ч болно гэж би дотроо боддог байлаа. Би түүнийг гачигдал дутагдалд оруулахгүйг бодно. Бусад нь ч надад хамаагүй, түүнд ч тийм байгаа биз. Ойлгож байна уу?

	— Ойлгож байна. 

	— За ингээд л Летти минь, бүтэлтэй юм огт болоогүй юм. Тэр бол гойд онцгой эмэгтэй, ариун нандин сэтгэлтэй, ухаалаг бүсгүй. Бидний ойлгоцоор бол тэр боловсролгүй хүн, тэгэхдээ төрөлхийн уран эвлэгхэн намбатай бүсгүй юм. Ёстой гэрийн эзэн, хүүхдийн эх байхдаа зохисон хүн. Түүнд хүнийг энэрэн халамжлах элбэрэлт цагаан сэтгэл бий. Тэр эцэг эхдээ үнэн голоосоо үнэнч, хайртай болсон юм. Охиндоо хайртай гэдэг нь туйлгүй. Энэ охин минийх биш, түүний охин. Харин түүнд ихэмсэг янз өчүүхэн ч үгүй, тэр мэргэн цэцэн үг хэлж, дэмий хошин шог ярианд оролцож огт чадахгүй, тэр юмыг лав аажуу удаан боддог бололтой. Бодож санасан ямар ч чухал зүйл байлаа гэхэд тэр болгон хэлдэггүй, тэгэхдээ юу бодож, юу санаж байгааг нь ойлговол төвөг байдаггүй юм. 

	— Та ч түүнийг мөн сайхан ярьж байх шив, Лестер ээ, гэж хатагтай Жералд хэлэв. 

	— Өөрөөр яаж ярих вэ, Летти. Женни бол сайн эмэгтэй, гэхдээ би юу гэж ярьсан ч хамаагүй, ганцхан өрөвдсөнөөс л би түүнд ингээд байгаа юм шиг заримдаа санагдах юм. Эргэлзэж байна гээд Жералд хуруугаараа Лестер лүү заав. 

	— Тийм л дээ, гэсэн ч би их юм тэвчлээ. Би ер нь тэр дороо л түүнтэй суух ёстой байж гэж одоо бодох юм. Тэгтэл хэрэг бүр бишдэж хэчнээн ч маргаан, яриан болов доо, би ч бүр ээдэрч гүйцсэн хүн, бас эцгийн гэрээсийг яана, би хэрэв гэрлэх юм бол наян мянган доллар өөрөөр хэлбэл компани маань трест болж хувирсан болохоор бүр ч үлэмж их хөрөнгө үнэндээ хоёр сая хөрөнгөө алдах юм.

	Хэрэв гэрлэхгүй бол хоёр жил болоход, магадгүй түүнээс ч наана хамаг байдгаа алдах юм. Би түүнээс салж холдсон мэт байдал гаргаж болох л юм, гэвч худал хэлэх хүсэл алга. Ингэвэл түүний нэр сүрд муухай ичгүүртэй юм болно. Түүнийг гомтгож болохгүй хүн. Түүнээс салах уу үгүй юу гэж би одоо ч хэлж чадахгүй. Үнэнээ хэлэхэд би ер нь яахаа мэдэхгүй байна гээд Лестер дуугүй болж янжуур асааж татаад дэмий л цонхон тийш гөлрөхөд Летти доошоо харж, 

	— Тийм ээ, танд тун хэцүү байна даа гэж хэллээ. Тэгээд Летти босож ирээд Лестерийн данхар сайхан толгой дээр нь гараа тавилаа. Шаргал өнгийн торгон бошинзын сэжүүр Лестерийн мөрөн дээр шүргэж үнэртэй ус үл мэдэг анхилна. 

	— Хөөрхий Лестер минь бүр хүлэгджээ! Энэ хар хүлээсийг тайлах хэрэгтэй хонгор минь. Та нар яагаад хоорондоо надтай ярьж байгаа шигээ цөмийг нь хэлэлцэн ярьж, тэр өөрөө юу гэж бодож байгааг нь мэдэж болдоггүй юм бэ?

	— Ингэвэл тун жудаггүй юм болно. 

	— Гэлээ ч гэсэн Лестер минь нэг л аяыг нь олох хэрэгтэй гэж Летти мэтгэлээ. Алийн болгон юмны ая дагах вэ. Та өөрийгөө их хорлож байна. Гэрлэ гэж ч би зөвлөж чадахгүй, тэгэхдээ би өөрийгөө бодоогүй. Миний хайр сэтгэлийг та ойшоон үзээгүй цаг бий ч гэсэн би тантай суухдаа баяртай л байна. Ний нуугүй хэлэхэд надтай суух хүсэл байсан ч, байгаагүй ч би танд хайртай, үүрд хайрлаж байх болно. 

	— Би мэдэж байна гэж Лестер хэлснээ, босож ирээд Леттийн хоёр гарыг барьж, нүд рүү нь ширтлээ. Тэгснээ тэр буруу тийш харлаа. Летти сэтгэл хөдөлж, хүндээр шүүрс алдав. 

	— Тан шиг ийм том хүн жилийн орлого арван мянган доллароор ханаж болохгүй. Та зүгээр сууж болохгүй, таныг улс андахгүй. Үйлдвэр худалдааны ажил, өөрийн хүрээлэндээ дахиж байраа эзлэх ёстой. Танд хэн ч саад болохгүй, өнгөрсөн явдлыг чинь хэн ч дурсахгүй, гагцхүү эцгийнхээ хөрөнгөнөөс хувиа авах хэрэгтэй, та өөрөө зохих болзол тавьж болно шүү дээ. Харин Женни үнэнийг ухаарч учрыг мэдвэл татгалзах ч үгүй биз. Таны ярьснаар л тэр чинь хайртай дуртай л юм бол ер амиа бодохгүй нь лав. Та түүнийг эд мөнгөний хувьд сайн хангаж өгнө биз. 

	— Женнид мөнгө хэрэггүй гэж Лестер дургүй янзтай өгүүлэв. 

	— За ямар ч гэсэн Женни тангүйгээр амьдарч чадна, хэрэв их мөнгөтэй бол амьдрахад нь амархан, сонирхолтой ч болно. 

	— Намайг амьд байгаа цагт тэр юугаар ч дутахгүй гэж Лестер бардамнан өгүүлэв. 

	— Та түүнээс даруй холдох л хэрэгтэй. Өдөр цаг гэдэг үнэтэй шүү. Одоохон өнөөдөр ч гэсэн яагаад ингэж шийдэж болдоггүй юм бэ? Яагаад тэр вэ? гэж Летти улам шамдан шаардав. 

	— Битгий яар, тийм амархан хэрэг биш. Үнэнээ хэлэхэд Женнитэй ингэж ярих надад аймшигтай байна. Ингэж түүнтэй харьцвал муухай, жудаггүй юм болно. Би ч ер нь хувийнхаа юмыг нэг их дэлгэдэггүй хүн. Өдий хүртэл энэ тухай би хэнтэй ч ярьж яваагүй, тэр ч байтугай эцэг эхтэйгээ ярьж байгаагүй. Харин би таныг ойр дотно хүнээ гэж ямагт бодож ирсэн, бидний сүүлчийн уулзалтаас эхлээд л энэ тухай танд ярих хэрэгтэй юм гэж надад бодогдох болсон юм. Та надад туйлын эрхэм дотно хүн. Харин хэрэг явдал ийм болсон үед ингэж ярих нь танд хачин бодогдож болох юм. Ер нь хүний хувьд ч, эмэгтэй хүний хувьд ч та надад ойр дотно байдаг юм. Хөмсгөө зангидаад яах вэ. Та үнэн байдлыг дуулж мэдье гэсэн биз дээ? Үнэндээ ийм л байна. Харин одоо миний тухай надад ярьж өгөхгүй юу гэв. Летти түүний гарт зөөлөн хүрээд, 

	— Би тантай маргахыг хүсэхгүй, Лестер минь. Би ганцхан таныг хайрлаж дурлахыг хүсэж байна. Яагаад ийм явдал болсныг би сайн ойлгож байна. Надад гунигтай байна. Танд ч хэцүү байна гэснээ жаахан түгдэрсхийгээд хатагтай Кейнд ч хэцүү байна... Тэр бол сайхан бүсгүй. Надад тун ч аятайхан бодогддог. Гэвч Лестер минь уг нь танд тохирох эмэгтэй биш. Танд өөр хүн хэрэгтэй. Түүний тухай тантай ийм юм ярих нь үнэндээ тусгүй байна, гэвч яая гэх вэ, үнэн нь тэр юм. Хүн бүр онцлог чанартай байдаг. Хэрэв сая надад ярьсан шигээ түүнд цөмийг нь тэгж яривал тэр ойлгож зөвшөөрөх байх гэж найдаж байна. Хэрэв түүний оронд би байсан бол Лестер таныг яв л гэх байсан даа. Та надад итгэнэ байх гэж бодож байна. Ер нь олигтойхон шиг эмэгтэй хүн бол ингэх л ёстой. Жишээ нь надад хэчнээн хэцүү байсан ч тэвчээд л таныг тавина даа. Үүнчлэн түүнд хэцүү л байх болно, гэвч тэр таныг лав тавина. Би танаас доргүй түүнийг ойлгож байгаа байх, эмэгтэй хүн болохоор илүү ч байж мэднэ. Хэрэв би түүнтэй өөрөө яривал ч! Цөмийг нь тайлбарлаж өгнө. 

	Лестер Леттийг ширтэн харж санаа тавин зүтгэсэнд нь гайхав. Летти тун ч сэтгэл булаам сайхан байлаа. Тэр олон юм амласан... 

	— Битгий яар л даа гэж Лестер давтан хэлээд надад бодох хугацаа өг. Надад цаг байна гэв. 

	Летти гонсгордуу болсон боловч сэтгэлээр унасангүй, хамаг сэтгэлээ илчилсэн тийм харцаар Лестерийг ширтээд

	— Одоохон л учрыг нь олох хэрэгтэй гэж давтан өгүүлэв. Летти энэ хүнийг оосорлож авах гэж зүтгэсэн бөгөөд үүнийгээ ч ичиж зоволгүй илчилжээ. 

	— За би бодъё гэж Лестер зовсон байдалтай хэлээд түүнтэй бушуухан салах ёс хийнгүүт гарч одов. 

	
LI бүлэг

	Лестер өөрийн байдлыг удтал ул суурьтай эргэцүүлэн боджээ. Бидний бодол төлөвлөгөөг ямагт эвдэж байдаг тэр гунигт олон тохиолдлын нэг бас л гэр орных нь амьдралыг эвгүй болгоогүй сэн бол Лестер ер нь даруйхан шиг ямар нэг юм сэдэвлэн хийх байсан бололтой. Юу гэвэл өвгөн Герхардтын эрүүл мэнд түргэн дордох болжээ. Энэ өвгөн гэр орныхоо ажил төрлөөс аажмаар ухарч больж ирсэн бөгөөд эцэст нь хэвтэрт оржээ. Женни эцгийгээ харж асарсаар байв. Веста өдөрт түүнийг хэдэн удаа эргэж үзэх бөгөөд Лестер ч орж эргэдэг байлаа. Герхардтын ор нь цонхон тушаа байв. Цэцэрлэгийн доторх модод, түүний цаана харагдах гудамжийг хэдэн цагаар ширтэн суухдаа аж ахуйн ажил маань нэг л өөрийн нь хяналт заавраас ангид явж байна даа гэж бодно. Хөтөч Вудс, морьд тоног хэрэгслийг сайн цэвэрлэж арчлахгүй, шуудан зөөгч сонин хэвлэл сайн тараахгүй, галч дэндүү их нүүрс үрж байгаа мөртөө байшин олигтой халахгүй байна гэх зэргээр бодно. Энэ өвгөн насан туршдаа ийм аар саар ажил явдал хөөцөлдөж ирсэн бөгөөд төрөлхөөсөө гэр орны эзэн мэт явжээ. Тэр өөртөө оногдсон үүргийг үнэнч шударга хэлбэрэлтгүй биелүүлдэг байв. Ингэхлээр одоо өөрийг нь үгүй болоход бүх юм хааш яаш болж хамаагаа алдана гэж үнэхээр сэтгэл зовох болов. Хөх торгоор өнгөлж хавж хийсэн гоё сайхан дээл, шөнийн дулаан зөөлөн шаахай Женни эцэгтээ бэлэглэсэн боловч түүнийг нь бараг өмссөнгүй. Тэр орондоо хэвтээд, Библи судар Лютерийн сонин уншиж, Женнигээс гэр орны сонин сайхныг дуулж суух дуртай болжээ. 

	— Чи доошоо байшингийн доод хонгил руу тэр золиг юу хийж байна хараад ирэхгүй юу. Өрөөнүүд бүр хөрж гүйцлээ. Тэр юу хийж байгааг би мэдэж байна. Ном уншаад л сууж байгаа, хамаг нүүрс нь шатаад дуусахад л нэг сэхээ орж гал түлдэг хүн. Тэнд нь пиво бэлэн байгаа. Чи тэр пинг цоожлооч. Тэр ямар ч хүн юм билээ, яаж мэдэх вэ, магадгүй өөдгүй муухай ч амьтан байж юу магад гэх зэргээр өвгөн үглэж гарав. 

	— Гэр дулаахан байна, галч залуу тун сайн, төлөв томоотой Америк хүн, ганц аяга пиво уухад яах вэ, энэнээс нэг их хор болох ч юу байх вэ гэж Женни эцгээ ятгаж үзлээ. Гэтэл Герхардт өвгөн улам уурлаж:

	— Та нар ч ингэдэг л улс. Хайрлаж хямгадна гэдгийг огт мэддэггүй хүмүүс. Намайг л бөгс өндийв үү үгүй юу туйлж гарах юм. “Тун сайн!” гэнэ шүү. Түүнийг тийм сайн хүн гэж чи яаж мэдээ вэ. Тэр тэгж сайн гал түлж байна уу? Үгүй байх аа! Гудамжны хивс цэвэрлэж байна уу? Үгүй! Тэд ч тийм сайн улс даа, дандаа л хойноос нь харж байхаас аргагүй улс. Чи өөрөө л аж ахуйгаа сайн харж хандаж байх ёстой гэж Герхардт өвгөн ууртай нь аргагүй өгүүлэв. 

	— За, аав аа, би харж байя. Битгий сэтгэл зов. Тэр пивыг цоожилъё. Хатсан талх, аяга кофе авчирч өгөх үү аав аа гэж Женни аргадангуй хэлэв. 

	— Хэрэггүй, миний дотор нэг л онц биш байна. Бушуухан л гайгүй болоосой гэж Герхардт санаа алдан өгүүлэв. 

	Хотын энэ хэсэгт л хамгийн сайн гэж үздэг хашир, өвгөн эмч Мэйкинийг Женни залж аавыгаа үзүүлжээ. Гол нь тайван байлгаж, халуун сүү, зүрхний дусал өгч байх хэрэгтэй гэж тэр доктор зөвлөсөн бөгөөд тэгэхдээ бүрэн эдгэрнэ гэж найдаж болохгүй гэдгийг Женнид хэлжээ. 

	— Нас өндөр болно гэдэг аргагүй. Тун ч дордож. Хэрэв үүнээс хорин насаар залуу байсан сан бол би аргалж босгох л байна, харин ийм... Гэхдээ нэг ч их сүйд болох юм алга. Гайгүй засрах биз, хэвтрээсээ ч биш шүү дээ. Жишээ нь миний ч хоногийн тоо цөөрсөн гарах байх. Гэхдээ баттай үг хэлж чадахгүй. Хэн ч мөнх гээд би ер сэтгэл зовдоггүй овоо л нас насаллаа яах вэ болох нь тэр гэжээ. 

	Эцэг минь таалал төгсөх ойртож гэж бодохоор Женни их л гунигтай болов, гэвч ийнхүү асарч сувилуулсаар амьдралынхаа сүүлчийн өдрийг ашгүй амгалан тайван, сэтгэл гомдолгүй өнгөрүүлж байна даа гэж бодоод жаал дотор нь уужирч байв. 

	Тэгтэл Герхардт өвгөн ер нь хоногоо хүлээх болж гэдэг нь хэн бүхэнд дороо илэрхий болов. Ийм учраас Женни ах дүү нартаа мэдэгдэхээр шийджээ. Эцгийн нь бие ямар байгаа тухай Женни, Басстаа бичсэн чинь тун их ажилтай байна, хэрэв онцын аюулгүй байгаа бол ер нь очиж чадах болов уу даа гэсэн хариу захиа иржээ. Бас дүү Жорж нь Рочестерт, Шефф-Жефферсоны компани байх аа, нэг хээ угалз гаргах фабрикт ажиллаж байгаа, Марта нөхөртэйгөө Бостон хот руу явсан, төвөөс холгүй хаяа хот Белмонтод сууж байгаа, Уильям Омахад цахилгаан компанид техникчээр ажиллаж буй Вероника нөхөртэй болсон, нөхөр Альберт Шериден нь Кливлендэд эмийн барааны агуулахад ажилтай гэх зэргээр Басс бичээд сүүлд нь гомдсон байдалтай нэмэн “Вероника надтай ер ирж уулздаггүй, гэсэн ч би түүнд хэл хүргэе” гэжээ. Тэр захиагаар нь Женни бүх ах дүү нартаа захидал бичжээ. Эмэгтэй дүү нар нь: тун харамсалтай байна, хэрэв ямар нэг юм болбол Женнийг хэл мэдэгдээрэй гэсэн товчхон хариу ирүүлцгээжээ. 

	Эцэг нь тун муудвал Чикагод ирэхийг бодъё гэж Жорж бичээд хэл чимээ өгч байхыг хүсжээ. Харин Уильям захиаг нь аваагүй гэдгийг Женни хожим нь мэджээ. 

	Эцэг нь ужиг өвчилсөөр өөд болох зуур Женни маш их зовуурилжээ. Урьд нь эд нар бие биеэсээ хол байсан боловч сүүлийн жилүүдэд туйлын ойр дотно болсон аж. Ад үзсэн энэ охин маань ялангуяа өөрт нь тун сайн халамжтай болохыг Герхардт ойлгох болов. Женни түүнтэй хэзээ ч муудалцаж, юун дээр ч зөрж байгаагүй билээ. Эцгээ өвчтэй байх үед Женни өдөрт олон дахин эргэн үзэж, юу хэрэгтэй вэ, хоол тохирч байна уу гэж ямагт асуудаг байв. Эцгээ улам бүр дордох үед нь Женни өрөөнд нь орж ном унших буюу юм оёж хажууд нь удаан харж суух болжээ. 

	Нэг удаа Женни дэрийг нь засаж өгөхөд эцэг нь охиныхоо гараас атгаж, үнсжээ. Женни гайхаж толгойгоо өндийлгөөд, зүрх нь шимширчээ. Герхардт тун ч өрөвдмөөр хөөрхийлөлтэй, нүдэнд нь нулимс гүйлгэнэж байлаа. 

	— Чи ёстой сайн охин, намайг сайн асарч өргөлөө. Би дандаа уурлаж, үглэдэг, гэхдээ хөгшин болно гэдэг хэцүү. Намайг уучлаарай хүү минь гэж тасалдсан дуугаар Герхардт өгүүлэв. 

	— За аав минь юу боллоо гэж! Надад уучлаад байх юу байх билээ? Харин би танаас уучлалт гуйх ёстой биш үү гэж уйлагнан гуйхад, 

	— Үгүй, зүгээр хүү минь гэж Герхардт хэлэв. Женни аавынхаа орны хажууд сөхрөн суугаад уйлав. Аав нь охиныхоо толгойг хатангир шар гараар илбээд, битгий уйл, би одоо их юм ойлголоо. Урт насалж удаан жаргаж их юм сураарай гэж сулхан дуугаар хэлэв. 

	Женни нүүр гараа угаая гэж өрөөнөөс нь гарч ирээд ганцаараа уйлж гарав. Герхардт үнэхээр Женнийн явдлыг уучилсан гэж үү? Женни түүнд хэчнээн худал хэлсэн билээ! Женни түүнийг улам их асарч халамжлах гэж мэрийсэн юм. Харин ингэх боломж тэр болгон байсан уу? Эвлэж сайжирснаас эцэг Герхардт нь улам жаргалтай, тайван болсон юм шиг байв. Эцэг охин хоёр удаан хугацаанд нэг дор их л сайхан байжээ. 

	— Хүү минь би бүр жаахан хүүхэд шиг байх юм. Хэрэв хөл гар муудаагүй ч бол өвсөн дээр бүжиг хийж гармаар байна гэж Герхардт нэг удаа хэлэхэд Женни инээмсэглэн шүүрс алдаад, 

	— Удахгүй бие чинь тэнхэрч сайжирна. Аав аа, тэгэхлээр би тантай хамт явж зугаална гэжээ. Миний халамжилсны ачаар аав минь сүүлийн үед дутагдаж гачигдсан юмгүй сайхан байлаа гэхээс Женни бас баярлах болов. Лестер энэ өвгөнийг их анхаарч элэгсэг байв. Орой болгон ажлаас ирэхдээ “За өнөөдөр бие нь ямар байна” гэж юуны өмнө асуудаг байсан бөгөөд мөн үдээс өмнө өрөөнд нь заавал орж хэдэн минут болдог байв. Тэгээд:

	— Бие нь гайгүй байна, нэлээн торох байгаа чи зовсны хэрэггүй гэж Женнид хэлдэг байжээ. Мөн Веста ч өвгөн аавдаа энхрийлэгдэж дассан болохоор түүнтэй хамт их цаг өнгөрөөдөг байв. Веста хэрэв саад болохооргүй бол өвгөний өрөөнд чанга дуугарч хичээл хийх буюу эсхүл өрөөний үүдийг онгойлгоод төгөлдөр баян хуур хөгжим дардаг байв. Лестер хөгжмийн хөөрхөн хайрцаг Вестад бэлэглэсэн юм. Заримдаа Веста түүнийг Герхардтын өрөөнд оруулж тоглодог ч байв. Ингэтэл Женнигээс өөр хэн боловч өвгөнд тээр болж, ганцхан Женни л хэрэгтэй байжээ. Тэгэхэд Женни юм оёж дэргэд нь чимээгүй суудаг болов. Ер нь ч тун удахгүй өнгөрөх байх гэдгийг Женни мэдэж байв. Үхэхэд нь яах ёстой вэ, тэр бүгдийг энэ айхавтар өвгөн Герхардт сайн бодож авчээ. Өмнө этгээдэд нь байх Лютерийн бяцхан оршуулгын газар хөдөөлүүлж, өөрийн нь ямагт очиж мөргөж байсан тэр сүмийн таалалт ламаар хойдохыг минь уншуулаарай гэж захижээ. 

	— Зүгээр гэмгүй, цөм болно, хар костюм, хар галстуг, ням гарагт өмсдөг шаахай л надад өмсгөөрэй. Өөр юм надад огт хэрэггүй, ингээд л гүйцэх нь тэр гэж хэлжээ. Ийм юм битгий яриач гэж Женни уйлсан боловч ингэх нь өвгөнд өөрт нь хэрэгтэй байжээ. Нэг өдөр дөрвөн цагийн алдад өвгөн бүр дордож эхлэв. Женни эцгийнхээ амьсгааг нь чагнаж гарыг нь барьж үзэв. Тэгтэл тэр ганц хоёр удаа нүдээ нээж инээмсэглэснээ:

	— Би үхэхээс айхгүй байна, хийх юмаа хийсэн хүн гэж хэлэв. Аав аа үхэх тухай яриад юу хийх вэ гэж Женни зовуурьтай хэлэхэд, 

	— Тэртэй тэргүй өнгөрч, чи надад ёстой элбэрэлтэй сайхан байлаа хүү минь. Чи сайн эмэгтэй гэж Герхардт өгүүлэв. Энэ бол түүний эцсийн үг байлаа. Ингээд таван цаг орчимд өвгөн өөд болжээ. Энэхүү хүнд амьдрал зугуухан, тод гэгчээр төгсгөл болсон нь Женнийг айхавтар донсолгов. Герхардт түүний элбэрэлт цагаан сэтгэлт энэрэлт эцэг гэж бодогдохоор барахгүй эрхэм нөхөр, зөвлөгч нь байв. Одоо тэр, гэр бүлээ дэвжүүлж, гэмгүй сайхан амьдрахын төлөө хамаг хүчээ зориулсан үнэнч, хөдөлмөрч герман хүн яг дүрээрээ Женнид харагдана. Женнийн төлөө Герхардт хамгийн их сэтгэл зовж байсан юм. Харин түүний тухай бүх үнэнийг тэр ийнхүү эцэс болтлоо мэдэж чадсангүй. Энэ өвгөн нэг л газар байгаа, худал хэлснийг нь мэдэж байгаа болов уу гэж Женни бодож байлаа. Тэр Женнийг уучилсан болов уу? Женнийг сайн эмэгтэй гэж тэр хэлсэн шүү дээ. 

	Бүх хүүхдэд нь цахилгаан утас явуулжээ. Басс хариу ирүүлснээс гадна маргааш нь өөрөө ч иржээ. Харин бусад нь ирж чадахгүй нь гэсэн утас ирүүлсэн бөгөөд бүх байдлыг тодорхой хэлж мэдэгдэхийг хүсэцгээсэн байж. Женни тэдэнд захиа бичжээ. Лютерийн нэг ламтан талийгаачийн толгой дээр маани уншиж өгөөд оршуулах өдрийн тухай хэлжээ. Ингээд оршуулах товчооны нэг бүдүүн биетэй ярвагар зантай төлөөлөгчид оршуулах ажлыг даалгасан аж. Айлын нь хүмүүсээс ганц нэг хүн орж ирсэн бөгөөд арай цөмөөрөө танилаа алдчихаагүй бололтой ажээ. Нөгөөдөр нь оршуулжээ. Женни, Веста, Басс нартай хамт Лестер Лютерийн шашны улаан туйпуут бяцхан сүм рүү явсан бөгөөд уйтгар гунигтай ёслолыг сайн тэвчиж өнгөрүүлжээ. Лестер хойд насны жаргалын тухай унжирсан сургаалыг хүлцэнгүй сонсож, тамын тухай ярихад нь зэвүүцэн эвгүйцэж байв. Басс ч мөн уйтгартай байсан боловч аргагүй ёс дагаж өнгөрөөв. Герхардт түүнд бүр алин цагийн хүний хүн шиг болсон байжээ. Ганцхан Женни л эцгээ өрөвдөж үнэхээр уй гашуун болов. Түүний бүхий л амьдрал, гачигдаж зовж явсан олон жил, айлын түлээ хөрөөдөж, фабрикийн агуулахын тагт дээвэр дээр амьдарч байсан үе, арван гурав дахь гудамжинд байсан муу яйжгай байшин, Кливленд хотноо Лорри-стрит гудамжинд өнгөрүүлсэн зовуурьт өдрүүд, охины хийсэн нүгэл, авгайн үхлээс учирсан бүх уй гамшиг, Вестаг энхрийлсэн халамж, эцэст нь нас барахын нь өмнө өнгөрсөн сүүлийн хэдэн долоо хоног энэ бүгдийг Женни давтан боджээ. 

	«Маш сайн хүн байсан даа, цөмийг л сайн байлгах гэж хичээдэг сэн” гэж Женни бодлоо. “Бурхан тэнгэр минь хүчтэй ч, ээлтэй ч” гэж оршуулах дуулал эхлэхэд Женни эхэр татан уйлав. 

	Лестер Женнийн ханцуйнаас татав. Женнийн уй гашуудлыг тэр хуваалцаж сэтгэл их зовжээ. 

	— Ингээд яах вэ, бусдыгаа бод. Уйлах чинь надад хэцүү байна, би босоод явмаар байна гэж Лестер шивгэнэхэд, Женни жаал тайтгарсан боловч эцгээсээ ийнхүү хагацаж, эцсийн шижим холбоо нь хэрхэн тасарч байгааг санахад элэг зүрх нь эмтэрнэ. 

	Лютерийн ёсны хүн оршуулах газар Лестер газар авхуулж талийгаач өвгөний шарилыг энгийн байдлаар булсан ажээ. Нүцгэн модод, хатаж гандсан өвс, хүрзээр онгичин ухсан бор хөрс шороог Лестер бодлогоширсон янзтай ширтэн харж байв. Ажилчин хүний эцсийн орон энэ оршуулгын газар тун ч ядуу буурай байв. Гэвч яая гэх вэ Герхардт чухамхүү энэ газар л оршуулахыг хүссэн болохоор тэгэх л ёстой юм байлгүй. Бассын бодлогоширсон туранхай нүүрийг Лестер ажиглан хараад ирээдүйд тэр юу хийх бодол төлөвлөгөөтэй байгааг таамаглаж байлаа. Тамхины худалдаа л Басст амжилттай болмоор юм шиг бодогдох ажээ. Женни уйлж бөлцийсөн нүдээ арчиж байхыг Лестер хараад “Тун гайхалтай юм даа” гэж дотроо бодов. Женни үнэхээр түргэн сэтгэлтэй болох нь мэдэгдэж байв. “Сайн эмэгтэй гэдэг бол тайлагдахгүй оньсого юм даа” гэж Лестер бодов. 

	Тэд цөмөөрөө салхи үлээсэн тоостой гудамжаар гэр лүүгээ буцаж явцгаав. 

	— Женни юм бүгд дээр арай дэндүү сэтгэлээ зовоож юм бодох юм. Амьдралыг арай муу талаар нь ойлгож байна. Бид бүгдэд их, бага л гэхээс биш ер нь цөмд нь зовлон бий. Түүнийг зовж туулах ёстой. Нэг хэсэг нь бусдаасаа хавьгүй их жаргалтай мэт л байх нь худлаа юм. Цөмд нь л төөрөг зовлон байдаг юм гэж Лестер хэлэхэд, 

	— Ер нь зарим хүмүүс тун ч өрөвдмөөр байх юм тэгэхлээр би яах вэ дээ гэж Женни хэлэв. 

	— Женни ер нь өрөвчхөн сэтгэлтэй шүү гэж Басс дундуур нь орж өгүүлэв. 

	Лестер ямар гайхамшигтай хүн бэ, эд нар яасан баян суудаг юм, дүү маань ямар сурвалжит айлын эзэгтэй болов оо гэж Басс ямагт бодож байв. Женни чухам ямаршуу хүн болохыг Басс ойлгоогүй л явсан бололтой. Гэтэл амьдрал гэдэг тун ч хачин юм. Басс саяхан болтол нь Женни ер нь ямар ч хэрэггүй болсон хүн, түүний амьдрал яагаад ч сэхэхгүй гэж бодож байжээ. 

	— Чи ямар ч гэсэн биеэ барихыг бод, амьдралд тохиолдох юм бүгдийг аюул гамшиг гэж битгий бодож бай гэж Лестер эцэст нь өгүүлэв. Лестерийн үг Бассын сэтгэлд бүрэн тохиров. Женни үг дуугарахгүй сүйх тэрэгний цонхоор ширтэн явна. Эд нар одоохон чимээ аниргүй, хөндий том байшинд буцаж ирэх гэж яваа нь энэ. Гэтэл одоо тэнд хөгшин Герхардт байхгүй түүнтэй Женни хэзээ ч уулзахгүй шүү дээ. Сүйх тэрэг хашаан дотор орж ирэв. Уйлж, дуу шуугүй болсон Жаннет зочдын өрөөнд ширээ засаж цай уухаар бэлтгэжээ. Женни гэр орныхоо ажлаар оролдож эхлэв. Үхэл зовлонгийн дараа нэг л юм болох вий гэдэг бодол Женнийн сэтгэлээс ер гарч өгөхгүй байв. 

	
LII бүлэг

	Өвгөн Герхардтын нас барсныг Лестер нэг их юманд бодоогүй, гагцхүү Женнийг өрөвдсөн байж. Өвгөнийг яриагүй сайн хүн гэж Лестер үнэлж үздэг байсан боловч чухам өөрөө нэг их юм болдоггүй, нэг ч их дотно байгаагүй юм. Женнийг амрааж, биеийг нь янз оруулахын тул Лестер түүнийг далайд аваачиж арав хоног байлгасан бөгөөд Чикагод буцаж ирснийхээ дараа Женнийг ажил явдалдаа оролцуулж, уг байдлыг хамтран хэлэлцэхээр шийджээ. Газрын наймаа бүтэлгүй болсныг Женни мэдэж байсан болохоор уг хэрэг нэлээд дөхөмтэй болжээ. Хатагтай Жералдынд очсоныг нь ч Женни мэдсэн байж. Ингэж танилцах нь зүйтэй ч гэж Лестер өөрөө Женнид ярьжээ. Хатагтай Жералд нэг удаа, Лестерийг Женнитэй хамт айлчлан ирэхийг урьсан боловч өөрөө тэднийд ирээгүй, ирэхийг ч бодоогүй билээ. Ингэнэ ч гэдгийг Женни сайн ойлгож байв. Эцгээ хөдөөлүүлснээс хойш Женни цаашдаа яаж амьдрах билээ гэж ямагт бодох болов. Лестертэй сууна гэж бүр горьдохоо больсон бөгөөд Лестерийн байдлыг харахад ер тэгж итгэх аргагүй. 

	Мөн энэ үеэр Роберт шийдвэртэй ажиллах нь чухал гэж үзжээ. Лестерийн хувьд нөлөөлөх боломжгүй гэж Роберт үзэх болсон бөгөөд урьд нь оролдож үзэхээрээ л болж. Харин Женнитэй ярилцаж яагаад болохгүй билээ? Ер нь Женни зөв юм хэлэхэд итгэж ойлгох нь лав. Лестер өдий болтол түүнтэй суугаагүй байгаа болохоор тэр ер нь тийм бодол төлөвгүй байгааг Женни лав ойлгож байгаа байх. Ямар нэгэн найдвартай өөр хүнийг Женнитэй уулзуулж уг байдлыг тайлбарлаж өгөх хэрэгтэй. Тэгэхдээ сайн л хангамжтай байлгана гэдгийг хэлэх хэрэгтэй юм. Магадгүй Женни Лестерээс холдож энэ тусгүй явдлыг эцэс болгох биз. Ямар ч гэсэн Лестер дүү нь юм болохоор хэрэв тэр хөрөнгөө алдвал гомдолтой хэрэг болно. Роберт одоо ийнхүү зөөлөн сэтгэл гаргаж болохоор байв. Тэр шинэ трестийн ажил хэргийг ёстой гартаа атгаж хөдөлгөж чадахтайгаа болжээ. “Найт, Китли, О’Брайен” хэмээх хууль цаазын контороос ноён О’Брайеныг ийнхүү зууч этгээдээр авахад хамгийн болдог хүн гэж Роберт эцсийн эцэст шийджээ. О’Брайен бол эелдэг, сайхан сэтгэлтэй, юмны эв аяыг олдог, хууль мэддэг хүн. Ингэхлээр Лестерийн ах дүү нар Женнийг хэрхэн үзэж байгааг, хэрэв түүнээс Лестер холбоогоо таслахгүй бол Лестер өөрөө ямар хохиролд орох зэргийг Женнид эвтэйхэн тайлбарлаж өгч чадах хүн бол О’Брайен юм. Хэрэв Лестер эхнэртэй юм бол О’Брайен үүнийг мэдэж чадах хүн. Женни бол тавь, зуун мянга ч юм уу бүр зуун тавин мянган доллар ч аваг, ер нь хангалуун л амьдралтай болох юм. Ийнхүү Роберт эрхэм О’Брайеныг дуудаж ирүүлээд Арчибалд Кейны төлөөний даамал болох учраас хүү Лестерээр зөв шийд гаргуулах талаар санаа тавьж ажиллах давхар үүрэгтэй гэдгийг нь урьдчилан ярьж өгөөд түүнд зохих заавар өгчээ. 

	Ноён О’Брайен энэ хэргээр Чикаго хотноо явжээ. Төмөр замын буудлаас шууд Лестер лүү утасдаж, тэр бүхэл өдөржингөө хотоос гарч явсныг мэдээд их л урамтай болов. Тэр Хайд-Парк руу очиж, Жаннетад үнэмлэхээ үзүүлэв. Хэдэн мөч болоход Женни гарч ирсэн бөгөөд тэр хүн ямар чухал даалгавартай ирснийг тэр яахан мэдэх билээ. Ноён О’Брайен Женнитэй их л эелдэг дотно байдлаар мэндлэв. Тэгээд О’Брайен толгой бөхийлгөн, 

	— Хатагтай Кейнтай ярих завшаан надад олдож байна уу? гэж асуухад, 

	— Тийм ээ, гэж Женни хариулав. 

	— Миний үнэмлэхийг үзээд та үнэмшиж мэдэх биз. Би бол «Найт, Китли, О’Брайен” пүүсийн О’Брайен гэдэг хүн. Бид бол таны... ноён Кейний эцэг талийгаач Кейний итгэмжилсэн, төлөөний хүмүүс. Миний ийнхүү ирсэн явдал танд хачин бодогдож болох юм, хэргийн учир гэвэл ноён Кейний эцгийн гэрээст хүүдээ болоод танд шууд холбогдолтой хэлсэн зарим зүйл бий юм. Танд хэрэв ноён Кейн өөрөө урьд нь хэлээгүй бол одоо аргагүй танилцуулалгүй болохгүй тийм чухал зүйлүүд байсан юм. 

	— Би... Уучлаарай намайг, харин ямар янзтай зүйл захиж хэлснийг бодож үзэхэд ер нь ноён Кейн тэр тухай хэлээгүй л байх аа гэж би бодож байна гээд ноён О’Брайен бүхий л байдал, нүүр царайны нь өнгөнөөс үзэхэд нэг л асуулт тавьсан янзтай үгээ таслав. 

	— Би ер нь сайн ойлгосонгүй, тэр гэрээсийн тухай надад мэдэх юм юу ч алга. Хэрэв миний мэдэх ёстой тийм зүйл тэнд байгаа бол ноён Кейн надад хэлэх байлгүй. Одоогоор хэлсэн юм огт байхгүй. 

	— Аа тийм үү? гээд ноён Брайен тааламжтай санаа алдаад, — Би зөв боджээ. Би одоо уг зүйлийг танд товчхон ярьж өгье. Бүх зүйлийг тэгж тодорхой мэдэх хэрэг байна уу өөрөө мэдээрэй. Та суухгүй юу?

	Эд нар одоо болтол зогсож байсан аж. Женни суухад ноён О’Брайен сандал авч зэрэгцэн суугаад, 

	— За яриагаа эхэлье. Ноён Кейний талийгаач эцэг хүүгээ тантай холбоотой болсонд тун ч аягүй байсныг би ч нэг их яриад юу хийх вэ... гэхэд, 

	— Би мэдэж байна... гэж Женни хэлснээ дуугүй болов. Женни нэг л зовсон гайхсан янзтай, тусгүй юм болох нь гэдгийг гадарлаж эхлэв. 

	— Нас барахаасаа өмнөхөн Кейн гуай энэ талаар таны... ноён Лестер Кейнтэй ярилцсан юм. Тэр гэрээстээ хөрөнгөө хуваах талаар хэд хэдэн болзол тавьсан бөгөөд тэр өөрийн хүү, таны... ноён Кейн ноогдох хувиа авахад нь бэрхшээлтэй болзол байсан юм. Уг нь ноён Лестер Кейн бол “Кейн компанийн” их хөрөнгөний дөрөвний нэг хувийг өөрөөр хэлбэл одоо сая орчим, илүү ч байж магадгүй тийм өмчийг, мөн бусад хөрөнгөний дөрөвний нэг хувь буюу барагцаалахад таван зуун мянган долларын хөрөнгийг өвлөн авах ёстой байв. Миний мэдэх л, өвгөн Кейн хүүдээ энэ хөрөнгийг үнэхээр өвлөн үлдээх гэж ихэд бодсон билээ. Харин эцгийн нь тавьсан болзол ёсоор бол ноён Лестер Кейн эцгийнхээ нас барахын өмнө хэлсэн ганц хүслийг нь... биелүүлбэл л өмчөө авч болох юм, гэж ирсэн хуульч маань яриад дуугүй болов. Тэгээд зовсон янзтай ийш тийш харна. О’Брайен урьд нь гадарлаж байсан хэдий боловч Женнийн намбатай сайхныг одоо л ажиж мэдэв. Лестер элдэв ятгалга зөвлөгөөг хэрэгсэхгүй, энэ бүсгүйгээс салж хагацахгүй байсны учрыг хуульч өвгөн ойлгож авчээ. Юу хэлэхийг нь хүлээж суухдаа мань хашир Женнийг битүүдээ ажиглаж суув. 

	Женни дуугүй суусаар эцэст нь тэвчиж чадсангүй. 

	— Ямар хүсэл байсан юм бол доо? гээд асуучхав. 

	— Таны ингэж асуудаг туйлын зөв хэрэг. Ийм юм ярихад надад ч тун хэцүү байна. Би тус пүүсийг төлөөлж, ноён Кейний эцгийн гэрээсээр итгэмжилсэн хүний хувьд тантай уулзахаар ирсэн билээ. Энэ таны... ноён Кейн хэрхэн зовуурьтай байгааг би мэдэж байна, та ч ямар зовлонтой байгааг бас мэдэж байна. Харин энэ бол тойрон гарч болохгүй, ямар ч гэсэн шийдэх ёстой тийм нэг сүрхий асуудал юм. Надад хэчнээн хүнд хэцүү байгаа боловч хөгшин Кейнийн гэрээстээ юу гэж хэлснийг танд хэлэх ёстой гээд О’Брайен мөн л ийш тийш гөлөлзөн харснаа хэрэв... хэрэв түүний хүү танаас салж чадахгүй гэж үзвэл... — ноён О’Брайен үгээ зөөж жаахан тасалдсанаа— өмч гэхээр юм юу ч авахгүй болно, гагцхүү жилийн ялимгүй орлого арван мянган доллар л оногдож байгаа юм, тэгэхдээ бас тантай л суувал авах учиртай юм шүү. Гэрээс ёсоор бол энэхүү гурван жилийн дотор энэ асуудлыг бүрэн шийдэх ёстой билээ. Гэтэл уг хугацаа нь удахгүй дуусах гэж байна гэж ноён О’Брайен үгээ зөөж ядсаар үргэлжлэн ярив аа. 

	За хөөрхий ширүүхэн л юм болох байх даа гээд хашир хуульч дуугүй хүлээн суув. Гэтэл Женни гайхаж, сандарсан, гашуудсан байдалтай түүнийг ширтэн харах ажээ. Миний төлөө Лестер өв хөрөнгөнөөсөө хагацжээ. Газрын наймаа хийх гэсэн нь гагцхүү сэхээ авч, биеэ даах гэсэн оролдлого байж гэдгийг Женни ойлголоо. Сүүлийн үед нэг л юм бодсон, шаналсан янзтай, уруу царайлаад байсны учир нь ийм юм байж. Эцэг нь ёстой хүүгээ өмч хөрөнгөнөөс нь салгажээ. Лестер бол ёстой аз завшаангүй хүн, тохиолдох гарз хохирлыг л ямагт бодсоор зүдэрч байгаа хүн юм байна, гэтэл надад үг цухуйлгахгүй байна шүү гэж Женни бодлоо. 

	Ноён О’Брайен мөн л сэтгэл зовж, гайхаш тасарсан янзтай байв. Женнийн царай хувирсныг тэр үзээд аргагүй өрөвдөв. Гэвч тэр Женнид бүх үнэнийг хэлэх үүрэгтэй байсан юм. Женни хариу хэлэх янзгүй байгааг ноён О’Брайен ажиж мэдээд, 

	— Ийм тусгүй юм танд мэдэгдэх учрал надад оногдсонд би туйлын их харамсаж байна. Би үнэндээ хэцүү бэрх байдалд байгаагаа танд хэлье. Би хувьдаа танд хар буруу санасан юм юу ч байхгүй, энийг л та лав ойлгох биз. Ер нь Кейний төрөл садан ч таныг муу үзэхгүй байгаа юм, үүнд та итгэх байх гэж би найдаж байна. Кейний эцэг нь шударга биш шийдвэр гаргасан гэж үздэгээ би бүр гэрээс уншсан тэр өдөр Лестерт ярьсан билээ. Гэвч ямар ч арга байгаагүй, түүний шийдвэрийг л биелүүлэх үүрэгтэй өчүүхэн би яаж ч чадаагүй билээ. Ингэхлээр таны... таны нөхөр... гээд ноён О’Брайен үгээ учиртай таслаад, — Ямар нэг шийдвэр гаргахад нь та туслах боломж байгаа бол ер нь бүх үнэнийг мэдэж авах нь зүйтэй байх гэж би үзэж байна. Лестер өв хөрөнгөнөөсөө хагацаж байгаад би түүний төрөл төрөгсдийн нэгэн адил ихэд харамсаж байна гэж ярилаа. 

	Хуульчийн яриаг сонсож нүд далдирч толгой унжуулан сууснаа Женни одоо түүн рүү тайван, тогтуун хараад

	— Тэр өв хөрөнгөө алдахгүй, тэгвэл шударга биш явдал болно гэж хэлэв. 

	Ноён О’Брайен шулуухан Женнийг Лестерийн эхнэр лугаа адил үзээд, 

	— Хатагтай Кейн танаас ийм үг дуулахдаа би их баяртай байна. Ийм юм сонсоод таныг огт өөр болох байх гэж би үнэндээ айж байлаа. Кейнийхэн ер нь гэрлэх явдлыг ихэд үнэлж үздэгийг та бэлхнээ мэдэх хэрэг. Таны нөхрийн ээж хатагтай Кейн бол их зантай, нэлээн ч ярвагар хүн байсан юм. Ах дүү нар нь ч гэсэн ам бүлдээ багтах хүнд сүрхий шаардлага тавьдаг улс юм. Лестер та хоёрын харилцааг тэд байж болохгүй, тохирохгүй явдал гэж үзэж байна. Аргагүй үүрэг ёсоор ийм эвгүй хатуу үг танд хэлэх болсныг минь уучлаарай. Сүүлийн жилүүдэд үүнийг хэд дахин хэлэлцсэн бөгөөд гэр орныхны хэлэлцээгээр үүнийг зохицуулж болохгүй нь гэдгийг талийгаач Кейн өөрөө мэдсэн юм. Хүүгээ эхлээд л буруу хэрэг хийсэн гэж тэр хөгшин үзэж байв. Ийм учраас тэр гэрээстээ таны нөхөр... уучлаарай хүүгээ танаас салахгүй өмч хөрөнгөө ч авах хүсэлгүй байх юм бол яая гэх вэ эрхбиш жаахан юм олж авах ёстой өнөө миний түрүүчийн ярьсан жилдээ авах арван мянган доллар шүү, би хатуу хахир үг хэлж байгаа бол уучлаарай, санаатай биш үүрэг ёсоор хэлж байгаа юм шүү, — Ер нь тантай суух ёстой гэсэн онцгой болзол тавьж захисан юм. 

	Женнийг харахад тун ч хөөрхийлөлтэй байлаа. Ийм юм Женнид шууд нүүрэн дээр нь хэлэхэд мөн ч сүрхий байв. Хууль ёсоор гэрлэлгүй ийнхүү хамт амьдрах гэж оролдсон нь яахан сайнаар төгсөж чадах билээ. Энэхүү гаслант будилаанаас гарах ганцхан зам гэвэл салах л хэрэгтэй байв. Лестер жилдээ арван мянгаар амьдарна гэдэг ёстой байж болохгүй хэрэг ээ!

	Ноён О’Брайен Женнийг сониучирхан ажиглана. Лестер ганцхан л алдаа хийж, яагаад түүнтэй суусангүй вэ? Ёстой гайхалтай сайхан бүсгүй дээ гэж бодож суув. 

	— Би одоо танд ганцхан зүйлийг хэлье, хатагтай Кейн минь. Энэ зүйл танд ач холбогдолгүй гэдгийг би одоо ойлгож байна. Гэвч надад даалгасан бүх зүйлийг би биелүүлэх ёстой. Миний хэлэх зүйлийг та буруугаар ойлгохгүй биз гэж найдаж байна. Хар хүнийхээ мөнгөний хэрэгт та оролцдог болов уу? Би мэдэхгүй байна гэж ноён Брайен их л эелдэг хэлэхэд, 

	— Үгүй гэж Женни шуудхан хариулав. 

	— За энэ ч яах вэ. Харин дээрх чухал асуудлыг шийдвэрлэхэд та нөхөртөө тусалбал илэн далангүй шууд хэлэхэд та өөрөө түүнээс холдож тусгаарлах нь зүйтэй гэж үзэх юм бол таны ажил амьдралд тус болохын үүднээс ингэж хэлэх завшаан надад олдлоо, ямар ч хэмжээний мөнгө... жишээ нь

	— Женни босож ирээд сохор хүн шиг гараа атгаж, цонх руу алхахад ноён О’Брайен ч мөн бослоо. 

	 — Энэ бол та мэдэх хэрэг. Хэрэв та түүнээс холбоогоо таслахаар шийдвэл таны хүссэн мөнгийг хамаагүй тавь, далан тав, зуун мянган ч доллар дуртай өгөх болно... гэж ярих нь ноён О’Брайен үнэхээр ер бусын өглөгч буянтай хүн шиг байлаа. 

	— Тэр мөнгийг ер нь та хэзээ л дуртай цагтаа авч болохоор бид хадгалах болно. Та юугаар ч дутагдахгүй гэж тэр нэмж ярив. 

	Женни ийм үг цаашид сонсохын нөхцөлгүй болж, бие нь тун ч эвгүй болсон учир ер нь хэл орооцолдох нь уу гэж бодоод, 

	— Одоо гүйцлээ, өөр цааш нь битгий юм ярьж үзээч. Намайг одоо орхиоч, үүнийг л гуйя. Би түүнээс өөрөө салж явж чадна. Цөм болж бүтнэ. Гагцхүү одоо битгий цааш нь яриач гэж гуйлаа. 

	Женнийг ямар хэцүү байдалд оруулснаа ноён О’Брайен ойлгосон бололтой,

	— Таны сэтгэл ямаршуу байгааг би сайн мэдэж байна. Би үнэндээ таныг өрөвдөж байна. Танд хэлэх учиртай бүх зүйлийг би хэллээ. Ийм юм хэлэхэд тун ч хэцүү байлаа. Гэвч яая гэх вэ, хэлэхээс аргагүй юм. Танд миний үнэмлэх баримт сэлт бий. Та дуртай цагтаа намайг дуудах буюу бичиг захидал ирүүлж болно. Би таны цагийг их авах нь, одоо явъя. Уучлаарай. Миний ийнхүү ирснийг нөхөртөө хэлэхгүй биз гэж найдаж байна. Энэ асуудлыг та өөрөө л шийдвэл дээр байх. Би түүнийг ер нь ихэд хүндэтгэж үздэг хүн. Надад их л харамсалтай байна гэхэд Женни уруу царайлаад дуугүй л зогсоно. 

	Ноён О’Брайен гарахаар үүд рүү чиглэхэд Женни хонх дарж, Жаннет зочныг үдэхээр гарч ирэв. Ноён Брайен цэцэрлэгийн дундуурх нарийхан замаар их л догь алхаж гарав. Харин ганцаараа үлдсэн Женни номын санд буцаж оров. Женни хоёр гараараа эрүүгээ тулж суугаад, туркийн торгон хивсний чамин хээ угалзыг ажихад янзын хачин харагдав. Женни өөрөө ийм л нэгэн жижигхэн байранд Вестатай ганцаараа сууж байхад Лестер маань алс хол, өөр ертөнцөд очсон мэт, дэргэд нь хатагтай Жералд байж байгаа даа, том сайхан байшин нь эзгүй хоосон болж, олон жил өнгөрлөө, одоо цааш нь... гэж тэр бодлоо. 

	Женни цорхирон уйлахыг тэвчиж хүндээр санаа алдав. Гэсэн ч нүдэнд нь нулимс гүйлгэнэв. Женни бослоо. 

	«Ингэх нь зөв. Алин цагийн ингэж зүйл дуусгах ёстой байсан юм, харин аав маань үхэж, ийм юм үзээгүй нь азтай хэрэг!” гэж Женни бодлоо. 

	
LIII бүлэг

	Ноён О’Брайен ирж Женнитэй уулзсаны дараахан ер нь ч Лестерт хэлж ярилцахаас аргагүй боллоо гэж үзэж байсанчлан уг хэрэг явдал тодорч эдний харилцаа холбоог таслах уу эсхүл харин хууль ёсоор баталж өгөх үү гэдгээс огтхон ч хамаарахгүйгээр аяндаа ойлгогдох болжээ. Ноён О’Брайен эднийд ирсэн чухамхүү тэр өдөр Висконсин дахь үйлдвэрийн жижиг хот Хегевиш руу Лестер явсан бөгөөд цахилгаан шатны шинэ мотор шалгахад ирж үзнэ үү гэж түүнийг урьсан байжээ. Ийм мотор үйлдвэрлэдэг компанийн хувь нийлүүлэгч болох гэж Лестер боджээ. Женнигээс салах гэж Лестер хэдийгээр завдаж байсан авч мөн л сурсан зангаараа өөрийн явсан тухайгаа Женнид ярихаар бэлтгэж маргааш нь буцаж ирэхэд гэрийнхэн нь нэг л уйтгар гунигтай байхыг үзэж ихэд гайхав. Женни хэдийгээр хатуу бат ухаалаг шийдсэн боловч өөрийн сэтгэлийг нууж чадахгүй байв. Цаашдаа яах билээ, юу хийх билээ гэдгээ Женни уйтгарлан бодох бөгөөд ер нь явах нь чухал гэж ямагт бодовч Лестертэй шууд ярих зориг хүрэхгүй байх гэж болгоомжлох аж. Гэтэл энэ тухай ярилгүй явж болохгүй, Лестер салахыг зөвшөөрөх ёстой. Ер нь салах нь ганц зөв зам гэдгийг Женни өөрөө сайн ойлгож байв. Женнийн төлөө Лестер ийнхүү их хохирол үзэж болно гэдэг бодол түүний толгойд ер орохгүй байв. Ирээдүйн бүх амьдрал нь ийнхүү дээсэн дөрөөн дээр байхад өдий болтол Лестер юу ч ярихгүй байсанд Женни ихэд гайхав.

	Лестер гэртээ орж ирэхийг Женни мэдээд ерийн байдлаар инээмсэглэн угтах гэж хэдий оролдсон авч олигтой юм болсонгүй, инээмсэглэсэн төдий болов. 

	— Ажил чинь бүтэмжтэй юу? гэж Женни асуудгаа асуухад, 

	— Тэгэлгүй яах вэ гэж Лестер хариулаад харин чиний ажил юу болж байна? гэв. 

	— Байдгаараа л байна. 

	Тэр хоёр номын сан руу хамт орж ирээд Лестер зуухны хутгуур авч нүүрс хутгав. Нэгдүгээр сарын тачигнасан хүйтэн өдөр байсан бөгөөд таван цагт л бүр харанхуй болов. Женни цонхныхоо хөшгийг буулгав. Тэгээд Лестер дээр эргэж ирэхэд нь тэр нэг л юм лавлах гэсэн мэт ширтэв. Женни нэг л биш болсныг Лестер гадарласан учир, 

	— Чи өнөөдөр нэг л өөр байх чинь гэж хэлэв. 

	— Үгүй ээ, зүгээр гэж Женни хариулаад уруул нь чичирхийлэхийг Лестер ажсан байжээ. 

	— Намайг бодоход чи нэг л юм нуугаад байна, чи яагаа вэ? Юу болсон бэ? гээд Лестер нүд салгалгүй ширтэв. 

	Женни түр зуур амьсгаа авч, хэлэх үгээ бодохын тул нүд буруулан жаахан суув. 

	Тэгснээ Лестерийг дахин эгцлэн хараад, 

	— Тэгсээн, нэг юм болсон, чамд ярих юм надад байна гэв. Энэ үгний цаана нэг л сүрхий юм байна гэдгийг Лестер ойлгосон боловч дэмий инээмсэглээд, 

	— Харин тийм бололтой гэв. 

	Женни юунаас эхэлж ярихаа мэдэхгүй уруулаа зууж хэсэг зуур дуугүй байснаа ярьж гарав. 

	— Өчигдөр энд Цинциннати хотоос ноён О’Брайен гэдэг нэг хүн ирээд явсан. Чи түүнийг таних уу?

	— Тийм ээ, танина. Тэр юу хийж ирсэн юм бэ?

	— Тэр миний тухай, эцгийн чинь гэрээсийн тухай надтай ярих гэж иржээ гэснээ Лестерийн царай барайсныг Женни ажиж мэдээд дуугүй болов. 

	— Миний эцгийн гэрээсийн тухай чамд тэр ямар үхсэнээ ярих гэсэн юм бэ! Тэр чамд юу гэж чалчив? гэж Лестер дуу алдан хэлэв. 

	Хэрэв тайван уужуу байхгүй бол горьгүй гэдгийг Женни ойлгоод, 

	— Лестер минь битгий уурла л даа, чи хэчнээн хохиролд учирч байгааг ноён О’Брайен надад яриад цаг тун юмгүй үлдлээ, өв хөрөнгөнийхөө хагасыг чамайг алдаж магадгүй гэж анхааруулав. Одоо чи хөдөлж үзэх болсон юм биш үү? Надаас салах цаг болсон биш үү? гэв. 

	— Золигийн хог! гэж Лестер ууртай хараагаад миний явдалд тэр яагаад хошуугаа дүрж байна! Намайг зүгээр суулгаж болохгүй нь уу? гээд их л зэвүүцсэн янзтай мөрөө хавчина. Тэгснээ дахиад л Лестер уурлаж золиг мондийн амьтад! Энэ бүгдийг Роберт л хийж байгаа хэрэг. “Найт, Китли, О’Брайен” пүүс манай явдалд оролцох ямар хэрэг байна? Ёстой би нэг та нартай үзэлцье байз! гэж тачигнаж гарав. 

	Лестерийн ёстой уур нь багтаж ядаад, царай нь муухай болж ширэв татан харна. Түүний ийнхүү уурлахад Женни айгаад үг ч дуугарч чадсангүй. 

	Лестер жаахан тайвшраад, 

	— За тэгээд тэр чамд юу гэж хэлэв ээ?

	— Тэр надад ингэж хэлсэн: Хэрэв чи надтай суувал чи жилдээ дөнгөж арван мянган доллар авч байх болно. Харин хууль ёсоор суухгүй зүгээр л урьдын адил надтай байгаад байвал чамд юу ч олдохгүй. Чи надаас юм уу, би чамаас хэрэв зайлж явбал чи бүтэн хагас сая мөнгө авах юм гэнэ. Ингэхлээр бид одоо салах хэрэгтэй юм биш үү?

	Женни Лестерт ийм түргэн асуулт тэгээд ийм гол асуулт тавих гэж ер бодоогүй, харин өөрийн эрхгүй нэг мэдэхэд үг алдсан байв. Лестер үнэхээр хайртай юм бол шууд “салахгүй” гэж хариу өгнө гэдгийг тэрхэн зуур Женни ойлгожээ. Хэрэв яасан ч өөрцгүй гэж үзвэл тэр гуйвж, унжруулах буюу уг асуудлыг хойшлуулах болно гэдгийг мөн ойлгож байв.

	— Мэдэхгүй, яагаад тэр билээ. Бидний хэрэгт гаднын хүн оролцох ч хэрэг алга, түргэн хөдөлж сүйд болоод байх ч юм алга. Эд нар наашаа ирж, бусдын хэрэгт хошуугаа дүрэхээр миний уур хүрээд байна!

	Хайр дурлалын үг хэлэхийн оронд хайнга хандаж хараал зүхэл болж уурласанд нь Женни ихэд бухимдах болов. Ер салах нь л Женнид үнэхээр чухал байлаа. О’Брайен ирлээ гэж Лестер дахин дахин яриад болж өгөхгүй байв. Хэрэг явдлаа өөрөө шийдэж амжаагүй байхад нь хөндлөнгийн нэг хүн хүрч ирээд үймүүлээд байдаг юу билээ, Лестер үүнийг ер мартахгүй байв. Харин Женни бодохдоо ямар ч гэсэн Лестер өдий олон жил хамт амьдарч зовлон жаргалаа хуваалцсан болохоор надад их хайртай байгаа, салж явах аргагүй хэрэгтэй болсон ч гэсэн тэр хэзээд сэтгэлтэй байх болно гэж найдаж байлаа. Лестер өөртэй нь хууль ёсоор суугаагүй ч байг хамаагүй, энд сүрхий учир шалтгаан олон бий. Харин одоо бүх юм зүйл дууссан болохоор тэр хагацаж салахынхаа ч өмнө болов хамаагүй хайр сэтгэлээ хэлэх байх. Лестертэй өдий жил хамт амьдрахдаа ер нь түүнийг мэдэхгүй байсан мэт Женнид бодогдовч ямар ч гэсэн ойлгож байлаа. Лестер Женнид хайртай нь ч хайртай л юм. Гэвч тэр сэтгэл санаагаа илчилж ил хэлж чаддаггүй хүн. Урьд тэр Женнийн сэтгэлийг татаж өөрийн болгож чадсан юм. Харин саад тотгор учирсан одоо үед Женнийг тогтоохоор тийм хайр дурлал байхгүй юм. Тэгээд одоо тэр Женнийн хувь заяаг шийдэж байна. Женни хэчнээн зовон шаналж, өр нь өвдөвч энэ удаа эрс шууд шийдсэн аж. Ингэхийг Лестер хүснэ үү байна уу хамаагүй, Женни түүнийг тийм их хохирол хэлмэгдэлд оруулж чадахгүй хүн. Хэрэв Лестер өөрөө явахгүй бол Женни явах ёстой. Женни үлдээд юугаа хийх вэ. Ганцхан л хариулт байж болно. Гэсэн ч Женнийг хайрлаж хэлэх үг Лестерт байхгүй гэж үү дээ?

	Женни өөрийгөө санан дурсаж магадгүй гэж бодоод, 

	— Чи жаахан хөдөлж үзэх болсон биш үү? Цаг ер нь байхгүй болох нь! гэж хэлээд үзэв. 

	Женни гагцхүү тайван байхыг л бодож ширээн дээр байсан юмыг хойш урагш нь холхиулан хөдөлгөж суув. Женни одоо юу хэлэх вэ, юу хийх вэ? Лестерийн хилэгнэн уурлах нь Женнид ямагт аймшигтай байв. Гэвч одоо түүнд ийнхүү холдон явахад нэг ч их хүнд хэцүү юм алга, түүнд Жералд хатагтай байна газар. Гагцхүү тэр өөрөө л хүсэх хэрэгтэй, тэгэх ч ёстой. Женнийг бодвол түүний байдал хамаагүй дээр шүү дээ. 

	Ах дүү нар болон ноён О’Брайенд мөн л уурлаж бухимдсаар суугаа Лестер маань, 

	— Чи энэнд сэтгэл зовоод яах вэ, цаг олдоно. Надад одоогоор шийдсэн юм алга гэж шууд хэлээд ер нь ямар муухай юм бэ! Энэ тухай би хойшид ярих ч хүсэл алга. Хоол бэлэн болсон уу? гэв. Доромжлогдсон нэр төрөө л бодсоор Лестер эелдэг зөөлөн ярихыг ч хайхарсангүй. Женнийг, түүний сэтгэлийг тэр бүр мартчихсан байж. Тэр Робертыг үзэн ядаж Найт, Китли, О’Брайен нарыг тус тусад нь юм уу хамтад нь ч гэсэн хүзүүг нь хуга мушгихад бэлхэн байв. 

	Ярих зүйл ч дуусаагүй л байлаа, хоол идсэний дараа дахин үргэлжлэв. Женни жаахан тайвширч, уужирч авав. Веста Жаннет хоёрыг байхад Женни чөлөөтэй ярьж чаддаггүй байв, гэвч ярихыг хичээв. 

	Лестерийн уур нь жаахан гарсан байх гэж Женни бодоод, 

	— Би ер нь жижигхэн шиг байр хөлсөлж авна байгаа. Энд байх хүсэл надад алга. Ийм том ханхай байшинд би ер нь ганцаараа юугаа хийх вэ гэж намуухан өгүүлэв. 

	— Ийм яриагаа болиоч дээ гэж Лестер үгийг нь шууд таслаад би энийг чинь дэмжиж чадахгүй. Ийм болно ч гэж одоогоор надад бодсон юм алга. Ер нь ч шийдсэн юм огт байхгүй гэв. 

	Лестер маань О’Брайенд дотроо гомдоод л өөрийнхөөрөө зүтгэсээр, эцэст нь Женни аргагүй бууж өгөв. Хойд эцгээ ямагт баяртай, уриалгахан байхыг үзэж дассан Веста охин, хөмхий зууж хөгжилгүй байхыг нь үзээд гайхав. Хэрэв хүсвэл Лестертэй хамт байж болох л юм гэдэг сэтгэгдэл Женнид төрж байв. Ер нь ч тэр их гуйвсан аж. Гэсэн ч Женни ингэхийг хүссэнгүй. Ингэвэл Лестерт муу болох юм. Мөн өөрт нь ч тусгүй муу явдал болох юм.

	Женни маргааш нь ч гэсэн бас л Лестерийг ятгасаар байв. 

	— Ингэх нь зөв, Лестер ээ чамд би батлан хэлье. Би ахиад чамд төвөг болохгүй, гэсэн ч ингэх хэрэгтэй юм. Чи энэнээс өөрөөр яасан ч би зөвшөөрөхгүй. Ямагт ил ярихгүй ч гэсэн унтлагын өрөөнд ч юм уу, номын санд ч юм уу эсхүл хоол унд дээр ч иймэрхүү маргаан өдөр бүр гардаг байв. Женни сэтгэлийн зовлонгоо нуухгүй болов. Лестерийг албадаж хөдөлгөх хэрэгтэй юм гэдэгт Женни итгэжээ. Лестер Женнид хэчнээн хайр халамжтай болох тусам Женнийн тэр итгэл улам лавшрав. Чухам яахаа ч Женни мэдэхгүй байв. Гэвч шийдээ олоход нь Лестерт туслахыг хичээн түүнийг уйтгартай гэгч тагнан суудаг болов. Ямар ч болов салж холдвол болох нь тэр, Лестер жаргавал миний жаргал тэр гэж Женни бат бодох болов. Лестер бол сайн хүн, магадгүй хайр дурлалаас бусад зүйл цөм бүрдсэн хүн. Тэр Женнид үнэхээр хайртай биш байна. Женни түүнд гүн хайртай хэдий боловч болсон бүх явдлыг бодоход тэр тэгж хайрлаж чадахгүй нь бололтой. Төрөл төрөгсдийн нь хатуу хахир эсэргүүцэл түүнд нөлөөлжээ. Үүнийг ч мөн Женни ойлгожээ. Лестер хэдийгээр саруул ухаантай хүн боловч мангуурсан хүмүүсийн нөлөөнөөс мултарч чадахгүй. Лестер бол юмыг хэрцгий тас дайрч Женнийг шууд хаяж чадахгүй тийм тохитой томоотой хүн, ганцхан амин хувийнхаа эрх ашгийг шулуун бодох буюу эсхүл Женнийн ирээдүйг илэрхий бодож чадахааргүй тийм сонин хүн, гэвч ингэх нь түүний үүрэг юм. 

	— Шийдэх хэрэгтэй, Лестер ээ, намайг явуул. Чи юунд тээнэгэлзээд байгаа юм бэ. Тэгвэл надад сайн, магадгүй бүх юм бүтэлтэй болсон хойно чи над руу эргэж ирвэл ир. Тэгвэл би чамайг хүлээх болно гэх зэргээр Женни дахин шахахад

	— Надад одоо шийдсэн юм юу ч алга. Би чамаас ер нь сална гэж бодохгүй байна. Миний өмч хөрөнгө надад хэрэгтэй нь ч хэрэгтэй, гэвч мөнгө гээд л гүйцэх юм биш. Хэрэв хэрэгтэй болбол жилдээ арван мянган доллароор амьдарсан ч болно. Энэ бол надад гол зүйл биш гэж Лестер аанай л хариулав. 

	— Тийм нь ч тийм, гэвч чи одоо нийгэмд дээгүүр буурь суурьтай хүн, энэ тухай бодох ч хэрэггүй. Ганцхан энэ байшинг л бод л доо. Хэчнээн үнэтэй билээ. Сая хагас доллар шүү дээ, чамайг би тийм хохиролд учруулж чадахгүй. Би өөрөө л чамаас холдсон нь дээр гэж Женни мэтгэв. 

	— Хэрэв иймдээ хүрвэл чи хаачих хүн бэ? гэж Лестер сонирхсон шинжтэй асуув. 

	— Хэ, би ямар нэг газар олно шүү дээ. Кеношээс наахна Сэндвуд гэдэг хөөрхөн хот байдгийг санаж байна уу? Тэнд суувал тун ч аятайхан байна даа гэж би дандаа боддог.

	— Ийм юм бодоход надад хэцүү байна гэж Лестер тэссэнгүй өгүүлээд энэ бол шударга хэрэг биш цөм бидний эсрэг байжээ. Ер нь би чамтай шууд л суудаг байж. Ингэдэггүй ёстой дэмий болж гэв. 

	Женни арай л уйлсангүй, тэсэж дуугаа хурааж суув. 

	— Ингээд төгсгөчихгүйн тул би тэртэй тэргүй хичээн зүтгэнэ гэж Лестер сүүлдээ хэлэв. Магадгүй бүх зүйл ингээд болно байх, мөнгө олж авах хэрэгтэй, тэгээд... гэж Лестер бодох бөгөөд гэтэл элдэв юманд орооцолдож энэ тэр болох нь түүнд тун ч тусгүй санагдав. 

	Ингээд энэ хоёр эцэстээ юу гэж тохиролцов гэвэл: Хоёрдугаар сарын сүүлчээр Женни Сэндвуд хот орж тэнд тохирох юм үзэж харахаар болов. Зардал мөнгөн дээр битгий зов, хэрэгтэй л юмыг чинь цөм өгнө. Өөрөө чам дээр айлчлан очиж байх болно гэж Лестер Женнид хэлсэн аж. Ингэж намайг хүнд хэцүү байдалд оруулсан хүмүүс өөрснөө нэг юм амсах вий. Ноён О’Брайеныг дуудаж, ноцтой ярина даа чамтай. Хамаг байдгаа дэлгэн хэлье, миний тухай хүмүүс юу гэж боддогийг тэр мэдэж аваг гэж Лестер дотроо шийдэв. 

	Гэтэл өө сэвгүй өв тэгш өнөө сайхан хатан Жералд маань Лестерийн дотор сэтгэлд хэзээд хадаастай. Лестер түүнийг бодохгүй гэж хичээвч нэг л харагдаад болж өгөхгүй “яагаад болдоггүй юм бэ?” гэдэг бодол ямагт орж ирээд байв. Хоёрдугаар сарын эхээр Лестер ийнхүү шийдсэн ажээ. 

	
LIV бүлэг

	Женнийн хэлснээр “Кеношээс наахна” байдаг Сендвуд хэмээх бяцхан хот бол Чикагоос тун ойрхон орших бөгөөд зуслангийн галт тэргээр дөнгөж цаг арван таван минутын газар билээ. Сендвуд бол нуурын эрэгт үзэсгэлэнт сайхан газар энд тэнд тархсан гурван зуу хавилдуу жижигхэн байр сууц бүхий хот билээ. Оршин суугчид нь баян биш хүмүүс бөгөөд байшингууд нь таван мянган доллароос хэтрэхгүй үнэтэй, гэвч ихэнхдээ аятайхан барьсан бөгөөд эргэн тойрон мөнх ногоон мод бүрхсэн учир нийт хот зун цагийн хөгжил баясалтай аж. Урьд аль нэгэн цагт Женни Лестертэй хамт хос хурдан морь хөллөсөн жууз тэргэнд сууж үүгээр өнгөрч байсан удаатай. Ногоон модонд умбасан цагаан өнгөтэй цамхагт хөөрхөн байшингуудыг, нуурын дөлгөөн мандалд намуухан намалзсан завинуудыг Женни үзэн сонирхдог байв. 

	— Ийм газар суувал мөн сайхан аа гэж Женнийг хэлэхэд нь баахан уйтгартай газар юм даа гэж Лестер хариулж байжээ. 

	— Хэзээ нэгэн цагт намайг нааш нь татан дуудаж болох юм, тэгэхдээ одоо биш. Энд тун ч сайхан нам гүм юм. 

	Лестерийн хэлсэн үгийг Женни байн байн санадаг байсан бөгөөд амьдрал онцгой хүнд хэцүү болсон үед л санаанд нь орж ирдэг байлаа. Хэрэв Женни ганцаараа үлдлээ гэхэд түүнд мөнгө олдоно, тэгээд ийм хөөрхөн хотод суувал ямар сайхан байх бол. Энд цэцэрлэг, гахай тахиа, мөн хараацай шувууны үүр зассан өндөр модод, эргэн тойрон цэцэг навч, өвс хулс байх аж. Хажуудаа нуур цэлэлзсэн хөөрхөн байшинд сууж, зуны үдэш гадаа салхивч дор юм оёж суувал мөн гоё оо... Тэгээд л Веста сургуулиасаа ирж байх болно, магадгүй шинэ танилуудтай ч болох юм бил үү. Хэдийгээр Вестагийн ирээдүйн төлөө сэтгэл зовох боловч ер нь ганцаараа болбол муугүй ч юм шиг Женнид бодогдох болжээ. Женни ном унших дуртай болж Вашингтон Ирвингийн “Найрууллууд” Лэмбийн “Элия” Хоторны “Давтан” өгүүлсэн түүх” зэрэг зохиолыг олон удаа уншжээ. Веста хөгжимд сайн болсон учир Женни ихэд баярлах болов. Энэ охин хөгжимд гойд авьяастай, төрөлхийн хөг аялгуунд эвтэй, сэтгэл хөдөлсөн, уйтгартай дуу, ший жүжигт онцгой дуртай, тоглох, дуулахдаа ч яггүй байв. Веста дөнгөж арван дөрөв хүрч, хоолой нь хараахан сайн болоогүй байсан боловч сонсоход нэг л аятайхан байжээ. Веста бол эх эцэг хоёроо аль алийг нь хачин дуурайсан хүүхэд, Женнийн зөөлөн бодлогоширсон зан, Брэндерийн хурц ухаан, эрэмгий байдлыг авчээ. Веста байгаль дэлхий, ном зохиол, хувцас, хайр дурлал гэх зэргийн тухай эхтэйгээ бүр ухаалаг хэвлүү ярьдаг, охиныхоо ухаан сууж сонирхол хүсэл нь ахиж байгааг Женни ажиглахдаа түүний өмнө нээгдэн бүхий шинэ шинэ үйл явдлыг ухаарч мэдэх болжээ. Вестагийн үзэх зүйл улам бүр нэмэгдэх болж Женни ч далимд нь орчин үеийн сургуулийн амьдрал, элдэв янзын зүйл, хөгжим ч байгаль ертөнцийн түүх ч орсон сургуулийн программыг танилцаж мэдэх болов. Веста бол юм юмтай, хичээнгүй бөгөөд дэндүү овжин биш гэхэд ёстой биеэ даасан бүсгүй болох шинжтэй байв. Охин минь хувиа хүнд өгөхгүй хүн болох нь гэж эх нь сэтгэлээ хуурч, ирээдүйд нь их найдлага тавьж байлаа. Сэндвудэд Женнийн сонгож авсан байр бол модон тороор холбогдсон улаан туйпуу баганатай сэрүүцэх асар тагт бүхий дан байшин байв. Бүх таван өрөө нь нуур луу харсан цонхтой аж. Хоолны өрөө нь шилэн хаалгатай, олон юм багтах тавиуртай том номын сантай, гурван цонхтой өнцгийн зочдын өрөөнд нь өдөржингөө нар тусдаг билээ. Байшин хавийн талбайд нь хэсэг гоё мод ургажээ. Урьд эзэгнэж байсан хүн нь цэцэрлэгт цэцгийн мандлууд ургуулж, бут, чимэглэлийн ургамалд зориулж ногоон хайрцаг бэлтгэсэн байжээ. Цонхондоо ногоон давхар хаалт бүхий, ногоон өнгөлмөл дээвэртэй бяцхан цагаан байшин ажээ. 

	— Хайд-Парк дахь байшингаа авахгүй юу гэж Лестер Женнид хэлсэн боловч тэр зөвшөөрсөнгүй. Лестергүй тэгээд энд суух гэж үү гэж бодохоор л Женни тэсэж чадахгүй байв. Хэчнээн дурсгалт явдал энэ байшинд болж байсан билээ. Эхлээд Женни эндээс юу ч авч явахгүй гэж бодсон боловч Лестерийн зөвлөгөөг дагаж шинэ орон сууцанд ороход хэрэгтэй гэрийн эд хогшил, хөшиг, хоолны хэрэгсэл зэргийг авчээ. 

	— Чамд хэрэгтэй юм их гарна шүү дээ. Авах л юм байвал цөмийг нь ав. Надад юу ч хэрэггүй гэж Лестер хэлэв. Түрээсний хугацааг сунгах буюу дараа худалдаж авах эрхтэйгээр хоёр жилийн хугацаатай энэхүү байшинг хөлслөн авчээ. Лестер эцэстээ Женнийг явуулах болж их өгөөмөр халамж үзүүлсэн бөгөөд ямар нэг юмаар дутагдуулахгүйг мэрийн хичээжээ. Өөрсдийнхөө амьдралд гарсан энэ хувирлыг Вестад яаж тайлбарлаж өгөх билээ гэж Лестер зовж байв. Тэр, охинд хайртай байсан болохоор сэтгэлийн хүнд зовлонд учруулахгүй юм сан гэж боджээ. 

	— Вестаг ямар нэг хаалттай сургуульд хавар болтол оруулбал яана? гэж Лестер хэлсэн байж. Гэтэл хичээлийн жил ид дундаа байсан болохоор тэгэх нөхцөлгүй болов. Иймд Лестер Чикаго хотоос удаан хугацаагаар юманд явах боллоо. Ингэхлээр ээжтэйгээ хоёулаа жижиг хотод байсан нь дээр гэж Вестад хэлэхээр шийджээ. Тэгээд хожим Лестерээс салж явснаа охиндоо хэлье, нэг учир шалтгаан олж тайлбарлая гэж тогтов. 

	Женнийн сэтгэл их л зовуурьтай болов. Лестерийн шийдвэр тун зөв юм, гэвч цаана нь ямар цэвдэг сэтгэл байгааг Женни ойлгож байв! Тэгээд Лестер охинд хайртай байлаа гэхэд ер нь л гавихгүй байгаа хэрэг шүү дээ. 

	Амьдралын нууцыг тайлах ямар нэг оньсого тайллыг эрэлхийлэн бидний ийнхүү ихэд сонирхон ажиглаж бүхий, эрэгтэй эмэгтэй хоёр хүний харилцаан дахь хамгийн хүнд бэрх зовуурьтай явдал бол учирсан хоёрын хайр сэтгэл нь үнэнхүү сэтгэлийн хүч, сайхан чанарт огтхон ч хавьтахгүй гаднын нөхцөл шалтгаанд уусаж хэлмэгдэх үе байдаг билээ. Аз жаргалтай удаан амьдарч, аль байдаг зүйл нь аялаг таатай бүтэж байсан чухамхүү энэ байшинд хамтын сайхан амьдрал нь ийнхүү эвдэрч нураад салж хагацах болсон сүүлчийн өдрүүдэд Лестер, Женни хоёр аль аль нь тэсэхүйеэ бэрх нэрвэгдэн шаналжээ. Женнийн элэг зүрх нь эмтрэх бөгөөд энэ бүсгүй бол ямар нэг хувирал хүсэхгүй, гагцхүү чамайг хайрлаж байна, чи хэрэгтэй хүн гэдгийг л үзэж мэдэрч байвал болдог тийм бодь хэвшмэл зантай хүмүүсийн нэг билээ. Женнийн бүхий л амьдрал бол нүдэнд үл өртөх утсан ширхэг лугаа адил, элдэв янзын сэтгэгдлийг эвлүүлэн бат холбосон дурсамж, хайр сэтгэлээс бүрэлдсэн ажгуу. Хайд-Парк дахь энэхүү байшин хамаг бүгдийг ивээсэн хайр халамжид нь умбасан энэ байшин бол Женнийн амьдралын тэрхүү утсан ширхгийн нэг учиг нь юм. Одоо энэ бүгдийн эцэс төгсгөл нь боллоо. 

	Хэрэв урьд аль нэг цагт Женни иймэрхүү эд баялаг эзэмшиж, хэдийгээр эд агуурсын элдэв санаанд ер хөтлөгдөж яваагүй ч гэсэн одоо тийм их хүнд хэцүү байхгүй байх сан билээ. Амьдрал ба хүмүүсийг элбэрэн үзэх түүний сэтгэлд хомхой сувдаг явдлын ор ч байхгүй юм. Энэ тэр диван сандал, ширээ, зураг, хивс зэргийг Женни ялган авч, ийм юм л оролдож суух нь даа гэхээс сэтгэл нь зовж өрөө тасалгаагаар сүлжин явж байлаа. Ингээд л мөдхөн Лестер маань үдэш болоход гэртээ буцаж ирдгээ болино шүү дээ! Цай нь бэлэн бол оо болов уу, хоол унд нь сайн бэлтгэгдсэн болов уу гэж Женни өглөө түрүүлэн босох хэрэггүй болно. Өвлийн цэцэрлэгт байсан аль сайхан цэцгүүдийг түүж өдөр бүр ширээн дээр тавьдаг байсан бөгөөд гагцхүү түүний л төлөө ингэж байгаа юм гэж Женни бодож байлаа. Одоо тийм цэцгүүд ч хэрэггүй, түүнийг тэр олж үзэхгүй. Хайрга чулуун дундуур хажигнуулан улам бүр дөхөж бүхий тэрэгний танил чимээг сонсож үдшийн цагаар хүлээж дассан билээ. Шөнийн нэг, хоёр цагт шатнаа гишгэх хөлийн чимээг дуулж, баяр хөөр болж амархан сэрж сурсан билээ. Ийм байхад хамаг байдгийг ганцхан тас цохиж хаяад салж хагацах гэдэг цаглашгүй бэрх зовлон юм. Өдөр, цаг өнгөрөх тутам ингэж салж явах маань улам дөхлөө гэж Женни ямагт бодох боллоо. Лестер мөн л шаналж байвч ондоо байв. Үл ойшоогдож ул дор гишгэгдсэн хайр дурлал биш харин өөдгүй явдлын төлөөнөө өгөөмөр үнэнч сэтгэлээ алдсан гэж буруугаа гэмшин бодоход түүнд зовуурьтай байв. Харин одоо түүнд хэтийн өргөн төлөв нээгдэв. Женнийг эд мөнгөөр элбэг хангаж өгөөд холбоогоо таслахад өөрийнхөө замаар чөлөөтэй явж, их баялаг тэтгэсэн элдэв үүрэг гүйцэтгэж явахад бололцоо гарлаа. Гэвч Женни өөрт нь хэчнээн их тус хүргэсэн, аятай таатай сайхан амьдралтай байлгах гэж хэчнээн зүтгэж ирснийг Лестер ямагт бодно. Лестер Женнийн бүх нандин сайн чанарыг мэдэж үнэлж үздэг байсан юм. Одоо бас үнэлж баршгүй нэг сайхан чанар өөрийн биеийг хайрлахгүй үрэгдэж хэлмэгдэх чадлыг нь Лестер аргагүй үнэлж үзэх болов. Сүүлийн энэ өдрүүдэд ч Лестерийн хувьд Женни өнөө байдгаараа л байв. Бусдын адил уурлан сүйд майд ч болсонгүй, байдгаасаа хэнэггүй, баяр хөөртэй байхыг ч хичээсэнгүй эрхбиш шаналж шарлаж байгааг нь Лестер мэдээсэй гэж л бодож байв. Женни тайван, зөөлөн, анхаарал халамжтай, урьдын адил Лестерийн ажил хэрэг, бодол төлөвлөгөөг нь сонирхсон хэвээр, илүү ч асуудал тавьж бухимдуулахгүй байв. Лестер түүний чин ариун сэтгэлд биширч, баярлаж бахдав. Хүн юу гэж ярьсан ч энэ бол гайхамшигт эмэгтэй мөн. Гэтэл үүний амьдрал ийм аз завшаангүй болсон нь өрөвдөлтэй, ичгэвтэр хэрэг. Мөн үүний хамт Лестер өөр, өргөн ертөнцийн дуудлагыг сонссон юм. Энэ ертөнц эелдэг зочломтгой байх нь ховор, түүний арзайсан харанхуй амыг Лестер санаж байв. Иймд Лестер энэ дуудлагыг дүлий дүмбэ өнгөрөөж чадах уу?

	Ингээд энэ хоёр гадаадад явах боллоо гэж айлынхаа зарим хүнд аль хэдийн хэлж, Лестер “Аудиториум” зочид буудалд өрөө хөлслөн авч, илүү дутуу бүх юмаа хадгалах газар өгөөд Хайд-Паркаас хагацан явах цаг нь болжээ. Женни Лестерийг дагуулж Сэндвудэд хэд дахин очив Лестер энэ хотхоныг нарийн танилцаж үзээд гоё боловч уйтгартай газар гэж урьдынхаа сэтгэгдэлтэй хэвээрээ үлдэв. Тэгтэл хавар болох дөхөв. Женни цэцэг навч ихэд сонирхох учир цэцэрлэгчин хөлслөхөөр шийдэв. 

	— Сайхан байна, юм юм байна, чамд л сайн байвал гүйцлээ гэж Лестер хэлжээ. 

	Лестер мөн энэ үеэр өөрийн ажил үйлийг эрчимтэй явуулсаар байв. Өөрийн итгэмжилсэн түшмэл Уотсоноор дамжуулан эцгийн хувь нийлүүлсэн мөнгөн тэмдэгтээс өөрийн нь хувийг төдөнд надад шилжүүл гэж “Найт, Китли, О’Брайен” конторт шаардсан байж. Нэгэнт л нөхцөл байдал иймд хүргэснээс хойш адилхан л хэд хэдэн муухай явууллага хийхээр тэр шийджээ. Лестер лав хатагтай Жералдтай суух бололтой. Тэр “Сүйх тэрэгний трестийн” захиргаанд багтах болсон бөгөөд одоо хувь нийлүүлсэн тэмдэгтийн ийм батламжтай болсон хойно тэд саад хийж чадахгүй. Хэрэв хатагтай Жералдын мөнгө түүний мэдэлд орвол ахын нь их найдлага тавьж байгаа Цинциннати дахь “Тракторын компани” мөн Роберт ерөнхий зөвлөгч нь болж бүхий “ган хайлуулах өрнөд компанийг” Лестер гартаа авах болно. Ингэвэл ч Лестер сүүлийн жилүүдэд байснаасаа бүр гарч өгөх нь тэр. 

	Женни ганцаардаж гаслан уйтгарлаад суух байх газраа олж ядан байв. Хайд-Парк дахь энэ байшин бол түүний амьдралд ихэд дурсагдах учиртай орон билээ. Эд нар энд нүүж ирэхэд нь айл аймгийнхан нь айлчлан Женни миний шинэ амьдрал эхэлж байна, тэгсхийгээд Лестер надтай сууна гэж бодсон сон. Тэгтэл тоогүй явдал дараалан учирч тун ч тусгүй болов. Урьдын хүслэн нь арилж унаган гэр орон нь үрэн таран болов. Эцэг нь нас барж, Жаннет мэт зарц нар нь ч алга болов, эд хогшил нь ч агуулах газар оров. Лестер ч түүнээс холдож одов. 

	Лестер буцаж ирэхгүй гэдгийг Женни сайн ойлгож байв. Одоо тэр гуйвж ч бай гуньхарч ч бай нэгэнт л Женнигээс салж явж чадахаас хойш холдож чөлөөтэй болох тэр цагт нь түүнээс юугаа горьдох билээ? Тэр чухал ажил хэрэгтээ орооцолдсоор нэг мэдэхэд Женнийг мартаж орхино. Ер нь ч зөв болж байна. Женни түүний эхнэр болж тохирохгүй. Үүнийг Женни ч олон удаа ойлгож мэдсэн юм. Энэ дэлхийд ганцхан хайр дурлал хангалтгүй юм байна. Үүнийг бүгдээрээ ойлгож байна. Бас хүмүүжил, баялаг хэрэгтэй юм байна. Гэтэл Женни ингэж явахыг хүссэнгүй. Ер нь ингэж чадахгүй биз. Эцсийн эцэст өнөр гэр орон нь үгүй болж, урьдын амьдрал нь арилав. Лестер Женнийг Сэндвудэд хүргэж өгөөд, орох байшин чинь хөөрхөн байшин, шинэ байдалд дороо дасна гэж итгүүлэхийг хичээсээр байранд нь түүнтэй жаахан байв. Тэгээд тэр удахгүй Женнийг эргэж ирж үзнэ гээд явахаар завдав. Гэсэн ч зайлшгүй салж сарних болсон учир түүний хэлсэн үг тэр дороо ямар ч учир холбогдолгүй болов. Салахдаа Женни Лестерийг үнсэж, аз жаргалтай амгалан тайван амжилт бүтээлтэй амьдрахыг хүсэж ерөөгөөд унтлагын өрөө рүүгээ оржээ. Тэгээд цонхон дээрээ очиж зогсоод шинэ костюмтай, пальтогоо гар дээрээ тохож бариад туйпуу дэвссэн замаар гэрээс нь холдон яваа бадируун эвлэг сайхан биетэй, итгэл энх төвшин цогцолсон энэ эрийг харахад ер нь би чинь одоо л үхэх нь үү дээ гэж санав. Гэвч хэдэн мөчийн дараа Веста охин нь орж ирэхэд Женнийн нулимс хатсан байв. Ийнхүү Женнийн шинэ амьдрал эхэлж Лестергүй, эцэггүй, ганцхан Вестатай амьдрах болов. 

	Тэгээд Женни гал зуух руу бууж явах замдаа “миний хувь заяа ч бас хачин юм даа!” гэж бодлоо. Гэрийнхээ зарим ажлыг өөрөө хийж байя даа гэж шийдэв. Ер нь тэр жаахан сатаарч суух нь зөв. Цаг үргэлж юм бодож болохгүй. Хэрэв Вестагүй бол ямар нэг газар ажилд орох сон. Харин ганцхан өөрийгөө л бодож болохгүй, тэгвэл солиорч мэднэ. 

	
LV бүлэг

	Нэг, хоёр жилийн дараа Чикаго, Цинциннати, Кливленд зэрэг хотын язгууртан, хөрөнгөтөн хүмүүс Лестер Кейний хачин түргэн сэргэн мандсаныг үзэж харлаа. Женнитэй холбоотой байх үедээ Лестер олон хүнээс тасарч идэвх санаачилгагүй, элдэв сонирхолгүй болсон юм шиг байв. Харин одоо түүнээс холдохоороо Лестер маань асар их хөрөнгөөрөө түрээ барьж тайзан дээр гарч ирээд хүчиндээ итгэсэн хүний ёсоор элдэв зүйлд оролцож, худалдаа санхүүгийн ажилд хурдан нэр олов. Лестер хөгширсөн нь үнэн. Зарим талаар урьдын Лестер биш болж, Женнитэй учрахаас өмнө Лестер маань ер нь дор орж яваагүй хүн шиг лут ааг бардам хүн байж билээ. Ганган хээнцэр байдалд хүмүүжиж, гаднаа хуурах сайн талаас нь нийгмийг үзвээс хийж бүтээсэндээ биш хэсэг махбод нь болж хэзээ төрсөн цагаасаа хойш амьсгалах агаар мэт дассандаа болж үйлдвэр худалдааны том газруудтай холбоотой явбаас ямар ч саруул ухааныг мангууруулах хуурамч горьдлогод орж ахуй ертөнц нь эгнэгт эвдэршгүй мэт болдог нь аргагүй биз ээ. Ер нь өөрөө үзэж биеэрээ туулаагүй юмыг мэдэж төсөөлнө гэдэг бэрхтэй. Буй болгосон хүчийг нь бид огт мэдэхгүйн учраас л мөнх хөдөлшгүй мэт бидэнд санагддаг орчлон ертөнц лугаа адил Лестерийн ертөнц өөрт нь хөдөлшгүй мөнх мэт бодогдож байлаа. Гагцхүү аянгын үүл харанхуйлж хүчит шуурга дэгдсэн үед, нийгмийн хуурамч ёсны бүх хүчин өөрт нь довтолж ирсэн үед л Лестер магадгүй өөрийгөө хэт үнэлж гэдгийг, түүний хувийн үзэл хүсэл бол нийгмийн өмнө юу ч биш, өөрийн нь буруу гэдгийг ойлгожээ. Германчуудын хэлдгээр Zeitgeist цагийн аяс гэдэг системийг хамгаалж байгаа юм шиг, манай нийгэм бол хүнд үл ойлгогдох ямар нэг оньсого таавар шиг хэв загвараар зохиогдсон мэт Лестерт санагдаж байв. Энэ нийгэмтэй Лестер халз үзэлцэж чадахгүй, түүний эрхшээлээс холбирч чадахгүй юм. Нийгмийн ийм байгууламж бол зайлшгүй чухал юм гэж орчин үеийнхэн нь үзэж байсан бөгөөд түүний хууль ёсыг гажуудуулбал гаргуундаа амархан гарч болно гэж Лестер итгэсэн байж. Эцэг эх, эмэгтэй дүү нар, найз танилууд цөм түүнээс буруулав. Бурхан өршөө! Түүний аашнаас болж хэчнээн сүрхий юм үүсэв! Заяа тавилан нь түүнийг шийтгэхээр шийдсэн юм шиг болов. Үл хөдлөх хөрөнгөөр наймаалах гэсэн нь үзэгдэж сонсогдоогүй муухайгаар балрав. Яагаад тэр вэ? Лестерийн үл хэрэглэх гэсэн, нийгмийн тэр хуулийг хамгаалж байгаа юм гэж үү? Ямар ч байлаа гэсэн тэр хууль Лестерийг албаар буулгуулж авсан хэрэг, тэр өнгөрсөн бүх явдалд жаал ядарч дордсон боловч эрч хүч, эрс шийдвэр төгс, хуучин ертөнцдөө эргэн ороод нөлөө бүхий том хэвээрээ байна. 

	Удаан тэмцэлдсэний эцэст ийнхүү бууж өгсөн нь Лестерт аргагүй муугаар нөлөөлж, тэр сүрхий хэрцгий ширүүн болжээ. Амьдралд нь анх удаа тусгүй муухай явдалд нийгмийн нөхцөл албадаж түлхсэнийг тэр одоо мэдрэх болов. Женни бол сайн байлгах ёстой хүний нэг. Ийм ач тустай хүнийг хаях гэдэг жигшүүртэй хэрэг. Женни бол ариун чин сэтгэлээрээ яриагүй түүнээс давуутай хүн. Гол нь аргагүй байдлаар өөрийгөө цагаатгаж болохгүй. Лестер бол жилдээ арван мянган доллароор амьдарч болох юм, одоо эзэмшиж бүхий сая хагас долларгүйгээр ч болоод байх хүн. Язгууртны нийгэмгүйгээр ч амьдарч болох байв, гэтэл энэ нийгэм түүнийг татан бишрүүлэх хүчээ алдаагүй л байжээ. Ингэж амьдарч болох л байсан, гэтэл түүнд ийм хүсэл байсангүй, харин өөр эмэгтэйг бодож буруугаа бүр ч лавшруулав. 

	Тэр эмэгтэй Женнигээс юугаараа дээр юм бэ? гэдэг асуулт Лестертэй ямагт тулгарах аж. Тэр тийм сайн хүн юм уу? Эхнэр болох ёстой бүсгүйгээс нь Лестерийг булааж авах гэж тэр улайн цайн оролдсон биш гэж үү? Энэ чинь тийм сайшаалтай хэрэг үү? Сайхан сэтгэлтэй эмэгтэй юм бол ингэх үү дээ? Явж явж энэ эмэгтэй Лестерт тийм сайн гэхээр хүн юм уу? Лестер түүнтэй суухгүй байвал яадаг юм? Эсхүл ер нь Лестер гэрлэх хэрэггүй юм биш үү, юу гэвэл тэр хууль ёсоор биш гэхэд хувь зохиолоороо Женнитэй холбоотой хэвээрээ биш үү? Ер нь би ямар нөхөр болох вэ? гэдэг ийм бодол Лестерийн сэтгэлийг зовоож хүний нүнжиггүй, олиггүй явдал хийж байна даа гэж нэг л бодогдоод ер болж өгөхгүй байв. 

	Лестер эд аж ахуй бодож эндүү ташаа ажил хийж, харин одоо ёс горим дагахаар болж хийсэн алдаагаа хэт нь засахыг оролдоно. Гэвч ингэлээ гээд сэтгэл санаа нь тайвширч уужрах болов уу, эд аж ахуй, эгнэгт сэтгэлийн хүслэн нь ханаж засрах болов уу?

	Урьдын байдалд үнэндээ шинэ нөхцөлд амьдралаа өөрчлөн зохиохдоо энэ тухай ямагт бодсоор байсан авч ер амар заяа үзсэнгүй билээ. Удсан ч үгүй байдал нь улам дордож, эвгүй муухай, өших сэтгэл төрлөө. Хэрэв Леттитэй суувал мөнгийг нь ашиглаж дайсагнасан этгээдүүдээ дарж болох л юм гэж Лестер заримдаа бодно. Гэвч иймэрхүү юм бодож байх гэж дээ гэж өөрийгөө зэмлэнэ. Лестер “Аудиториум” хэмээх зочид буудалд сууж, Цициннати хот орж захиргааны хуралд оролцохдоо их л ихэмсэг хэнэггүй байдалтай байх аж. Сэтгэл нь үймэрч, юм бүхэн тааламжгүй бодогдоод зовж зүдэрнэ. Харин Женнитэй мөн л уулзаагүй хэвээр байв. 

	Лестерийн амьдрал эргэн хувирсныг дуулж хатагтай Жералд харин ч их сонирхож таашаасан нь мэдээж хэрэг. Жералд ёс бодож жаахан азнаснаа Лестерийн шилжиж суусныг мэдээгүй мэт Хайд-Парк руу түүний нэр дээр захидал бичжээ. “Та нар хаашаа алга болчхов оо?” гэж тэр асуусан байж. Энэ үеэр Лестер хувирсан амьдралдаа дөнгөж л дасаж байсан ажээ. Эмэгтэй хүний элбэрэл дэмжлэг хэрэгтэй гэж Лестер бодох болов. Лестер ганцаар болж, мөнгөн санхүүгийн талаар сэргэснийг мэдмэгц л улс амьтан урьж залах болжээ. Лестер ганцхан япон зарцаа дагуулан хотын дүүргийн хэд хэдэн айлаар орсон нь дахиад л ганц бие болсны шинж нь бүр танигдав. Түүний өнгөрсөн баларсан явдлыг хэн ч цухуйлгахгүй аж. 

	Хатагтай Жералдаас захиа аваад түүнтэй очиж уулзах хэрэгтэй гэж Лестер шийдэв. Лестер гэм буруутай хүн болж, Женнийг явахаас өмнөх сүүлийн хэдэн сар тэр Жералдынхаар ер шагайсан ч үгүй. Гэвч одоо ч гэсэн тэр тэгж яарсангүй. Хойхно нь Жералд утсаар ярьж урьж залахад нь л очихоор явжээ. 

	Хатагтай Жералд зочин гийчин ихтэй их л тавлаг таатай байв. Зочдын дотор баян хуурч Альбони, уран барималч Адам Раскевич, Английн эрдэмтэн ноён Нельсон Киз нар байснаас гадна мөн ноён Берри Дож хатагтайн хамт байсанд Лестер гайхсан бөгөөд ер нь барааг нь харах төдийгөөс биш энэ хоёртой уулзаагүй хэдэн жил болжээ. Лестер, гэрийн эзэгтэй хоёр бие биеийг сайн мэдэх, хамт наргих дуртай хүмүүсийн ёсоор мэнд усаа мэдэлцэж их л баяртай байв. 

	Лестерийг дөнгөж орж ирмэгц нь Жералд угтаж, — Ичиж зовохгүй байна уу та? Хуучин найзуудаа мартах ёс байна уу? Таныг шийтгэнэ дээ гэж хэлэв. 

	— Би тун ч завгүй байлаа. Намайг яаж шийтгэх бол? Ерэн удаа ташуурдвал л болох биз? гэж Лестер хариу өчихөд, 

	— Уухай тэгэх вий, ерэн ташуур болох уу! Тийм амархан өнгөрөх гэж бодож байна уу. Сиам улсад хэрэг хийсэн хүнийг яаж шийтгэдэг билээ? Мартаж орхиж гэж Жералд сөргөж хэлэв. 

	— Буцлам тосонд хийдэг байх аа. 

	— За ийм л байдаг юм даа. Би таныг залхаах ямар нэг сүрхий шийтгэл олно доо. 

	— За тэг, олох дээрээ надад мэдэгдээрэй гээд Лестер инээв. Тэгтэл гэрийн эзэгтэйд тусалж зочид хүлээж авч байсан хатагтай де Линкум Лестерийг гадаадын язгууртан нартай танилцуулах юм болов. 

	Тэгээд хөгжилтэй яриа эхлэв. Ийм байдалд хэзээний сурмаг Лестерийн сэтгэл ер бусын их хөөрч сэргэв. Лестер эргэж үзтэл ноён Берри Дож хажууд нь сууж харагдав. 

	Дож их л аялдангуй инээмсэглэн байх аж.

	— Чи чинь хаана л хөвсөргөж явна даа? гэж Дож асуугаад чамтай уулзаагүй хэдэн жил болж байна даа мэдэхгүй. Хатагтай Дож руу очъё, тэр чамтай ярихыг хүсэж байна гэв. 

	— Тийм ээ, уулзаагүй удлаа, би “Аудиториумд” сууж байна гэж Лестер хайхрамж муутайхан хариулаад тэдний сүүлчийн уулзалт, өнөөдрийн эелдэг байдлаас огт өөр Дожийн занг санав. 

	— Би саяхан чамайг сураглаж үзсэн. Чи Жексон Дюбуаг мэднэ биз дээ? мэдэлгүй яах вэ дээ. Бид нар ан хийхээр Канад руу явах гэж байгаа. Чи бидэнтэй нийлэхгүй юу?

	— Одоо чадахгүй. Би тун зав муутай байна. Дараа ямар ч гэсэн явахад дуртай л байна гэж Лестер хариулав. Дож Лестерээс холдсонгүй. Лестерийг бас нэг компанийн захиргаанд сонгогдсоныг Дож саяхан олж уншаад энэ хүн дахин өөдөлж байгааг мэдсэн болохоор тэгэх нь аргагүй. Тэгтэл зоог бэлэн болсныг мэдэгдэхэд, Лестер хатагтай Жералдын баруун гар талд суув. 

	Зочид идээ будаа болж яриа хөөрөө онц хөгжилтэй болох үеийг Жералд хатагтай ашиглаж, 

	— Та манайд нэг орой албаны бус байдлаар ирэхгүй юу? гэж намуухан асуухад 

	— Тэгнэ тэгнэ, мөдхөн ирнэ. Үнэндээ би танайд ирэх гэж алин цагийн бодсон юм. Гэтэл миний ажил явдал ямар байгааг та мэдэж байгаа биз дээ? гэж Лестер хариулав. 

	— Мэдэж байна. Би олон юм дуулсан. Ийм учраас би таныг ирээсэй гэж хүсэж байна. Бидэнд ярих юм байна гэв. Лестер арав хоноод Жералдынд иржээ. Тэр хатагтайтай уулзахыг үнэхээр хүсэж, уйдаад, байх суух газраа олохгүй байв. Женнитэй олон жил нэг гэрт байгаад ийнхүү зочид буудалд ганцаар суух нь тэсвэрлэшгүй хүнд байж. Хэн нэгэн хүнд санаж бодсоноо гаргаж хэлэх хэрэгтэй, чухамхүү эндээс биш гэхэд элбэрэл дэмжлэгийг хаанаас хайж олох билээ? Харин Летти түүнийг тайтгаруулахыг ч мөрөөдөж байсан юм. Болдог сон бол тэр Лестерийг тэвэрч аваад хүүхэд шиг толгойг нь илмээр байсан билээ. Энэ хоёр сурсан зангаараа бие биедээ хорон үг ийнхүү хаялцсаны эцэст, 

	— За тэгээд та чинь надаар юу яриулж тайлбарлуулах гээд байгаа хүн бэ? гэж Лестер хэлэхэд, 

	— Та ч сэхэх аргагүй болсон уу? гэж Летти асуув. 

	— Ээ мэдэхгүй гэж Лестер бодлого болсон янзтай хариулаад ер нь энэ бүгд намайг нэг их баярлуулчих байх гэж би хэлж чадахгүй гэв. 

	— Би тэгж л бодож байсан гээд хатагтай Жералд санаа алдаад, — Би таны байдлыг мэдэж байна. Танд учирсан бүх явдлыг төсөөлж байна. Би алхам бүрийг чинь ажиглаж, гагцхүү таныг сэтгэлээ амраагаасай л гэж хүссэн юм. Ийм юм хэзээ ч хэцүү байдаг, гэсэн ч сайжрах талтай юм гэдэгт би одоо ч итгэж байна. Ер нь тэр явдал танд тохирохгүй байсан юм. Тэртэй тэргүй та тэсвэрлэхгүй байсан биз. Дун хорхой шиг амьдарч болохгүй шүү дээ. Та бид хоёр ялгаагүй ингэж болохгүй улс. Та хийсэн явдалдаа харамсаж байна. Гэвч ингээгүй бол та бүр ч харамсах байсан биз. Цаашдаа та ингэж амьдарч болохгүй байх. Миний хэлж байгааг та зөвшөөрөхгүй байна уу? гэв. 

	— Үнэндээ мэдэхгүй байна, Летти минь. Би танайд ирэх гэж хэдийнээ бодсон юм, гэвч тэгэх эрхгүй байлаа. Өнгөц үзэхэд тэмцэл төгсжээ, — Та намайг ойлгож байна уу?

	— Ойлгож байна гэж Летти хайрлангуй өгүүлэв. 

	— Гэвч дотроо уг тэмцэл үргэлжилсээр байна. Би тэр болгоны учрыг хараахан олсонгүй. Миний санхүүгийн байдал намайг хэчнээн боогдуулахыг би сайн мэдэхгүй байна. Илэн далангүй хэлэхэд би түүнд хайртай юу үгүй юу гэдгээ ч мэдэхгүй байна. Ямар ч гэсэн би өрөвдөж байна, энэ ч бага хэрэг биш ээ. 

	— Тэр ч сайн хангамжтай бол оо биз дээ гэж Летти асуусан ч биш харин цэрвэж өгүүлэв. 

	— Тэгэлгүй яах вэ. Гэвч Женни онцгой хүн дээ. Түүнд их юм хэрэггүй. Түүний байж байгаа нь ер нь гэрийн л хүн, гангалахыг мэддэггүй амьтан. 

	Би Сэндвудэд нэг байшин хөлсөлж түүнд өгсөн, Чикагоос хойхно нэг нуурын дэргэд байгаа газар юм. Гэхдээ дуртай газраа сууж болно гэдгийг тэр мэдэж байгаа. Түүнд зөндөө мөнгө бий. 

	— Тэр ямар байгааг би ойлгож байна Лестер ээ. Та ч ямар байгааг би бас ойлгож байна. Анхандаа тэр ч их л зовж шаналах байх. Ер нь хайрлаж дурладаг юмнаасаа хагацах дээр бид цөм л зовдог шүү дээ. Гэвч юм бүхэн өнгөрч улираад, хүмүүс дажгүй амьдарсаар л байна. Тэр ч мөн л ингэх болно. Эхлээд мөн ч сүрхий л байх байх, тэгээд аажимдаа тайтгарч, танд гомдохоо болих биз. 

	— Женни намайг хэзээ ч зэмлэхгүйг би мэдэж байна гэж Лестер зөрснөө, — Би л харин өөрийгөө зэмлэж удаан гэмших байх даа. Би ер нь тийм хүн. Би ер нь сурсан зангаараа л ингэж зүдэрч байна уу эсхүл үнэн сэтгэлээсээ ингэж байна уу гэдгээ ч одоо яасан ч хэлж чадахгүй. Би ер нь дэлхий дээр хамгийн мунхаг хүн гэж заримдаа бодогдох юм. Би дэндүү их юм бодох юм гэв. 

	— Хөөрхий муу Лестер! Би ч таныг ойлгож л байна гэж Летти хайрласан байдалтай өгүүлээд зочид буудалд ганцаараа суухад танд уйтгартай байгаа биз дээ? гэхэд Лестер, 

	— Тун ч уйтгартай байна гэв. 

	— Та Вест Баден руу хэдэн хоногоор явж яагаад болдоггүй юм бэ? Би ч бас тийшээ явна. 

	— Хэзээ?

	— Ирэх хоёр дахь өдөр.

	— Байзнаарай, би юмаа хараадахъя гээд Лестер тэмдэглэлийн дэвтрээ эргүүлснээ, — Би дөрөв дэх өдөр хэд хонохоор ирж болох байна гэв. 

	— Тун сайн байна. Та ер нь хүн амьтантай жаахан уулзаж явмаар юм. Тэнд зугаалж, юм ярьцгаая. Очно биз дээ?

	— Тэгье.

	Летти урт ягаан плать чирсээр Лестер лүү дөхөж очоод, 

	— Олон юм бодоод яах вэ дээ. Ямар хэрэгтэй юм бэ? Санаснаа л гүйцээх хэрэгтэй. Та бол дандаа тэгдэг байсан шүү дээ гэж хэнэггүй хэлэв. 

	— Тэгэхгүй гээд яах вэ юм бодохгүй байж чадахгүй юм аа, гэж Лестер хариулав. 

	— Би нэг л юм мэдэж байна гээд Летти Лестерийн чихийг зөөлхөн имэрч таны сайхан сэтгэл дахиж алдаанд оруулахгүй биз. Ингэхгүй байх гэж би бодож байна. Юм бүхнээ сайтар бодож, юу хийхээ шийдтэл та чөлөөтэй байх ёстой. Ингэхгүй бол горьгүй. Харин миний ажил хэргийг авч удирдаж хийхийг би танаас хүсэж байна. Миний итгэмжилсэн даамлыг бодвол та арай илүү сайн зөвлөгөө өгч чадах биз гэж зориглон хэлэхэд нь 

	Лестер босож, цонх руу очоод хатагтайг сөлийн харж, 

	— Танд юу хэрэгтэйг би мэдэж байна гэж ширүүвтэр өгүүлэв. 

	— Яагаад болдоггүй юм? гэж Летти асуунгуут түүн рүү дахин ойртож очоод гуйсан, шаардсан янзтай харлаа. 

	— Юу хийж байгаагаа та өөрөө мэдэхгүй байна гэж Лестер үглэсэн боловч хатагтайгаас хараагаа салгасангүй. Летти ухаан сууж, ул суурьтай болоод хайр дурлал дээрээ байгаа ёстой ид насны сайхан бүсгүй хүний шинжтэй Лестерийн өмнө зогсох ажээ. 

	— Летти, та надтай сууна гэж дэмий юм бодох юм. Би чинь үнэнээ хэлэхэд тохирохгүй хүн. Би бол цэвдэг сэтгэлтэй, найдваргүй уруу үзэлтэй хүн. Энэ ер нь бүтэхгүй хэрэг гэж Лестерийг хэлэхэд Летти бууж өгсөнгүй. 

	— Болно гэж би бодож байна. Таны ямар хүн гэдгийг мэдэж байна. Надад ер нь хамаагүй. Та надад хэрэгтэй хүн гэв. Лестер хатагтайн гараас барьж, бие рүүгээ татаад тэврэв. 

	— Хөөрхий Летти минь би болохгүй хүн, хожим харамсах болно. 

	— Үгүй тэгэхгүй. Юу хийж байгаагаа би мэдэж байна. Та өөрийгөө юу гэж үздэг ч гэсэн надад хамаагүй. Та надад хэрэгтэй гээд Летти Лестерийн мөрөнд нь хацраа наав. 

	— Та ч намайг ингээд дөнгөх бололтой гэж Лестер хэлээд тонгойж Леттийг үнсэв. 

	— Ёх! гэж хатагтай шүүрс алдаад Лестерийн цээжинд нүүрээ наалдуулав. 

	“Тусгүй ч юм болов уу, ингэх хэрэггүй л байсан юм” гэж Лестер бодлоо. 

	Гэвч тэр Леттийг тэвэрсээр, өндийн ирж дахин налахад нь бүр олон үнсэв. 

	
LVI бүлэг

	Хэрэв зарим нэг нөхцөл байдал нөлөөлөөгүй бол Лестер тэгсхийгээд Женнид буцаж очсон ч байж болох юм. Биеэ сайтар барьж, хүсэл тачаал намдахыг хүлээж азнаад нарийн арга бааш гаргаж, Женнитэй харилцаагаа дахин ямар нэг хэлбэрээр сэргээж болох юм гэдгийг Лестер сайн ойлгож байв. Гэвч ингэхийн тулд хөдөлшгүй ёсыг дагаж, хэдийгээр хаана ч шууд өгүүлээгүй байлаа ч гэсэн өөрийн үүргийг биелүүлэх хэрэгтэй байлаа. Үүнээс гадна хатагтай Жералдтай суувал хачин их бололцоо гарч ирнэ гэдэг бодлоос тэр холдож чадахааргүй байв. Женнид үнэн сэтгэлээсээ сайн байсан боловч түүний өрсөлдөгч бөгөөд дээд язгуурын хамаг эрхэм хатагтайн нэг Жералдын язгуур ямба, өв хөрөнгө хэчнээн чухал болохыг тэр мэдэж байв. Лестер дотроо энэ хоёр эмэгтэйг ямагт харшуулан бодож байлаа. Нэг нь сэтгэл татам уран дэгжин, боловсролтой, дээдсийн бүх нарийн харилцааг мэдэж мэргэжсэн бөгөөд юу хүсэж бодвоос түүнийгээ хангах ханагар баян хүн юм. Нөгөө нь энгийн, ил цагаан, хайрлах энхрийлэх сэтгэлтэй бөгөөд харин дээдсийн маяг ёсыг сурч мэдээгүй ч гэсэн амьдралын сайхныг, хүний харилцаанд байдаг хамаг нандин чанарыг хэнээс ч илүү ойлгож мэдэх чадалтай бүсгүй юм. Хатагтай Жералд ч үүнийг ойлгож, зөвшөөрдөг байв. Лестерийн ийм холбоотой болсныг Жералд буруушаахдаа Женнийг шүүмжлээгүй, харин Лестерийн хувийн ажил явдлын үүднээс л тусгүй тохиромжгүй юм гэж үзжээ. Харин өөртэй нь суувал өөр хэрэг, тэгвэл Лестерийн хамаг нэр төрийн үйлс нь нэгмөсөн гүйцэлдэж биелэх нь тэр. Ингэвэл аль ч талаараа сайн хэрэг. Лестер Жералдтай нийлбэл мөн Женнитэй байсантай адил жаргалтай болох бөгөөд бас үүний дээр Лестер, Дундад Өрнөдийн язгууртан баячуулын дотор хамгийн лут том хүн боллоо гэж бодохлоороо бүр ч аятайхан болно. Мөн ингэвэл түүний эд аж ахуйн асуудал ч сайнаар шийдэгдэх болно. Лестер удтал сайн эргэцүүлэн бодсоны эцэст ер нь хойш тавьж сунжруулахын хэрэг алга гэж шийджээ. Женнитэй нэгэнт салсан болохоор тасрахгүй гомдолтой болгосон нь лав. Одоо дахиж гомдоохын нэмэр, хэрэггүй биз дээ? Женни хангалттай сайн байна, ер нь юу хэрэгтэй вэ Лестерээс л бусад юм цөм бүрэн байна. Тэр өөрөө салах нь зүйтэй гэж үзсэн шүү дээ. Ийнхүү Лестер бүтэмжгүй, тохь муутай амьдралаас халшрахдаа аргагүй өөрийгөө цагаатгах болж улмаар шинэ хэлхээ холбоотой болъё гэдэг бодолдоо аажмаар дасах болов. 

	Хатагтай Жералдтай байнга харилцаатай болсон нь Женнитэй дахин холбогдох аргагүй тийм учир шалтаг болов. Чухамхүү энэ хатагтай л Лестерийг зовоосон сэтгэлийн үймрээг арилгах ёстой болж хамаг явдал ийм байдлаар эргэв. Лестер ганцаараа байхдаа заримдаа айл хэсэж айлчилж байвал болох л байсан, гэвч тэгж байх сонирхолгүй байлаа. Өөрийн сэтгэлд тохирохуйц бөгөөд харин хатагтай Жералд мэтийн эмэгтэйд бол аяндаа ядах юмгүй цугларах тийм хүмүүсийг ганцаар биеэ дааж өөрийгөө тойруулж хүрээлүүлэхэд Лестерт их хүнд байв. Харин хоёулаа бол ингэхэд тэдэнд тун ч амархан юм. Тэд нар хаана ч суухаар болсон ялгаагүй тэднийд хэзээ ямагт сонин сайхан хүмүүс шавж байх биз. Ингэхлээр Лестер зочин гийчдийн дунд л байж элдэв яриа дэлгэж жаргаж байх л болно. Ямар янзын амьдралд тэр дуртайг Летти юу эс андах вэ. Лестерт таалагддаг хүмүүс мөн Леттид таалагдана. Ер нь энэ хоёрын сонирхол адил болохоор Леттитэй амьдран суухад ёстой таатай сайхан байх биз. 

	Ийнхүү Лестер Вест— Баденд хатагтай Жералдын хамт хэд хоносон бөгөөд харин Чикаго хотноо бол хатагтайд очиж будаалга цайллага болж, зугаалж наргидаг болов. Лестер эднийд бараг гэрийн эзэн шиг байх бөгөөд чухамхүү хатагтай өөрөө л ийм байлгахыг боджээ. Жералд өөрийн ажил явдлын тухай түүнд тодорхой ярьж, энэ тэр асуудлаар яагаад түүний зөвлөгөө хэрэгтэйг тайлбарлана. Лестерийг ганцаарыг нь удаан байлгаж элдэв юм бодуулахгүйг тэр хичээнэ. Ийнхүү Лестер сатаарч тайтгарч амрахын тул Леттийнд ирдэг болов. Ингээд эднийд уулзаж байсан олон хүн танил нөхдийн дунд энэ хоёрыг суух гэж байна гэж ярих болжээ. Лестерийн урьдын явдал учиргүй их хов живд хүргэсэн болохоор Летти нэг их дуутай шуутай хурим хэрхэвч хийхгүй гэж шийджээ. Сонинд л товчхон мэдээ гаргахад боллоо, харин жиг жуг яриа намдаж, чимээгүй болсон хойно Лестерийн сайн сайхны төлөө хот дахиныг донсолгосон хүлээн авалт цайллага хийнэ дээ гэж боджээ. 

	— Ер нь дөрвөн сард гэрлээд, гадаадад зусахаар явбал яадаг юм? гэж Жералд хэлжээ. Тэдний гэрлэх нь дамжиггүй болсонд Лестер ч Жералд ч эргэлзээгүй болж. Тэгээд Японд явъя. Намар эргэж ирээд нэг захдуу газар байшин хөлсөлж авъя гэж хатагтай бас хэлжээ. 

	Лестер Женнигээс холдож салаад нэлээн удсан учир сэтгэл нь урьдах шигээ тийм их зовохгүй болов. Гэвч цаагуураа бас л бодогдох бөгөөд үүнийг Лестер мартахыг хичээнэ. 

	— Тэгэхээс яах вэ, нэг их шуугиан болох л хэрэггүй гэж Лестер тоглосон янзтай өгүүлэхэд нь Жералд баяртай гэгч түүнийг ширтээд, 

	— Нээрээ чи зөвшөөрч байна уу хонгор минь? гэж Жералд дуу алдав. Урьд нь энэ хоёр юм ярьж ном уншиж үдшийг тайван өнгөрүүлсэн байж. 

	— Би удтал сайн бодлоо, хойшлуулах шалтгаангүй гэж үзэж байна гэж Лестер хэлэхэд нь, Летти явж очоод өвөр дээр нь сууж, мөрөн дээр нь гараа тавиад гайхсан байдалтай ширтэн харж, 

	— Чамайг ингэж хэллээ гэж би ер нь итгэхгүй л байна гэв. 

	— Тэгээд яах вэ, хэлсэн үгээ буцах хэрэг үү?

	— Яалаа гэж дээ? дөрвөн сард гэж шийдэв шив дээ. Япон явна. Одоо ч чи өөрчлөхгүй шүү дээ. Шуугиан муугиан ч гаргахгүй. Харин хонгор минь, би мөн ч их сүй бэлэг бэлдэнэ дээ!

	Летти баярласандаа Лестерийн үсийг нь оролдоод өрвийлгөчхөв. Лестер жаахан бие барьсан янзтай инээмсэглэх бөгөөд түүний хөлгүй жаргалд нэг л юм дутаад байх шиг, магадгүй насных ч байж болох юм. 

	
LVII бүлэг

	Энэ зуур Женни ч хойшид өдөр хоног өнгөрөөх ёстой тэр цоо шинэ нөхцөл байдалдаа жаахан дасжээ. Эхлээд ч Лестергүй ингэж амьдрахад мөн ч сүрхий байв. Женни өөрөө сонин гойд хүн байсан хэдий боловч түүний хамаг амьдрал Лестерийн амьдралтай онцгой хэлхэлдэж холбогдсон учраас түүний хэлхээ шижмийг тастаж цацалж болохооргүй байв. Женни дотор сэтгэлдээ ямагт Лестертэй хамт, салж хагацаагүй ч мэт л байлаа. Тэр одоо хаа байна? Юу хийж байна? Юу ярьж байгаа бол? Ямар янзтай байгаа бол? гэж бодно. Женнийг өглөө сэрэхэд нь Лестер хажууд нь байгаа юм шиг л байдаг байв. Орой түүнийг эзгүйд нь унтаж болохгүй юм шиг л бодогддог байж. Тэр удахгүй эргэж ирэх ёстой сон... Еэ үгүй байх аа, тэр хэзээ ч эргэж ирэхгүй... Бурхан минь санах ч юм биш! Хэзээ ч ирэхгүй. Женни ийнхүү Лестерийг санан гиюүрнэ. 

	Амьдралаа тун ч нарийн зохиож тохинох хэрэгтэй. Ингэхэд үнэхээр ч яггүй байлаа, учирсан хувирал учиргүй ярвигтай, эрс тэс болов. Хамгийн гол нь энэ бүх явдлыг Вестад ямар нэг аргаар тайлбарлаж өгөх хэрэгтэй байлаа. Охин нь юм андахгүй болж, их юм боддог юм гадарлаж төсөөлөхтэйгөө болжээ. Өөрийг нь гарахад эх нь нөхөргүй байсан гэдгийг Веста хүмүүсийн ярианаас мэдэх болжээ. Женни, Лестер хоёрын сонин түүхийг бичсэн сайн өдрийн сониныг Веста олж үзсэн удаа бий энэ сониныг сургууль дээр нь хүн олж үзүүлсэн байж. Гэвч Веста уг нь хэцүү хэрсүү хүүхэд болохоор энэ тухай гэртээ юу ч цухуйлгасангүй, энэ лав ээжид нь тусгүй санагдах байх гэж мэджээ. Тэгээд Лестерийг үгүй болсонд тэр охин туйлын их гайхаж, гэвч эх нь их эмзэг, өөнтөгч болсныг сүүлийн хоёр гурван жилд Веста мэдсэн юм. Ийм учраас Веста эхээсээ элдэв юм асууж шалдаггүй байжээ. Женни нийгмийн байдлаар Лестерээс доогуур байсан учир хэрэв Лестер тэдэнтэй байгаад байвал эд хөрөнгөө алдах байсныг охиндоо өөрөө хэлж өгөх хэрэгтэй болов. Веста эхийнхээ яриаг тайван гэгч сонсож, гэвч үнэн болов уу гэж эргэлзэх сэтгэл төрнө. Эх нь ингэж зовж шаналж байгааг Веста үзээд маш их өрөвдсөн бөгөөд өөрөө онцгой цог золбоотой хөгжилтэй байхыг хичээв. Тэр хаалттай сургуульд явахаа бүрмөсөн болиод Женнитэй аль болохоор хамт байв. Веста чанга дуудаж уншихаар хамгийн сонирхолтой номууд олж авч, театрт хамт явахыг эхээсээ гуйх буюу төгөлдөр баян хуур тоглож, зурсан зургаа үзүүлэн эхийнхээ саналыг асуудаг байлаа. Сэндвудийн сайхан сургуулийн хэдэн охинтой үерхэж, орой үдэш тэднийг гэртээ авчрах болсон учир тэднийх их хөгжөөн шуугиантай болов. Женни охиныхоо гойдын сайн зан аашийг улам үнэлж, түүнд бүр ч их хайртай болов. Лестер явсан боловч охин Веста нь байна. Насны эцэст энэ охин ганц хань нь болно. 

	Мөн айлынхандаа, шинэ танилууддаа өөрийн байдлыг тайлбарлаж ярих хэрэгтэй гэдгийг Женни мэдэж байлаа. Хүн өөрийн явдлыг дэлгэж ярилгүй зожиг амьдраад байж болдог л юм, гэсэн ч ер нь юм ярих л болдог билээ. Хүмүүс ялангуяа мах талхны наймаачид бол ер нь хэрэгт дуртай улс, тэдний хоргоож шалгаахаас мултрахад хэцүү. Женни нөхрөө нас барсан ч гэж хэлж чадахгүй байв. Ер нь Лестер эргээд ч ирэх юм бил үү. Тэгээд Лестерийн эргэж ирэх эсэхийг Женни л мэдэх юм гэдэг сэтгэгдэл төрүүлэхийн тул тэр өөрөө түүнээс салж явсан мэт ярих хэрэгтэй болжээ. Энэ нь үнэхээр ч зөв бодол болж, хүмүүс түүнийг сайнаар үзэх болов. Ингээд Женни юу болж төгсөхийг хүлээсэн нам чимээгүй, нэгэн маягийн амьдралтай болсон ажээ. 

	Веста охины хайр, Сэндвудийн үзэсгэлэн төгөлдөр байгаль Женнийн амьдралыг жаахан хөнгөн болгов. Өглөө үдэшгүй хурдан завинууд давхилдсан нуур, бяцхан хотын сайхан орчныг Женни үзээд ханашгүй. Хай - Паркт байхдаа тэдний унадаг байсан хоёр морины нэг, мөн хөнгөн тэрэг Женнид байсан аж. Цаашдаа өөр амьдралтай ч болсны дотор Шотланд үүлдрийн Колли хэмээх нохой байсныг Веста “Чонон оготно” хэмээн нэрлэжээ. 

	Уг нь гөлөг байхад нь түүнийг Женни Чикаго хотоос авчирсан нь одоо сэргэлэн сонорч эрх сайхан нохой болсон аж. Бас Жимми Вудс гэдэг муур байсан, тэр нь Вестагийн таньдаг нэг жаалтай туйлын адилхан байснаас тийнхүү түүний нэрээр нэрлэсэн байна.

	Мөн жиргэсэн хөөрхөн болжмор шувуу байх бөгөөд түүнийг Жимми Вудсийн ховдоглон дайрахаас сайтар хамгаалжээ. Бяцхан алтан загаснууд хөвсөн устай сав ч бий юм санж. Ийнхүү эд нар энд ирээд амгалан тайван гэгч амьдрах болов, харин булгилж зовсон сэтгэлээ хүн амьтанд мэдэгдэлгүй таг л дарсан байв. 

	Лестер явсныхаа дараа анхандаа Женнид захиа ч бичихгүй л байж. Тэр худалдаа наймааныхаа ажилд буцаж орохоор ажил явдал махран хөөцөлдөх болсон бөгөөд нөгөө талаар одоо тэртэй тэргүй хэрэггүй захиа махиа бичиж Женнийн сэтгэлийг дэмий зовоогоод тусгүй гэж үзжээ. Хоёр биеэ жаахан амрааж, хожим бүхий л ажил үйлсийнхээ тухай тухтай учиртай бичье гэж тэр шийдсэн хэрэг. Ингээд сар чимээгүй байсны эцэст Женнид захиа ирүүлж түүнээ ажил алба гэдэг асар их, Чикаго хотоос хэдэн ч удаа хэрэг гарч явлаа, (энэ нь үнэхээр ч тийм байв) Алсдаа ер нь тэнд цөөхөн л байх байх гэх зэргээр бичжээ. Мөн Вестагийн тухай, Сэндвудэд амьдрал байдал ямар байгааг асуусан байж. “Би удахгүй та нар дээр очих байх” гэж тэр бичсэн боловч үнэндээ тэгье ч гэж бодоогүй юм. Женни ч үүнийг нь тэр дороо ойлгожээ. 

	Бас нэг сар өнгөрөхөд Лестер дахин захиа бичиж, тэгэхдээ маш их товчхон захиа байв. Женни анх түүнд хариу өгөхдөө амьдрал байдлынхаа тухай тодорхой бичжээ. Харин өөрийн сэтгэл санааны тухай Женни үг ч дурдсангүй, Сэндвудэд байхад туйлын тохиромжтой, юм бүгд сэтгэлд таатай байна гэж бичсэн байжээ. Тэгээд Лестерийн бүх ажил явдал одоо бүтэмжтэй болно гэж найдаж, хамаг бэрхшээлтэй асуудал арайхийж шийдвэрлэгдсэнд үнэхээр баярлаж байна гэдгээ илэрхийлжээ. “Намайг аз жаргалгүй гэж битгий бод, тэгвэл буруу. Бид зөв шийдсэн гэж би итгэж байна. Хэрэв хамаг явдал өөрөөр эргэсэн бол би яахан аз жаргалтай байх билээ. Харин чи өөртөө аль болох сайн байхаар амьдралаа зохио. Чи их аз жаргалтай байх ёстой, Лестер минь. Чи юу хийсэн ч гэсэн надад цөм сайн санагдах болно. Би лав тэгнэ гэж бодож байна” гэж Женни бичжээ. Женни хатагтай Жералдын тухай бодож байсан бөгөөд Лестер ч захиаг нь уншаад үүнийг ойлгосон юм. Женнийн уужим сайхан сэтгэлийн цаана өөрийгөө гаргуунд нь хаяад дотуураа шаналсан зовлон нуугдаж байгааг ч мөн тэр ойлгожээ. Гагцхүү үүний улмаас Лестер эрс шийдвэр гаргахаасаа өмнө ингэж удаан тээнэгэлзсэн юм. 

	Бичсэн үг, нууц сэтгэл хоёр бие биеэсээ хэчнээн хязгааргүй хол байх юм бэ! Зургаан сарын дараа Лестер захиа бараг бичихээ больсон бөгөөд найман сарын дараа энэ хоёр харилцахаа бүрмөсөн зогсжээ. 

	Женни нэг өглөө сонин эргүүлж суугаад дээдсийн мэдээ сэлт бичдэг буланд ийм нэг зарлал мэдээ олж уншив. 

	 

	“Хоёр дахь өдөр, Дрексел цэцэрлэг дэх 4044 дүгээр байшиндаа хатагтай Мальколм Жералд цугларсан ойр дотно нөхдөдөө хандаж Цинциннати хотын харьяат бөгөөд эдүгээ талийгаач болсон Арчибалд Кейний бага хүү Лестер Кейнтэй суух болсон тухайгаа зарлан мэдэгдэв. Хурим дөрөвдүгээр сард болно”

	 

	гэжээ. 

	Женни үүнийг уншаад барьж байсан сониноо алдав. 

	Тэр нүд цавчрахгүй нэг чиг рүү ширтээд хэдэн мөч хэртэй хөдөлгөөнгүй суув. “Үнэхээр ийм болсон гэж үү? Үнэхээр ингэ ээ юу?” гэж тэр бодлоо. Ингэх байсан гэдгийг Женни мэдэж байсан боловч ямар ч гэсэн... ямар ч гэсэн найдаж байжээ. Юундаа тэр тэгж найд аа вэ? Яагаад тэр вэ? Түүнийг тэр өөрөө явуулсан биш гэж үү? Ингэвэл дээр гэж тэр өөрөө түүнд ойлгуулсан биш үү? За ингээд нэгэнт ийм явдал болжээ. Одоо тэр яах ёстой вэ? Эндээ үлдэж түүний мөнгөөр амьдрах уу? Тэгэхгүй, яасан ч тэгэхгүй. Гэтэл Лестер түүний мэдэлд их хөрөнгө мөнгө өгчээ. Ла-Саль стрит дахь банканд далан таван мянган долларын, төмөр замын хувь нийлүүлсэн тэмдэгт байгаа бөгөөд түүний жилийн орлого дөрвөн мянга таван зуун долларыг шууд өгч байгаа билээ. Тэр энэ мөнгөнөөс татгалзаж чадах уу? Вестагийн тухай бодох ёстой байсан биз дээ. 

	Женнийн сэтгэл учиргүй үймж гомдолтой болов. Гэвч уурлавал мунхаг хэрэг болно гэдгийг тэр дороо ойлгожээ. Ер нь тэр амар заяа үзсэнгүй. Хэзээд ийм байгаад л дуусах бололтой. Гэлээ ч гэсэн тэр биеэ дааж, талхныхаа мөнгө олж амьдрахаар үзэг л дээ, тэгтэл энэ маань Лестерт хатагтай Жералдад ямар учир холбогдолтой зүйл болох билээ дээ? Женни энэ бяцхан хотод хөл хоригдсон мэт түгжигдэж, үл мэдэг, ганцаар байхад харин тэр Лестер өргөн түмний дунд өгөөмөр жаргалтай амьдарч, дураараа баясан цэнгэж байдаг, энэ бол муухай шударга биш явдал мөн. Гэвч юундаа уйлах билээ? Тэгээд ч яах билээ?

	Түүний нүд хуурай байвч дотуураа энэлэн хайлах аж. Тэр аажим босоод сониноо чемоданы ёроолд хийгээд цоожлов.


LVIII бүлэг

	Одоо хатагтай Жералдтай гэрлэх болсон нь нэгэнт мэдэгдсэн учраас шинэ нөхцөл байдалд эвлэрч дасахад Лестерт тийм ч хэцүү биш болов. Ажил явдал цөм бүтэх нь дамжиггүй. Тэр Женнийг өрөвдөж байв. Мөн хатагтай Жералд түүнийг өрөвдөж байвч ингэх нь Лестерт ч, энэ хөөрхий эмэгтэйд ч дээр юм гэж бодоод сэтгэлээ тайтгаруулна. Ер нь Лестер үлэмж их жаргалтай болно, энэ нь одоо ч мэдэгдэж байна. Харин Женни зоригтой, ухаантай зөв шийдсэнээ аяндаа ойлгож уужим сайхан сэтгэлээ ухаарах дээрээ уужирч баясах болно. Талийгаач болсон нөхөртөө хэзээ ч хайрын сэтгэлтэй яваагүй хатагтай Жералд ч өөрөө одоо л ёстой жаргалын дээдийг үзсэн бололтой, жаахан хожидсон хэдий боловч түүний залуу насны хүслэн арайхийж биелжээ! Түүнд Лестертэй хамт амьдрахаас илүү сайхан юм гэж хаа байх вэ. Эд нарт явахгүй газар, үзэхгүй юм гэж байхгүй болно! Лестер Кейний эхнэр болж ирэх өвөл хот даяар шуугиулсан найр наадам хийнэ! Япон орно... гэхээс ёстой хөл алдана, ямар сайхан байх бол гэж бодно. 

	Лестер гэрлэх гэж байгаагаа Женнид бичжээ. Тэр түүнд юу ч тайлбарлаж бичсэнгүй. Ер нь ч илүү зүйл биз. Тэгээд хатагтай Жералдтай суух хэрэгтэй боллоо. Энэ тухай Женни ч мэдэх нь зүйтэй. Чамайг сайн байгаа гэж найдаж байна. Хувь заяаг чинь ямагт бодож сэтгэл зүрхэндээ хадгалж явааг минь санаж яваарай. Амьдралыг чинь аль болохоор аятай таатай амар байлгах гэж хамаг хүчээрээ зүтгэж байна. Хар буруу битгий санаарай. Вестад баяр хүргэ. Түүнийг хамгийн сайн нэг дунд сургуульд өгөх хэрэгтэй гэсэн утгатай зүйл бичжээ. 

	Хэрэг явдал яаж мандсаныг Женни тун ч сайн мэдэх аж. Бүр Лондон хотноо “Карлтон” зочид буудалд уулзсан тэр цагаас хойш Лестер хатагтай Жералдад татагдсаныг тэр мэдэж байв. Энэ эмэгтэй түүнийг удтал хөөцөлдсөн. Одоо хэргээ бүтээж түүнийг авлаа! Цөм ёсоороо болов. Жаргах болтугай. Женни хариу болгож ингэж бичсэн бөгөөд гэрлэх тухай зарлалыг сониноос олж үзсэнээ ч мөн нэмж бичжээ. Лестер захиаг нь хүлээж аваад бодлого болсон бөгөөд бичсэн үг бүрий нь утгыг нягтлан уншиж учиргүй их юм боджээ. Тэгээд түүний эрс шулуун сэтгэлийг нь одоо ч гэсэн гайхсан бүлгээ. Түүнийг хэчнээн их гомтгосон, бас дахин гомтгох гэж байснаа санавч Женнийг хайрласан сэтгэл нь бүрмөсөн унтраагүйг тэр мэдэж байв. Женни бол ариун сайхан санаатай, сэтгэл татсан бүсгүй билээ. Нөхцөл байдал өөр болбол ч тэр одоо хатагтай Жералдтай суух гэж бэлтгэхгүй байсан биз ээ. Гэлээ ч гэсэн тэр энэ хатагтайтай суужээ. Дөрөвдүгээр сарын 15-нд хатагтай Жералдынд гэрлэх ёслол болж католик ламтан ёслол удирдан гүйцэтгэв. Лестер угаасаа сүмийн ёс дагаж яваагүй, сүсэг бишрэлгүй хүн байсан боловч нэгэнт шашин сүмийн ёс байгаа болохоор тэгж гэрлэхээс татгалзах хэрэггүй юм гэж шийджээ. Ойр дотнын бүх найз нөхөд тавь орчим хүн цугларав. Уг ёслол өчүүхэн ч саадгүй болж өнгөрчээ. Шинэ суусан хоёрт баяр хүргэж, цагаан будаа, цаасан ширхэг атга атгаар шидэж мялаав. Лестер, Летти хоёр зочдыг найрлаж суух зуур хажуугийн хаалгаар сэм гарахад нь гадаа сүйх тэрэг хүлээж байжээ. Удсан ч үгүй хөгжсөн гийчин хүмүүс Чикаго-Рох-Айленд-Сан-францискийн төмөр замын буудал руу тэдний хойноос түргэлэн явцгаасан аж. Гэвч үдэхээр ирсэн хүмүүс хүрэлцэн ирэхэд хос амраг аль хэдийн судалдаа суусан байв. Дахиад л инээдэм, хөгжилтэй яриа шуугиан болж, шампан дарс задлан хөгжилдсөөр галт тэрэг хөдөлж шинэхэн хоёр алсын замд гарав аа.

	Лестер Леттийг хажуудаа суулгаад. 

	— Ингээд чи намайг дөнгөв өө дөө. За тэгээд? гэж хөгжилтэй өгүүлэхэд, 

	— Ийм л байна! гэж Летти дуу алдаад, түүнийг чанга тэвэрч их л таалан озож үнсэв. 

	Дөрвөн өдрийн дараа эд нар Номхон далайн эрэг хүрч, мөн хоёр өдрийн дараа хамгийн хурдан хөлөг онгоцонд сууж Микадо1-гийн орныг чиглэн явсан бүлгээ. Гэтэл Женни уйтгар зовлон эдэлж ганцаар үлдэв. Лестерийг дөрөвдүгээр сард гэрлэх болсныг мэдсэнээс хойш дахин өөр мэдээ сураг дуулж мэдэхээр сонинууд шүүж унших болжээ. Тэгээд дөрөвдүгээр сарын 15-ны үд дунд хатагтай Жералдынд хурим болно гэсэн мэдээ олж уншжээ. Хувь заяа нэгэнт ийм болсноос хойш яая гэх вэ гэж тэвчээд Женни ийнхүү хүлцэнгүй байх боловч оногдох хувь тавилангүй энэ жаргалыг олох гэж шунан тэмүүлэх нь өлсгөлөн, хаягдсан хүүхэд гэрэл чимэг хийж зассан шинэ жилийн сүлд модыг ширтэн харах лугаа адил ажээ. 

	Дөрөвдүгээр сарын 15 боллоо. Үдийн арван хоёр цаг болохыг Женни арай ядан хүлээлээ. Энэ өдөр болох бүх явдлыг бодохдоо Женни өөрөө оролцож байгаа юм шиг сэтгэл ихэд түгших аж. Тансаг сайхан орд харш, сүйх тэрэг, олон зочин, гэрлэх ёслол, хөгжөөнтэй хурим найр энэ бүгд цөм харагдах мэт. Мөн галт тэргэнд ганган гоё суудалд суухад хэчнээн сайхан байгаа бол, тэгээд зугаатай сайхан аялал хийнэ шүү дээ гэж тэр бодно. Шинэхэн хоёр амраг эхнийхээ сарыг Японд өнгөрүүлнэ гэж сонинууд мэдээлсэн байжээ. Зүүний үзүүр орох зайгүй байдаг сар шүү дээ! Лестер одоо түүнийх! Хатагтай Жералд ч мөн азтай сайхан юм. Өөрийн шинэ эхнэр — ёстой ганц хатагтай Кейнээ Лестер одоо тэвэрч үнсэж байгаа даа! Урьд тэр намайг мөн ингэж тэврэн үнсэж байсан билээ. Лестер түүнд дурлаж! Үнэхээр дурлажээ! гэхээс Женийн зүрх хатгална. Ээ бурхан минь! гэж тэр шүүрс алдаад, гар хуруугаа өвдтөл базлавч ер нэмэргүй, уйтгар гаслан урьдын адил дараастай. 

	Энэ нэгэн өдөр өнгөрмөгц түүний сэтгэл жаахан онгойлоо. Одоо өнгөрсөн хэрэг, ямар ч аргаар үүнийг өөрчлөх нөхцөлгүй. Веста мөн л сонин уншиж юу болсныг сайн ойлгосон учир ээжийгээ туйлын их өрөвдөвч дуугүй л байх аж. Ингээд хоёр гурван өдөр өнгөрөхөд Женни яая гэх вэ, жаахан тайтгарч улмаар зүрх шимшрүүлсэн зовлон нь нэлээн гайгүй болж битүүхэндээ уйтгарлах болов. Женни одоо горьдлого тасарсан хэдий боловч дэмий л тэдний буцаж ирэхийг харж өдөр хоног тоолох бүлгээ. Гэвч Япон улс гэдэг маш алс хол бодогдоно, харин Лестерийг Чикаго хотноо ойр байна гэж бодохоороо Женнийн сэтгэл нэг л амардаг байсан юм. 

	Хавар өнгөрч, зун болоод аравдугаар сар гарав. Нэгэн шуургатай хүйтэн өдөр Веста сургуулиасаа ирэхдээ толгой өвдлөө гэж иржээ. Женни эхийн үгийг санаж Вестад халуун сүү уулгаад, нойтон алчуур толгой дээрээ тавь гэж хэлэхэд нь охин нь өрөөндөө орж хэвтлээ. Маргааш өглөө нь халуурч эхэлжээ. Нутгийн эмч доктор Эмри гэдэсний хижиг байж магадгүй гэж хэлж, ер нь тэр хавьд нь ийм өвчин хэд хэдэн удаа гарсан байж. Эмч Женнид хэлэхдээ чийрэг биетэй охин байна, өвчин даах байх, гэвч ер нь хүнд өвчилж болно гэжээ. Женни өөрөө дийлэхгүй байх гэж үзээд Чикаго хотоос тусгай асрагч дуудуулжээ. Ийнхүү найдах, цөхрөх айх эмээх ээлжилсээр нэлээд хугацаа болов. 

	Гэтэл удсангүй ч эргэлзээ үгүй болж Вестад үнэхээр гэдэсний хижиг туссан нь мэдэгдэв. Женни Лестерийг Нью-Йоркт байгаа гэж бодож байсан боловч тэр даруйдаа түүнд бичсэнгүй, сониноос үзэхэд тэр тэндээ өвөлжих төлөвтэй байжээ. Тэгтэл долоо хоногийн дараа эмч уг өвчин хүнд хэлбэртэй байна гэж тодорхойлоход нь Женни юу ч болж болно, хэн мэдэх вэ гэж үзээд ер нь Лестерт захиа явуулъя гэж шийджээ. Лестер энэ охинд их хайртай байсан. Лав түүний тухай мэдэхийг хүсэх байх гэж бодсон хэрэг. 

	Гэтэл Лестер энэ захиаг авсангүй. Нью-Йоркт уг захиа хүрэхэд Лестер баруун — Энэтхэг орохоор усан онгоцонд суугаад явчихсан байжээ. Женни ганцаараа Вестаг сахих болов. Айл аймгийн сайн хүмүүс учирсан хүнд байдлыг ойлгож тэднийг эргэж, өвдсөн хүүхдийн байдлыг санаа тавин асууж байвч хаанаас ойр дотнын хүмүүс шиг тэгж Женнид үнэхээр сэтгэл санааны дэмжлэг үзүүлж чадах билээ. Нэг үе Веста овоо засрах төлөвтэй болж, эмч сувилагч нар Женнид найдвартай үг хэлэхээр болж ирэв. Гэвч дараа нь охин бүр мэдэгдэм дорджээ. Уг өвчин хүндэрч зүрх, бөөрөндөө орж гэж доктор Эмри хэлсэн байна. 

	Ингээд үхлийн хар сүүдэр эднийхийг нөмрөн авлаа. Эмчийн царайг харахад нэг л хачин бодлогоширсон янзтай, сувилагч ч юм бүхэнд шийдтэй хариу өгөхгүй болов. Женни, Веста минь л эдгэрээсэй гэж залбирах бөгөөд энэ бол хамаг санаа сэтгэл чиглэсэн туйлын хүслэн ажээ. Сүүлийн жилүүдэд энэ охин Женнид туйлын дотно хайртай болж, эхийгээ хэчнээн зовон шаналж бүхийг хэрдээ ойлгох болсон байжээ. Охиныхоо ачаар Женни өөрөө ч хүлээх хариуцлагаа улам гүнзгий ухамсарлах болжээ. Сайн эх байна гэдэг юу гэсэн үг вэ гэдгийг Женни мэдэж байв. Хэрэв Лестер хүсэж, Женни түүний хууль ёсны эхнэр болоод хүүхдүүдтэй байсан сан бол тэр хэчнээн их баяртай байх билээ. Тэгэхдээ Женни Вестагийн өмнө хүлээх үүргээ хэзээд ойлгож байлаа. Түүнийг төрүүлж, бага нялх байх үед нь хийсэн гутамшгийг арилгахын тул охиндоо урт удаан жаргалтай амьдрал олгож өгөх үүрэг түүнд оногджээ. Бяцхан охин нь хөөрхөн, гоолиг биетэй, ухаантай болж байгааг Женни их л баяртай ажиглан байв. Гэтэл одоо тэр нь нас барах гээд байдаг. Доктор Эмри зөвлөж ярилцахаар Чикаго хотоос эмч дуудав. Бодлого болсон, сайхан сэтгэлтэй өвгөн доктор толгойгоо сэгсрэхээс өөр юмгүй. 

	— Эмчилгээ ч зөв болсон, бие нь даахгүй байгаа бололтой. Энэ өвчинтэй тэмцэхэд хүн бүгдийн чадал адилгүй гэж тэр хэлэв. Эмч нар зөвлөлдөөд хэрэв гурван өдрийн цаана засрах төлөв харагдахгүй бол найдахад бэрх байна гэжээ. 

	Үүнийг Женнигээс нуугаад хэрэггүй гэж үзэв. Женни охиныхоо хажууд цонхийсон царайтай таг мэлрэн сууна. Вестагийн байдал хувирах бүрийд Женнийн бүх бие цогцос мэдрэх мэт болж, охиныхоо яльгүй дээрдэх, дордохыг андахгүй байв. 

	Женнитэй айл байдаг хатагтай Девис хэмээх тарган хижээл авгай ёстой эхийн ёсоор хайрлан энэрч байв. Энэ авгай Женнийг туйлаас өрөвдөж, доктор сувилагч хоёртой элбэж түүнийг сэтгэлээр унагахгүй гэж байдаг чадлаараа мэрийн туслав. Женни Вестагаас нүд салгахгүй суух буюу эсхүл өрөөнүүдээр дэмий сэлгүүцэж явахыг үзээд

	— Хатагтай Кейн та өрөөндөө очиж хэвтмээр юм. Би цөмийг нь харж хандаж байя л даа. Би танаас доргүй хийхийг хичээе. Намайг чадахгүй гэж та бодож байна уу? Би өөрөө долоон хүүхэд гаргаж, гурвыг нь оршуулчхаад байгаа хүн. Би юм ойлгохгүй байна гэж үү дээ? гэж тэр авгай хэлжээ. 

	Нэг удаа Женни хатагтай Девисийн мөрөнд толгойгоо наалдуулаад цорхирон уйлахад энэ авгай мөн уйлсан аж. 

	— Хөөрхий минь дээ, би ойлгохгүй байна гэж үү дээ. За надтай хамт яв л даа гээд хатагтай Девис Женнийг унтлагын өрөө рүү нь авч оржээ. Гэвч Женни тэнд ганцаараа удаан байж чадахгүй, хэдэн минут болоод амарсан ч юмгүй охин дээрээ эргэж иржээ. 

	Нэг өдөр сувилагч өглөө болтол гайгүй, юм болохгүй гэж лавтай хэлсэн даруй шөнө дундын алдад өвчтөний өрөөнд нэг л үймээн сандраан болжээ. Хажуугийн өрөөнд нь дөнгөж хажуулсан Женни үүнийг дуулаад босов. Вестагийн орны дэргэд сувилагч, хатагтай Девис хоёр аяархан зөвлөлдөн ярьж зогсоно. 

	Женни цөмийг нь ойлголоо. Тэр охиндоо ойртож очоод шаргалтсан цонхигор царайг нь удаан ширтэн харав. Охин нь дөнгөж амьсгаатай, нүд нь аниатай байв. 

	 Бие нь маш сул байна гэж сувилагч шивгэнэв. 

	Хатагтай Девис Женнийн гараас барив. Хэдэн мөч өнгөрөхөд үүдний өрөөний цаг цохиж нэг цаг болов. Сувилагч байж байгаад л эм тан бүхий ширээ рүү очих буюу алчуур усанд дүрж Вестагийн уруулыг норгоно. Нэг цаг хагаст охины сулдсан бие нэг хөдлөөд гүнзгий амьсгаа авах нь дуулдав. Женни тэсэж чадсангүй урагш болж бөхийхөд хатагтай Девис гараас нь татав. Сувилагч жаахан холдох дохио өгөв. Охин амьсгал хураалаа. 

	Хатагтай Девис Женнийн мөрнөөс нь сайн бариад, эхэр татан уйлахыг нь хармагц, 

	— Ээ хөөрхий минь дээ! Битгий уйл, уйлаад тусгүй гэж шивгэнэлээ. Женни орны хажууд сөхөрч суугаад охиныхоо одоохондоо бүлээхэн гарыг илэв. 

	— Веста минь надаас битгий хагацаарай, битгий холдоорой гэж тэр залбирна. 

	— Ингэж тарчлах хэрэггүй хонгор минь. Цөмийг бурхан мэднэ. Бурхны хийсэн юм бүгд сайн гэж хатагтай Девисийн хайрлан хэлэх дуу Женнид алс холоос дуулдах мэт. 

	Доорх газар нь хага үсрэн ханзрах шиг Женнид санагдав. Хамаг судас шөрмөс нь тасарлаа. Түүнийг нөмрөн бүрхсэн нүх шиг харанхуйн дунд сүүдгэнэх гэрэл ч үгүй болов. 

	
LIX бүлэг

	Хайд-Паркт Лестертэй хамт амгалан жаргалтай хэдэн жил өнгөрүүлэхдээ зовлонгоо мартаж нэлээд борогшиж байсан юм, гэтэл лай ланчиг дахин дайрч хайр найргүй балбуулж шантрахдаа Женни бас л уйтгар гунигт унав. Веста үхэж гэдгийг Женни үнэмштэлээ нэлээд удав. Хоёр өдрийн турш ширтэн харахад нь тэр зүүдгэр туранхай бие охинтой нь огтхон ч адилгүй байв. Урьдын баяр баясгалан, өнөө цовоо сэргэлэн, хурдан хөдөлгөөн хаачив аа, өнөө тормолзсон хурц нүд яагаад харагдахгүй байна вэ? Цөм үгүй болжээ. Цонхийсон сүүмгэр хөх царайтай болж нам жим хэвтэнэ. Женни уйлахгүй болж, харин дотор нь үргэлж эмтэрч шарлаана. Үхэлгүй мөнхийн үнэнхүү жирийн үгийг түүнд шивгэнэн хэлэх хэн ч хажууд нь байсангүй. 

	 Доктор Эмри, сувилагч, хатагтай Девис нар болон айлын хүмүүс цөм Женнийг халамжлан анхаарч тусалцгаав. Хатагтай Девис, Веста нас барсныг мэдэгдэж Лестерт утас явуулж. Тэгтэл Лестер алс хол байсан учир хариу ирсэнгүй. Бас нэг нь хоол бэлдэж өрөө тасалгаа цэвэрлэж засаж байв. Женни юу ч сонирхохгүй, Вестадаа өөрөө буюу Лестерийн бэлэглэж өгсөн хайртай дуртай юмсыг нь цэгцэлж харж суух бөгөөд одоо энэ бүгд охинд нь хэрэггүй болж гэж бодохоос санаа алдан гиюүрэх аж. Женни охиныхоо шарилыг Чикаго хотноо хүргэж Аврал хэмээх хөдөөлүүлэх газар урьд эцгийг нь нас барахад Лестерийн авсан тэр газар оршуулахыг хүсжээ. Мөн эцэг нь амьд ахуйдаа ямагт очиж байсан Лютерийн сүмийн нэг хувраг лам Женнийн хүссэн ёсоор булшин дээр нь хэдэн маани хэлэх ёстой байв. Сэндвудийн айлууд ч заншил дагаж бас ёс гүйцэтгэцгээжээ. Нутгийн ёслох сүмийн нэг ламтан, бурхан Павелаас фессалоникчуудад илгээсэн анхны илгээлтээс уншиж, Вестагийн ангийн охид “бурхан чамайг хараг” гэж гиншин дуулцгаав. Ингээд цэцэг, цагаан авс бэлдэж, учиргүй гашуудал болов. Эцэст нь Вестагийн шарилыг хайрцагт хийж, галт тэргэнд тавиад Чикаго хотон дахь Лютерийн ёсны хүн оршуулах газар аваачжээ. 

	Женни энэ өдрүүдийг зүүдэлж буй мэт өнгөрөөв. Тэр уй гашуудалд дарагдаад ухаан баларч элий балай байсан аж. Хатагтай Девис, мөн түүний хэлснээр айлын дөрвөн эмэгтэй оршуулгад оролцохоор Чикаго хот оржээ. Шарилыг булшинд хийх үед Женни таг зогсож хараад нэг л мэдээгүй юм шиг өнгөрчээ. Ийнхүү оршуулсны дараа Женни Сэндвудэд буцаж ирсэн боловч удах төлөвгүй байлаа. Тэр Чикаго хотноо, охин, эцгээ оршуулсан газар ойр байхыг хүсжээ. 

	Женни тийнхүү ганцаараа үлдэхдээ цаашид яасхийж амьдрах билээ гэдгээ бодох болов. Хэдийгээр эд аж ахуйн гачигдалгүй ч гэсэн ажил хийх нь чухал гэж бодох болжээ. Эмнэлгийн сувилагч болж болох юм, тэгвэл дав даруйхан суралцах хэрэгтэй. Женни мөн дүү Уильямаа ч бодох болов. Тэр эхнэргүй учир магадгүй өөртэй нь хамт сууж болох юм. Гэтэл түүний хаягийг мэдэхгүй байв. Басс ч гэсэн бас түүний байгаа газрыг мэдэхгүй байгаа бололтой. Тэгээд Женни ямар нэг дэлгүүрт ажил олж хийхээр шийджээ. Ер нь нэг л юм хийх хэрэгтэй. Хувь заяагаа айлынхандаа даатгачхаад энд ганцаараа сууж байж чадахгүй хэрэг. Женнид хэчнээн хэцүү бэрх байвч хэрэв Чикаго хотноо шилжиж ирвэл ямар ч гэсэн зүгээр юм, зочид буудалд буугаад ажил хайх буюу эсхүл Аврал хэмээх оршуулгын газрын ойролцоо жижигхэн байшин хөлслөн сууж болно. Бас хүүхэд өргөж авч асарч болно. Ер энэ хотод өнчин өрөөсөн багачуулын газар алийг тэр гэх вэ. 

	Вестаг нас барсны дараа гурав орчим долоо хоног болоод байхад Лестер авгайн хамт Чикаго хотноо эргэж ирсэн бөгөөд ирэнгүүт Женнийн анхны захиа, охин нас барсан тухай цахилгаан утас, бас нэг товчхон захидал олж үзээд үнэхээр эмгэнэн гашуудав. Лестер энэ охинд үнэнээсээ хайртай байжээ. Тэр Женнийг аргагүй өрөвдсөн учир түүнийг очиж эргэе гэж эхнэртээ тэр дороо хэлэв. Женнийн алсын амьдрал ямар болох бол гэж Лестер зовлоо. Түүнийг ганцаарыг нь байлгаж болохгүй. Магадгүй тэр Женнид ямар нэг сайн зөвлөгөө өгч болох юм. Тэгээд Лестер Сэндвуд орсон боловч Женни Чикаго хотноо “Тремонт” хэмээх зочид буудалд очсон гэж дуулаад эргэж зочид буудалд ирэхэд Женни бас байсангүй, тэр охиныхоо булш руу явсан байжээ. Мөн тэр өдрөө дахин очиход нь Женнийг байрандаа байна гэж хүмүүс хэлэв. Лестерийн бичгийг Женнид өгөхөд урьд урьдаас учиргүй их сэтгэл нь хөдлөв. Яагаад гэвэл одоо тэр Женнид бүр ч хэрэгтэй байсан хэрэг. 

	Лестер хийсэн хэргээ мөн л бодсоор байх бөгөөд хэдийгээр гэрлэж аз завшаантай байв ч, дахин их баялаг, нэр хүндтэй болсон ч гэсэн ингэхгүй байж чадахгүй байлаа. Тэр мөн л эргэлзсээр, сэтгэл гонсгор хэвээр. 

	Женнийг харамж хангалттай болгосон гэж бодовч сэтгэл ер тайвшрахгүй. Мөнгө Женнид тун ч бага хэрэг гэдгийг тэр мэдэж байлаа. Хайр сэтгэл бол энэ бүсгүйн амьдралын агуулга юм. Энэ байхгүй бол тэр оломгүй далай дахь хэмхэрхий завь лугаа адил гэдгийг Лестер сайн мэдэж байв. Түүнд ганцхан Лестер өөрөө л хэрэгтэй хүн байж. Хувиа бодож, эдийн шуналд автагдаад түүнийг хайрлах сэтгэлээ хөсөрдүүлж байна гэж бодохоос Лестер туйлын их ичиж байв. “Тремонт” зочид буудлын цахилгаан шатаар өгсөж явах тэр өдрөө Лестер хэдийгээр одоо засаж залруулах эрх мэдэлгүй болсноо ойлгож байвч аргагүй сэтгэл нь гүнээ өвдөж тарчилж явлаа. Женнийг үймүүлж сэтгэлтэй болгочхоод эцэст нь язгууртны ямбыг сөрж чадалгүй түүнийг орхисон бүх гэм бурууг тэр хүлээх ёстой. Гэвч одоо яая гэх вэ ямар ч нөхцөлгүй. Гагцхүү Женнитэй аль болох зөөлөн байж, юм ярих хэрэгтэй, аль болохоор өрөвдөж, зөвлөж туслах хэрэгтэй. 

	Женнийг хаалгаа онгойлгоход нь, 

	— Сайн байна уу Женни ээ гэж Лестер ялдамхан хэлэв. 

	Зовлон амсаж Женни бүр нүднээс гарчээ! Турж эцээд, царай нь цонхийж хацар нь хонхойгоод нүд нь учиргүй том юм шиг болжээ. 

	— Ямар сүрхий зовлон бэ, ийм юм болно гэж хэн бодох билээ гэж Лестер зовнин өгүүлэв. 

	Энэ бол Вестаг нас барснаас хойш, Лестер орхиж явснаас хойш Женнийн сэтгэлийг жаахан уужруулсан анхны үг байж билээ. Лестерийг ирэхэд Женнийн сэтгэл ихэд хөдөлж, юм ч ярьж чадахгүй байв. Нүдэнд нь нулимс мэлтгэнэж хацрыг нь даган урсав. 

	Лестер түүнийг тэврэн авч толгойг нь илж мөр лүүгээ наалдуулаад

	— Битгий уйл, би чиний зовлонг ойлгож байна. Би олон юманд харамсаж байна, өнгөрсөн хойно ингэж яриад ч яах вэ дээ. Вестаг би маш их өрөвдөж байна. Чи түүнийг хаана оршуулсан бэ? гэв. 

	— Аавын хажууд гэж Женни хэлээд эхэр татан уйлав. 

	— Тун ч тусгүй байна даа гэж Лестер зөөлхөн хэлээд дуугүй болов. 

	Женни жаахан тайтгармагц Лестерээс холдож нулимсаа арчаад түүнийг суугаач дээ гэв. 

	— Ийм юм болж байхад би энд байдаггүй тун ч тоогүй юм боллоо. Би байсан бол чамтай л дандаа байх байсан юм. Одоо чи Сэндвудэд байхыг хүсэхгүй биз дээ?

	— Би тэнд байж чадахгүй, ёстой хүчин чадал ч алга Лестер минь гэж Женни хэлэв. 

	— Чи хаана очиж суух гэж бодож байна?

	— Мэдэхгүй. Тэнд айл аймгийнхандаа төвөг дараас болохыг би хүсэхгүй. Аль нэг газар жижигхэн байшин хөлсөлж аваад магадгүй хүүхэд авч асардаг юм уу эсхүл ажилд ордог юм уу? гэж бодох юм... Би ганцаараа суух тун ч дургүй байна. 

	— Хүүхэд авч асарна гэдэг чинь зүгээр л юм. Уйдах чинь гайгүй болох биз. Энэ талаар чи асууж сурагласан хэрэг үү?

	— Өнчин хүүхэд асрах газар л хэлбэл боллоо гэж би бодож байна. Лестер бодол болсноо, 

	— Энэ жаахан бэрхтэй байх, бас ямар нэг ёс гүйцэтгэдэг юм, чухам ямар болохыг нарийн мэдэхгүй байна. Өнчин хүүхэд асрах газрууд ер нь хүүхдийг өөрсдийнхөө хараанд л байлгахыг шаарддаг байх, иймэрхүү юм даг. Чи Уотсонтой зөвлөж үз, тэр чамд цөмийг нь хэлж өгнө. Хүүхдээ л өөрөө олж ав, харин бусдыг нь тэр мэдэг. Би түүнтэй ярьж учрыг нь хэлье гэв. 

	Ганцаар байх нь Женнид хэчнээн хэцүү болохыг Лестер ойлгож байлаа. 

	— Дүү Жорж чинь хаа байна? гэж Лестер асуув. 

	— Жорж Рочестерт байгаа байх. Тэр над руу ирэхгүй ээ. Тэр гэрлэсэн гэж Басс бичсэн байна билээ. 

	— Төрөл саднуудаас чинь чамтай хамт баймаар хүн өөр ер нь байхгүй юм уу?

	— Уильям л магадгүй юм, гэтэл тэр одоо хаа байгааг би мэдэхгүй байна. 

	— Хэрэв чи Чикагод суух гэж бодож байвал Жексон Паркийн баруунтаах шинэ байруудыг үзээрэй. Тэнд ёстой хөөрхөн байшингууд байсан санагдаж байна. Яаран худалдаж авах албагүй. Эхлээд ямар нэг хугацаагаар хөлсөлж ав, тэгээд тохирох нь уу яах нь уу үз л дээ гэж Лестер зөвлөв. 

	Энэ ёстой сайхан зөвлөгөө гэж Женни бодлоо. Лестерийн өгсөн зөвлөгөө болохоор аргагүй шүү дээ! Лестер ямар сайн хүн бэ, Женнийн бүхий л явдлыг анхааран сонирхож байна. Ингэхлээр энэ хоёр ямар ч гэсэн бүр хамаагүй улс биш юм. Женни түүнд сайн л байна. Авгайн нь эрүүл мэнд, алс замд аятай сайн явсан эсэх, Чикаго хотноо удах уу гэх зэргээр түүнээс асуулаа. Лестер хариу хэлэхдээ Женнийг арай хэцүүдүүлсэн дээ гэж ямагт бодож байв. Лестер цонх өөд очиж доошоо гудамж руу хүн амьтныг харж зогслоо. Элдэв уналга тэрэг, нааш цааш сүлжилдэх олон хүн толгой эргэм хачин бужигналдах нь зүүдэнд үзэгдэх мэт ажээ. Харанхуй болж, энд тэндгүй гэрэл асжээ. Лестер бодлого болж байснаа болиод

	— Би чамд юм ярихыг хүсэж байна, Женни, бүх юм өнгөрсөн хойно ингэх нь чамд хачин санагдаж болно, гэвч чи одоо хүртэл надад хайрт хүн. Би чиний тухай бодохоо болиогүй. Чамаас салаад би зөв болсон юм шиг санагдаж байв. Тэр үед бүх юм тэгж таарсан юм. Нэгэнт Летти надад таалагдаж байгаа болохоор би түүнтэй сууж болох юм гэж санагдсан билээ. Нэг бодоход ингэсэн нь дээр юм гэж би одоо ч үзэхэд бэлэн байна, гэвч ингэлээ гээд надад илүү жаргал олдсонгүй. Чамтай байснаас илүү би хэзээ ч жаргахгүй. Энд ер нь надаас болсон юм байхгүй, ганц зарим хүн юу ч биш юм байна. Чи намайг ойлгох болов уу би мэдэхгүй байна, ямар ч гэсэн миний санахад бид цөм өчүүхэн амьтад юм. Бидний хүч хүрэхгүй тийм юм биднийг захирч байна, гэж хэлэхэд

	— Би ойлгож байна, Лестер, би юунд ч харамсаагүй. Тэгсэн нь дээр гэж Женни хэлэв.

	— Явж явж амьдрал гэдэг ер нь хуурамч, хачин балай явдал юм, үүнээс зайлахгүй, хийж болох ганцхан зүйл гэвэл “Би” гэдгээ л хамгаалах явдал мөн. Миний бодлоор бол үнэнч шударга чанарыг биднээс хэн ч шаардахгүй байна гэж Лестер урамгүйхэн өгүүлэв. 

	Женни түүний хэлсэн үгний утгыг сайн ойлгосонгүй, гэвч Лестер сэтгэл дундуурхан байгааг мэдэж өрөвдлөө. Женни түүнийг тайтгаруулахыг бодож:

	— Миний төлөө сэтгэл битгий зов, Лестер ээ, би болно, амьдарч чадна. Эхлээд ганцаараа байж дастал их л хэцүү байлаа. Одоо зүгээр, яаж ийгээд амьдарна гэж хэлэв.

	— Гэвч би чамд урьдын адил сайн байгааг чи санаарай. Чамд холбогдолтой юм бүхэн надад чухал. Чамайг шинэ газар төвхнөхөд би очиж юм чинь цөм бэлэн байна уу үгүй юу гэдгийг үзнэ. Хэд хоногоос би наашаа ирж чамтай уулзана байх. Миний дотор юу байгааг чи ойлгож байна уу гэж Лестер их л дотно өгүүлэхэд, 

	— Тийм ээ, ойлгож байна гэж Женни хэлэв. Лестер Женнийн гарыг нь барьж илээд, 

	— Гутаж гуньхраад яах вэ, хэрэггүй, би чадах бүхнээ хийж өгье. Ямар ч гэсэн чи надад урьдын Женни. Би тусгүй муу хүн, гэвч надад сайн тал байна гэв. 

	— Зүгээр, зүгээр Лестер минь. Би өөрөө зүтгэж байгаад чамайг тиймд хүргэсэн шүү дээ. Цөм болж бүтнэ. Чи ч одоо жаргалтай байгаа биз... 

	— Тийм биш Женни минь гээд Лестер үгийг нь таслав. Тэгээд Женнийг таалж бие рүүгээ татаж инээмсэглээд чи хуучнаа санаж намайг үнсэхгүй юу? гэв.

	Женни түүний мөрөн дээр гараа тавьж, нүд рүү нь удтал ширтэн харснаа үнсэв. Энэ хоёрын уруул нийлэхэд Женнийн бие чичрэв. Лестер ч мөн чадан ядан биеэ барилаа. Лестерийн сэтгэл догдолсныг Женни ажигламагц зориг гаргаж, 

	— Одоо яв даа, гадаа бүр харанхуй болчхож гэж эрслэн өгүүлэв.

	Лестер үлдэж хоцрохыг хэдий хүсэвч аргагүй явлаа. Женни өдий болтол түүнд энэ дэлхий дээр ганцхан л хайртай бүсгүй байсан билээ. Энэ хоёр мөн л хол саланги амьдрах болж байгаа боловч Женнийн сэтгэл жаал уужирлаа. Энэ үл мэдэг явдлын ёс суртахууны талын учрыг нь олох гэж Женни оролдсонгүй. Женни гадаад далайг ганц аяганд багтааж, хувирах орчлонг хууль цааз хэмээх хуйв дээсээр баглах гэж эрмэлзээгүйгээрээ бусад олон хүнээс ялгаатай юм. Лестер ямар ч гэсэн түүнд бага зэрэг хайртай хэвээр л байна. Тэр Леттид мөн хайртай, дуртай, за яах вэ. Надаас өөр хэн ч түүнд хэрэггүй гэж Женни бодож байсан цаг бий. Энэ алдаа байж, гэвч бага зэрэг хайр гэдэг юу ч биш үү? Арай үгүй байлгүй дээ. Лестер өөрөө ч мөн ийм бодолтой байлаа.

	
LX бүлэг

	Дараах таван жилд Лестер, Женни хоёрын зам улам холдон салжээ. Энэ хоёр “Тремопт” зочид буудалд хэдэн удаа уулзсан боловч урьдын харилцаагаа сэргээж чадсангүй, хувь зохиолоороо болж чиг чигээ хөөжээ. Лестер худалдаа наймаа хувийн ажил сэхээ авахгүй хөөцөлдөнө. Женнийг санахын ч аргагүй тийм орчин дунд тэр эргэлдэх ажээ. Харин Женни нам гүм, нэгэн маягийн амьдралтай байв. Өмнөд хэсэгт Жексон-Паркийн ойролцоо сайхан боловч сүр бадарсан маягтай биш тийм нэгэн гудамжнаа жирийн нэг жижигхэн байшинд өргөмөл охин Розатайгаа хоёулаа сууж байжээ. Хархан үстэй энэ охиныг баруун хэсэг дэх өнчин өрөөсөн хүүхдийн газраас авчээ. Шинээр танилцсан айлууд нь түүнийг Ж. Г. Стовер гэдэг нэрээр мэдэх болсон тул Кейн хэмээх овгоос ангижрах нь өлзийтэй гэж Женни үзжээ. Ноён Кейн, хатагтайтайгаа Чикагод эрэг хавьцаа асар том харшид сууж байхад элдэв хүлээн авалт, дайллага, бүжиг тоглоом болж гойд хачин бужигналдаан болдог байсан сан.

	Харин Лестер сүүлийн үед намуун тохитой амьдралыг эрхэмлэх болов. Будилаантай цагт бараг мартагдсан бөгөөд дэндүү нарийн хатуу, эсхүл, цадиггүй болсон, эсхүл тоомжиргүй, эсхүл донгосож чалчих болсон олон хүнийг танилуудынхаа данснаас хасжээ. Лестер бол Цинциннатид төвлөсөн “Тракторын нэгдсэн” компани, “Баруун хэсгийн Тигелийн” компанийн, “тэрэгний нэгдсэн” компани, Чикаго дахь үндэсний хоёрдугаар банк, Цинциннати дахь үндэсний хоёрдугаар банк, мөн эднээс дутуугүй хэд хэдэн компани зэрэг дундад өрнөдийн санхүү худалдааны есөн том компанийн ерөнхий захиргааны гишүүн байсан ба заримдаа дарга нь ч байсан удаа бий. “Тэрэгний трестийн” ажилд Лестер өөрөө шууд оролцолгүй, өөрийн итгэмжилсэн даамал ноён Уотсоноор дамжуулан ажиллаж байсан боловч ажлыг нь сонирхдог л байв.

	Лестер Роберттой эс уулзсаар долоон жил болов, бас Иможин Чикагод сууж байсан боловч гурван жил уулзсангүй. Луйза, Эми, тэдний нөхрүүд, зарим ойр танилууд бүр таньж мэддэггүй хүмүүс шиг болжээ. “Найт, Китли О’Брайен” хэмээх хууль цаазын конторыг тэр өөрийн ажил явдалдаа бүр хавьтуулахгүй ч болов. 

	Нас ахих тусам Лестер баахан больж амьдралыг үзэх нь илт итгэмж муутай болсон аж. Орчин тойрныхоо ертөнцийг сонирхох нь улам бүр муудаж ирэв. Эрт дивангар цагт үл ойлгогдох үзэгдэл гарч өчүүхэн амьд эс аажмаар хувиран хуваагдаж үржих буюу бусад эстэй нийлж, загас, араатан, шувуу, эцэст нь хүн болох зэргээр элдэв дээдийн амьд бие махбод бүрэлдсэн гэдэг. Ингээд үй түмэн эсийн нэгдэл болсон хүн маань цаашдаа бусад хүнтэй нийлж, улам батжилтай янз бүрийн амьдралд хүрэх зам тавьж байгаа билээ. Яагаад тэр вэ? Үүнийг ганцхан бурхан л мэднэ. Жишээ нь Лестер Кейнийг л аваад үзье л дээ. Энэ хүн мөн зэгсэн ухаантай овоо авьяастай төрсөн хүн, өв хөрөнгө болгож үлэмж их баялаг авч, чухамдаа тэр үүнийг эзэмших ёсгүй хүн, ёстой аз болжээ. Гэвч Лестер өөр хэнээс ч дутуугүй энэ хөрөнгийг мөн л ухаалаг учиртай үр бүтээлтэй ашиглаж байгаа болохоор тэр хөрөнгө өөр хүмүүст очсон бол илүү сайн байсан гэж үзэж болохгүй. Лестер ядуу зүдүү байдалд төрсөн байж болох юм, тэгвэл тэр аль ч ядуу хүнтэй ялгаагүй амьдралыг тэгж үзэх л байв. Юундаа гоморхож, сэтгэл түгшиж, энэ тэрийг эргэлзэж суух вэ? Тэр юу хийж байсан ч гэсэн амьдрал зохих хуулиа л дагаж хэлбэрэлтгүй ахин давших болно. Энэнд Лестер итгэж байна. Ингэхлээр юундаа сэтгэл зовох вэ? Ёстой зовох юм юу ч алга. Хорвоод ерөөсөө ийм амжилттай гарч ирж чадахгүй байсан шиг заримдаа Лестерт санагдана. “хүүхэд бол— бидэнд тэнгэр бурхнаас заяасан баясгалан” гэж нэгэн яруу найрагч хэлсэн юм— заавал албатай, хүсэх юм биш гэж Лестер үздэг байжээ. Түүний энэ үзлийг хатагтай Кейн ч бүрэн зөвшөөрч байлаа.

	Өмнөд хэсэгт өргөмөл охинтойгоо өнөө л байдгаараа сууж байсан болохоор Женнид амьдралын агуулгыг ухаарах тийм тоймтой гэх ямар ч ойлголт бий болсонгүй. Лестер, хатагтай Кейн хоёроос ялгаатай нь гэвэл тэр юмыг шинжлэн бодож чадахгүй байв. Тэр амьдралдаа их юм үзэж, зовж шаналсан бөгөөд эрхэмлэж шилэлгүй, эрэмбэ дараагүй жаахан юм уншжээ. Эрдэм мэдлэгийн тусгай салбар ухааныг тэр ерөөсөө учрыг нь олдоггүй байж. Түүх, бодисын зүй, хувилахуй ухаан, ургамлын судлал, газар судлал, нийгмийн ухаан энэ бүгдийн талаар Женни ёстой таг байлаа. Харин Лестер, Летти нар бол ч өөр хэрэг. Женнид эрдэм мэдлэгийн оронд харин энэ дэлхий бат базаалтай биш баригджээ, гэдэг балар бүдэгхэн бодол байх аж. Хэн ч гэсэн ер нь юмыг эцэст нь ойлгодоггүй бололтой. Хүн төрж л үхэж л байдаг. Зарим нь дэлхийг зургаан мянган жилийн өмнө бий болсон гэдэг, нөгөө зарим нь бүр олон сая жил болж байгаа гэдэг байна. Энэ бүгдийн цаана сохор тохиолдол байна уу эсхүл ямар нэг чиглүүлсэн ухамсар, ямар нэг бурхан байна уу? Ер нь ямар нэг юм байх л ёстой, биднийг хүрээлсэн цэцэг навч, өвс ургамал, мод, од тэргүүтэн энэ бүх гоо үзэсгэлэнг ямар нэг далдын хүч бүтээсэн байх гэж Женни бодно. Байгаль гэдэг хэчнээн сайхан юм бэ! Амьдрал заримдаа хатуу хахир л байдаг, харин байгалийн сайхан хувирахгүй юм. Ийм санаа Женнийг дэмжиж, ганц биедээ ямагт тайтгаран суух бүлгээ. 

	Женни багаасаа ажилч хөдөлмөрч бүсгүй байлаа. Тэр хэзээ ч гараа хумхиж суусангүй, ажилд түүний бодол саад болсонгүй. Сүүлийн жилүүдэд Женни хэтэрхий биш ч гэсэн нэлээн мах сууж бүдүүрээд хэдийгээр зовж шаналсан ч гэсэн намбатай сайхан болж нүүрэнд нь үрчлээ ч суусангүй. Түүний сайхан хүрэн үсэнд нь буурал оржээ. Усгал цэнхэр нүдний нь харц их л гярхай ажигч байх бүлгээ. Айл аймгийнхан нь түүнийг элэгсэг номхон зан сайтай, зочломтгой сайн бүсгүй гэж ярих болов. Сэндвудээс нүүж ирсэн, урьд Кливлендэд сууж байсан юм гэнэ гэхээс өөр түүний өнгөрсөн явдлыг хэн ч мэдэхгүй байв. Женни өөрийнхөө тухай бараг ярьдаггүй байжээ. Женни өвчтөнийг энэрч сайн арчилж чаддаг байсан учир ер нь суралцаад асрагч сувилагч болбол яана гэж нэг үе бодов. Гэтэл ийм ажилд залуу эмэгтэйчүүдийг л авдгийг тэр мэдээд ингэж бодохоо болилоо. Харин тус хүргэх ямар нэг нийгэмлэгт оръё гэж бодох болжээ. Гэтэл хүнд байдлаас хүчээрээ гардаг болгож хүмүүсийг сургах хэрэгтэй гэсэн шинэ онол дэлгэрч байсан нь Женнид ойлгогдохгүй байлаа. Хэрэв ядуу хүн гуйлга гуйвал тэр чухам ингэх ёстой юм уу үгүй юм уу гэж бодож суулгүй туслах хэрэгтэй юм шиг Женнид санагдана. Ингээд аминдаа зовж асууж лавлахаар очсон аль ч газар шууд татгалзахгүй ч гэсэн ер нь огт хайхрах шинжгүй байх аж. Ийм учраас Женни Розад хань болгож бас нэг эрэгтэй хүүхэд үрчилж авахаар шийджээ. Ийнхүү хоёр дахь удаагаа дөрвөн настай Генри гэдэг жаал хүүг өргөж аваад Стовер гэдэг нэрээр овоглох болов. Банкнаас түүний орлогыг урьдын адил тогтмол өгч байсан болохоор Женни ч хөрөнгө мөнгөөр элбэг л байв. Женни панз наймаа огтхон ч сонирхдоггүй байлаа. Харин хүүхэд өсгөж, цэцэг арчлан, аж ахуйгаар оролдож суух нь түүнд хамаагүй дээр санагдана. 

	Женни, Лестер хоёр салсны нэг үр дүн бол эцгийн гэрээсийг уншсанаас хойш анх удаа ах дүү нар учирч уулзсан явдал мөн. Роберт, Лестерийг олонтоо санан дурсаж, түүний амжилт бүтээлийг сонирхон харах болов. Лестер гэрлэснийг дуулаад Роберт үнэхээр сэтгэл ханасан бөгөөд хатагтай Жералд дүүд нь ганц хань болох эхнэр гэж тэр ямагт үзэж байлаа. Эцэг нь өөд болохдоо өгсөн захиа, мөн “Кейн компанийг” мэдэлдээ авах гэж түүний хийсэн оролдлого Лестер тэр хоёрын харилцаанд огтхон ч сайн тус нэмэр болоогүйг хэд хэдэн шинж тэмдгээс Роберт ойлгожээ. Гэвч ах дүү хоёрын үзэл ялангуяа худалдааны ажил дээр тийм ч их зөрүүтэй биш юм шиг түүнд бодогдох аж. Одоо Лестер бүр гарч өглөө. Тэр уужим сайхан сэтгэл гаргаж, учир явдлаа ярилцан эвлэж болох юм. Роберт дүүдээ сэхээ санаа авхуулах гэж хүч хайрлахгүй зүтгэж байсан цаг бий, ингэхдээ тэр хамгийн сайн сайхан санааны үүднээс тэгсэн юм. Хэрэв эд нар эв түнжинтэй болж, эвсэн ажиллавал баяжиж дэвжих улам өргөн бололцоотой болох билээ. Ийм хэтийн төлөвийг Лестер сонирхох болов уу гэж Роберт цаг ямагт бодох болов.

	Нэг удаа Роберт Чикаго хотноо зочлон явахдаа тэргэнд хамт явсан танил нөхдөөсөө эрэг хавийн гудамжаар эргэж гарахыг зориуд гуйжээ. Лестер Кейний өнөө цуутай тансаг орд харшийг үзэх гэж тэр хүсжээ. Тэгтэл гэнэт эцгийн нь байшингийн төрх төлөв нүдэнд нь тусах шиг болов. Лестер энэ харшийг худалдаж аваад, урьд Цинциннати хотноо байхад тэднийд байсан шиг тийм өвлийн цэцэрлэг хажуудаа байгуулсан ажээ. Тэр үдшээ Роберт Лестерт зурвас бичиж “Юнион клуб”-т ирж хамт хоол идэхийг урьжээ. Роберт хотод хоёр гуравхан хононо, дүүтэйгээ уулзахыг хүсэж байна гэж бичсэн байж. Урьд нь энэ хоёр эвдрэлцсэн гэдгээ мэдээжийн санаж байвч нэгэн хэргийг хамтран хэлэлцэхийг хүсжээ. Лестер дөрөв дэх өдөр ч гэсэн ирэхгүй юм болов уу? гэж бодно.

	Лестер энэ захиаг хүлээн аваад хөмсөг зангидаж тэр дороо эвгүй болов. Эцэг намайг чадсан гэж санахаас одоо болтол Лестерийн сэтгэл шаналах бөгөөд Роберт тун ч нүнжиггүй зан гаргасныг бодоод ямагт аягүй гонсгор байх аж. Үнэндээ Роберт ч мөн их явдалтай хүн, одоо энэ ойлгомжтой хэрэг. Гэвч ямар ч гэсэн Лестер дүү нь мөн, хэрэв Лестер өөрөө тэр үед Робертын оронд байсан бол арай ийм тусгүй зан гаргахгүй биз гэж тэр бодож болох талтай. Харин одоо Роберт яагаад ч юм Лестертэй уулзах хэрэгтэй болж.

	Лестер эхлээд бүр хариу өгөхгүй гэж шийдсэн боловч дараа нь уулзаж чадахгүй гэж Робертод бичихээр болов. Гэвч Роберт өөр болж уу, түүнд юу хэрэгтэй болов, тэр ямар арга мэх сүвэгчлэв гэдгийг Лестер мэдэхийг хүсэж, сонирхох сэтгэл төрөв. Ингээд Лестер дахин сайн бодлоо. Энэ хоёр уулзах нь л уулзана. Ингэлээ гээд хор болох юм байхгүй. Үнэндээ уулзаад ч олигтой юм болохгүй. Энэ хоёр хойшид бие биедээ юм бодохгүй гэж ам өгцгөөх биз гэвч биелэх нь юу бол доо. Өнгөрсөн явдал тэр чигээрээ л үлдэнэ. Хагарсан шаазанг бүтэн болгож болохгүй. Харин наагаад бүтэн юм л гэж хэлж болно, гэвч ингээд ерөөсөө бүтэн болохгүй. Лестер очно гэж ахдаа бичжээ.

	Дөрөв дэх өдрийн өглөө Роберт “Аудиториум” зочид буудлаас түүн рүү утасдаж, уулзах тухайгаа сануулав. Лестер түүний ярихыг тун ч анхааралтай чагнаж “Тийм ээ тийм, би мэдэж байна” гэв. 

	Үдийн хэрд Лестер хотын тэр хэсэг рүү явж, ингээд “Юнион клуб” хэмээх гоё сайхан наргианы газар ах дүү хоёр уулзаж, бие биеэ гөлрөн харцгаав. Энэ завсар Роберт турсхийж, үс нь жаахан бууралтжээ. Харц нь хурц ширүүн хэвээр боловч нүдний нь хавьд атираа суужээ. Түүний хөдлөх нь хурдан эрдүү байлаа. Харин Лестер лагс бадируун биетэй, удаан болхидуу хөдөлгөөнтэй дүнсгэр хүн болох нь мэдэгдэм аж. Урьд нь түүнийг жаахан хахир хатуу гэж олон хүн үздэг байжээ. 

	Робертын цэнхэр нүднээс тэр огтхон ч далдирсангүй, дажгүй ширтсээр байлаа. Лестер ажигч гярхай, дүгнэлт хийж чаддаг хүн болохоор ахыгаа нэвт харах мэт. Харин энэ жилүүдэд Лестерийн чухам юу нь өөр болов гэдгийг тодорхойлоход Робертод бэрхтэй байв. Тэр бүдүүрч овор суусан боловч үс нь бууралтсангүй, аятайхан царай жалхтай, ер нь амьдралыг байгаагаар нь тусган авах чадалтай хүн юм гэдэг сэтгэгдэл төрүүлнэ. Түүний хурц хараанаас Роберт зовж жаахан хулчийв. Лестер урьдын адил саруул ухаан, самбаа зоригтой хэвээр байгаа нь илэрхий.

	Энэ хоёр хуучин заншлаар гар чанга атгаж золгосны дараа Роберт яриа эхэлж, 

	— Би чамтай уулзах гэж маш их хүссэн юм. Бид эс уулзсаар их удлаа, бараг найман жил боллоо гэхэд, 

	— Тэглээ бараг, за тэгээд ажил хэрэг чинь бүтэлтэй юу? гэж Лестер хэлэв. 

	— Цөм хуучин янзаараа. Чи ч харин гялалзаж байх шив. 

	— Би ер нь өвддөггүй, хааяа хамрын ханиад хүрдэг. Харин хэвтэрт орсноо ер санахгүй байна. За авгай чинь сайн уу?

	— Баярлалаа, мэнд сайн

	— Хүүхдүүд чинь?

	— Ральф, Беренис хоёртой бид бараг уулздаггүй, хоёулаа гэр бүлтэй болсон, бусад нь ч одоо гэртээ байгаа гэж Роберт хариулаад нэмж за авгай чинь мөн сайн л биз дээ гэж халтиргаатай газар гишгэсэн мэт халшрангуй асуув. 

	Лестер түүнийг тайван тойруулж хараад, 

	— Сайн, тэр гойд сайн биетэй хүн, ер нь тэр ингэлээ тэглээ гэж юу ч хэлдэггүй хүн гэв. 

	Ингээд ах дүү хоёр элдэв дээдийн юм жаахан ярилцав. Лестер трестийн ажил байдлын тухай лавлаж эгч дүү нараа сураглаж асуугаад тэдний барааг бүр харахаа болилоо гэж үнэн чигээсээ хэлэв. Роберт энэ бүгдийн тухай жаахан яриад эцэст нь зорьсон ажил хэрэгтээ орж ярилаа. 

	— За би чамтай нэг юмны тухай ярихыг хүссэн юм. “Өрнөдийн Тигелийн компанийг” би сонирхож байна. Түүний дарга нарын тоонд чи ч өөрөө ордоггүй, чамайг итгэмжилсэн түшмэл Уотсон төлөөлж байгааг би мэдэж байна. Харин далимд нь хэлэхэд тэр чинь ер нь дориун сайн хүн байна шүү. Компанийн захиргааны ажил өөдгүй байгааг бид цөм мэдэж байна. Зохих ашиг олж авъя гэвэл бид энэ компанийн толгойд туршлагатай юм мэддэг хүн тавих хэрэгтэй байна. Би Уотсонтой ямагт нийлж ажиллаж ирлээ, учир нь түүний саналыг би зөв зүйтэй санал гэж үздэг юм. Нэлээн зүйлийг өөрчлөх хэрэгтэй гэдэг дээр бид хоёрын санаа тохирч байгаа юм. Одоо Росситерын бэлэвсэн хатагтай эзэмшиж бүхий хувь нийлүүлсэн далан тэмдэгтийг худалдаж авах бололцоо байна. 

	Чи, бид хоёрын хувьтай нийлээд энэ нь хяналтын хувь болох юм. Тэр далан тэмдэгтийг би өөрийн нэр дээрээ ч авч чадах л юм. Гэхдээ би чамайг худалдаж аваасай гэж туйлын их хүсэх байна, гагцхүү биднийх л болбол гүйцлээ. Тэгвэл чи хэн дуртай хүнээ ерөнхийлөгч болгож чадна, харин цаашдын бүх ажил маань торох ч юмгүй амжилттай бүтэх болно гэж Роберт ярихад, Лестер инээмсэглэв. Ашигтай сайхан санал шиг бодогдлоо. Энэ компанийн ажил дээр Роберт Уотсоны талыг баримталдгийг Лестер Уотсоноос өөрөөс нь дуулж мэдсэн бөгөөд ах нь эвлэх санаатай байгааг аль хэдийн гадарлаж байв. Ийнхүү эвлэж бүтэн хагас сая хөрөнгөтэй компанийг хяналтдаа авбал сайхан аа!

	— Чиний энэ чинь тун ч сайхан санал байна. Ёстой өгөөмөр бэлэг гэсэн үг. Чи яаж ийм юм бод оо вэ? гэж Лестер үнэхээр хэлэв. 

	— Яах вэ, Лестер, би чамд үнэнийг нь хэлье. Эцгийн гэрээсээс уламжилсан бүх явдал нарийн бичгийн дарга-нярвын үүргээс чиний огцорсон, мөн буруу зөрүү ойлголцсон бусад явдал энэ хэдэн жилд миний сэтгэлийг зовоож тав алдуулж байв. Өнгөрсөн явдлыг сөхөж гаргахыг би хүсэхгүй, гэвч санасан бодсоноо чамд яагаад хэлж болохгүй билээ? Чи инээмсэглэж байна. Урьд би нэр төр их хөөцөлддөг байж. Эцэг нас барсан яг тэр үеэр би “тэрэгний трест” байгуулах төлөвлөгөө хийж, чамайг сайшаахгүй байх гэж айж байж билээ. Тэр цагаас хойш би буруу хэрэг хийлээ гэж ямагт бодож ирлээ, гэвч нэгэнт өнгөрсөн хэрэг. Ийнхүү өнгөрсөн явдлыг малтаж төнхөхийг чи хүсэхгүй биз дээ. Гэвч өнөөдрийн миний эхэлж ярьсан тэр зүйл... гэж Роберт ярихад, 

	— Зарим зүйлийг нөхөж болох юм гэж Лестер тайван хэлэв. 

	— Ийм тал хэдий бий боловч огт тийм биш шүү, Лестер... одоо ийм зүйл чамд их ач холбогдол байхгүй гэдгийг би ойлгож байна. Харин одоо биш тэр үед л ямар нэг ажил зохиох нь арай чухал байсныг би ойлгож байна. Гэсэн ч би саналаа чамд хэлж сонирхуулах гэж үнэхээр бодсон юм. Ингэвэл эхэлж болох юм гэж бодсон билээ. Илэн далангүй хэлэхэд энэ нь бидний эвлэхийн анхны алхам болоосой гэж хүссэн юм. Бид ямар ч гэсэн ах дүү улс шүү дээ

	— Тийм ээ, бид ах дүү улс гэж Лестер хэлэв. Энэ хэчнээн ёжтой үг вэ гэж Лестер бодно. Робертын ах дүүсэг сэтгэл нь урьд түүнд их тус болсон гэж үү? Үнэндээ Роберт л Лестерийг хатагтай Жералдтай суулгасан юм. Ёстой хохирсон хүн нь ганцхан Женни боловч Лестер одоо болтол Робертод уурласаар байв. Эцгийн өвөөс авбал зохих хувийг нь Роберт булааж аваагүй нь үнэн, гэвч туслаагүй юм, харин одоо санал хэлсэн болж түүгээрээ уг хэргийг засах гэж оролдож байх шив. Энэ бол тусгүй, мунхаг хэрэг. Ер нь амьдрал гэдэг хачин юм даа!

	 Үгүй Роберт минь гэж эцэст нь Лестер хатуу шууд хэлэв. Чиний хэлсний учрыг би мэдэж байна. Гэвч надад ямар хэрэгтэй юм бэ гэдгийг мэдэхгүй байна. Чамд боломж гарсан бол чи түүнийгээ ашигла. Харин надад тэгэх хүсэл алга. Хэрэв чи хувь нийлүүлсэн тэр тэмдэгтийг худалдаж авбал чиний хийж биелүүлэх хэрэгтэй гэж үзэх бүх арга хэмжээг би зөвшөөрнө. Би одоо овоо баян байна. Өнгөрсөн явдал ч яах вэ тэгээд өнгөрөө биз. Заримдаа чамтай уулзаж, юм ярихаас би татгалзахгүй. Ингээд чамд болох нь тэр биз. Чиний хэлсэн арга ухаан бол хуучин ан цавыг таглах гэсэн зүгээр л нэг шавар шохой юм. Миний янз байдлыг мэдэх нь чамд хэрэгтэй юм биз. Би одоо чамд уурлаж муу санаагүй. Чамайг хорлох ч бодол алга. 

	Роберт дүүгээ харснаа инээмсэглэв. Урьд тэр Лестерийг хэчнээн гомтгосон ч, одоо харин Лестерт хэчнээн гомдсон ч ялгаагүй энэ бол гайхамшигт сайхан хүн. 

	— Магадгүй чинийх ч зөв байж болно. Лестер, харин би ингэхдээ муу санаа өвөрлөөгүй гэдгийг мэдэх хэрэгтэй. Би чамтай эвлэрэх гэж үнэхээр бодсон юм. Би дахиад ингэхгүй. Чи ойрдоо Цинциннати орохгүй биз? гэж Роберт хэлэхэд

	— За даа үгүй л биз дээ гэж Лестер хариулав. 

	— Би уг нь манайд очихгүй юу гэж хэлэх гэсэн юм. Авгайтайгаа ир л дээ. Бага залуу байснаа санаж жаал ярья гэв. 

	Лестер дурамжхан инээмсэглэснээ, 

	— За дуртайяа хүлээн авна, гэж ялдамхан хэлэв. Гэвч Женнитэй байх үед ийм урилга ч олдохгүй байсан даа гэж дотроо бодлоо. Түүний ах дүү нар ч Женнийг хүн шиг үзэхгүй байж билээ. “Тэгэвч эд нарын буруу биш байж болох юм. Бурхан тэднийг мэдэг” гэж Лестер бодлоо. 

	Ах дүү хоёр бас жаахан ярилаа. Тэгээд Лестер хүнтэй уулзах болзоотой гэдгээ санаад цагаа харж, 

	— Би удахгүй явах болох нь гэхэд, 

	— Миний ч явах цаг болж гэж Роберт хэлэв. Эд нар бослоо. Тэгээд шатаар буух зуур ах нь, 

	— Ямар ч байсан бид хойшдоо бүр бие биеэ мэдэхгүй болчихгүй байх гэж найдаж байна гэж нэмж хэлэхэд. 

	— Тэгэлгүй дээ. Хааяа уулзаж байя гэж Лестер хэлэв. Эцэст нь энэ хоёр гараа барилцаж. нөхөрсөг байдлаар салав. Түргэн холдож яваа Лестерийн хойноос харахдаа Роберт нэг л үүргээ биелүүлээгүй, гэмшсэн байдалтай сэтгэл зовуурилав. Лестер бол гайхам сайн хүн. Гэтэл яагаад эд нар бүр Женнигээс ч өмнө ямагт нийлэхгүй байсан юм билээ? Тэгээд Роберт “сүлбэлдэх авлигач” муу бодлоо аанай санан дурсав. Ёстой ийм л юм Лестерт дутагдаж байна, түүнд хорон санаа алга, хахир хатуу байх чадал байхгүй. Мөн хүн ээ, чөтгөр ав!

	Харин Лестер ахыгаа бодохдоо жаахан уур нь хүрнэ, гэвч дайсагнах санаа үгүй байв. Энэ ч тийм их муу хүн биш, бусад олон амьтныг бодвол тийм муу дор хүн биш. Түүнийг яалаа гэж зэмлэх вэ? Лестер өөрөө Роберт байсан бол яах ч байсан юм бүү мэд. Роберт ч мөнгөөр туйлж байгаа хүн. Лестер ч мөн ялгалгүй. Эцгийн нь их хөрөнгийг яагаад Робертод хариуцуулсан, тэр өөрөө яагаад хэлмэгдсэн энэ бүгд одоо Лестерт тодорхой болов. “Амьдрал гэдэг ер нь ийм л юм биш үү? Надад амьдрах юм байна. Ингэхлээр юундаа бас зовох юм бэ?” гэж Лестер бодно. 

	
LXI бүлэг

	Хуучны аль нэг тооцоогоор буюу тухайлан хэлбэл олон зуун жилээр ариуссан библи сударт гардгаар бол хүн далан жил амьдрах тавилантай билээ. Үеийн үед мөнх давтагдсан энэ томьёолол хүмүүсийн ухамсарт гүн бат шингэсэн учир яахын аргагүй чин үнэн зүйл гэж тооцогдох бүлгээ. Үнэн хэрэг дээрээ өөрийгөө үхэх учиртай гэж үздэг ч гэсэн хүн тав дахин илүү амьдрах чадалтай бөгөөд хэрэв бие биш санаа амьдардаг, нас бол хоосон зүйл, үхэл байхгүй гэж мэддэг сэн бол хүн хэрэг дээрээ маш урт удаан наслах билээ. Гэвч үл мэдэгдэх ямар нэг материалист үзлийн үр-олон зуун жилээр хэвшсэн энэ санааг хүний ухамсраас гаргахад туйлын хэцүү юм. Номхон хүлцэнгүй эмээж биширсэн энэ тооцоо томьёололд захирагдсан мэт өдөр бүр хүн үхэж байдаг билээ. Энэ томьёололд Лестер ч итгэж байлаа. Тэр тавь гаруй настай болжээ. Хамгийн ихдээ хорин жил амьд явах нас үлдэж, магадгүй түүнээс бага ч насалж болно гэж үзэх болов. Одоо яая гэх вэ, тэр сайхан л амьдарч явлаа. Гомдох ч юм алга. Үхэл ирвэл ирж л байг. Тэр гомдол, тэмцэлгүй үхлийг угтана. Амьдрал гэдэг ихэнхдээ инээдэмтэй балай явдал л юм. 

	Хаашаа ч харсан дан хоосон хуурамч зүйл, үүнийг нотлоод байх ч хэрэг алга. Магадгүй амьдрал гэдэг ерөөсөө зөвхөн хоосон зүйл юм уу? Ямар ч гэсэн тэр зүүдтэй тун адилхан тэгэхдээ бүр муухай зүүдтэй адил юм. Амьдрал бодитой гэж ухаарахад нь өдөр ирэх тутам юу нь түүнийг дэмжиж байна вэ? гэвэл хүмүүстэй илт харилцах явдал юм. Тухайлбал: Захиргааны хурал хийх, хүмүүс ба байгууллагатай элдэв бусын төлөвлөгөө хэлэлцэх, эхнэрийн хүлээн авалт дайллагад оролцох жишээтэй билээ. Летти түүнийг бүр тахиж, өөрийнхөө хашир мэргэн гүн ухаантан гэж нэрлэх болов. 

	Ямар ч хэцүү байдал тохиолдоход шантарч харьдаггүй хатуу зоригтойд нь Летти мөн Женнийн адил бишрэн байх ажээ. Хувь заяа хувирч муудах буюу сайдах алин нь ч гэсэн Лестерийг донсолгох буюу сандруулж чадахгүй мэт байлаа. Лестер юмнаас айдаггүй байв. Тэр өөрийн үзэл, талархдаг буюу дайсагнадаг тодорхой үзлээсээ ухрахыг ер хүссэнгүй, хүч хэрэглэж түүнээс нь салгахад хүрч байсан боловч тэр болгон амжихгүй байжээ. Өөрийн нь хэлдгээр тэр гагцхүү “бодит зүйлийг эгцлэн харж” тэмцэхийг л хүсжээ. Түүнийг тэмцүүлэх гэж шаардахын хэрэг бараг байхгүй, харин энэ тэмцэл нь шургуу эсэргүүцлээр илэрч байв. Албан хүчээр ус руу түлхэх гэсэн бүх оролдлогыг тэр эсэргүүцжээ. Эцсийн эцэст түүнийг тийнхүү түлхсэн ч гэсэн эсэргүүцэх нь чухал гэдэг үзлээсээ урвасангүй. Түүний эрэлт шаардлага голдуу эд аж ахуйн чанартай байсан бөгөөд зөвхөн бодит сайхан амьдралыг хүсэж, хамгийн шилдэг сайн зүйлийг л зөвшөөрч байв. Түүний байшингийн дотор үзэмж байдал нь яльгүй ч гэсэн өнгө алдаж муудахад л хөшигнүүдийг нь буулгаж, эд тавил худалдан авч, бүх байшинг дахин чимэглэж янзлахыг тэр шаардаж байлаа. Түүний аялал зугаалга хийхэд нь мөнгө л замыг нь засаж цэвэрлэх ёстой байв. Хэрүүл маргаан, хэрэггүй яриа, өөрийн нь хэлснээр “балай чалчаа” явдлыг тэр тэвчихгүй байлаа. Түүнтэй нэг бол сонирхсон сэдвээр нь ярилцах эсхүл огт ярихгүй байх хэрэгтэй байжээ. Летти түүний занг сайн ойлгодог байсан юм. Тэр тоглоомоор хацрыг нь илэх буюу толгойг нь гараараа салаавчлан тэвэрч чи бол баавгай, тэгэхдээ тун ч аятайхан хөөрхөн, баавгай гэж хэлдэг байв. 

	— Тийм ээ тийм, мэдэж байна, би бол араатан, харин чи бурхны хувилгаан байх аа гэж Лестер үглэнэ. 

	— За боль л доо, дуугүй бай гэж Летти хэлнэ. Юу гэвэл Лестер хорон санаагүй ч гэсэн хорсмоор үг заримдаа хэлдэг байв. Тэгснээ тэр дороо л Лестер Леттийг аргадаж эхэлнэ. Летти хэдий биеэ даасан, бэрх эрч чадалтай хүн боловч ямар ч гэсэн өөрийн нь эрхшээлд гэдгийг Лестер сайн мэдэх аж. Харин надгүйгээр Лестер амьдарч чадна гэдэг нь Леттид ил тодорхой байсан хэрэг. Лестер Леттийг өрөвдөх учир үүнийгээ нуухыг оролдож өөрт нь тэр чухаг хэрэгтэй хүн гэж баашилна, гэвч Лестер түүнийг ч өөрийгөө ч хуурч чадахгүй аж. Летти ч үнэндээ хамаг хүчээ гаргаж түүнтэй салахгүй зууралдана. Хуурамч хувирамтгай энэ орчлонгийн дунд л чиний хажууд энэ эрэлхэг хүн шиг ийм тод томруун, байнгын хүч байх нь хэчнээн чухал билээ. Ёстой харанхуй тасалгаанд сайхан чийдэн асах мэт буюу хүйтэн гудамжинд дүрэлзсэн гал шатахыг үзэж суухтай адил буюу. Лестер юунаас ч айдаггүй хүн. Амьдарч чадаж байна, үхэж ч чадна гэж итгэдэг хүн юм. 

	Ийм эр чадал ер нь алхам бүрд, аливаа учир явдал тохиолдох бүрийд илрэн гарах ёстой нь зүйн хэрэг. Одоо Лестер өөрийн санхүүгээ цэгцэлж, бүх зүйлийг гартаа атгаад хөрөнгөнийхөө үлэмж хэсгийг том компаниудын хувь нийлүүлсэн тэмдэгтэд оруулж авсан бөгөөд эдгээр компанийн дарга нар бол нэр хичээсэн өөрийн даамлуудын гаргасан санаачилгыг л батлахаас өөр хийх ажилгүй байдаг болохоор Лестер их л завтай байх аж. Тэр Леттийг дагуулан Европ, Америкийн нэрд гарсан амралтын газруудаар хэсэж явах болжээ. Мөн мөрийтэй тоглоомд дуртай болж ер нь юунд ч орохоос сийхгүй хамаг юмаа ч алдахаар их мөрий тавьж тоглодог байв. Тэр архи нэлээд уудаг тэгэхдээ сүйдтэй архичин ч байгаагүй, зүгээр жарган цэнгэж, нөхөдтэйгөө цагийг сайхан өнгөрүүлэх гэж боддог байжээ. Лестер нэг бол виски хэмээх хатуу дарс уух буюу бургоны тунгалаг дарс шампан зэрэг шилдэг сархад мөн үнэтэй цайтай сэтгэл хөгжөөсөн цагаан архи уудаг байлаа. Тэр ёстой ууж, идэж чаддаг байв. Хөнгөн зууш, шөл, загас шувууны мах, шарсан мах зэрэг ер нь ширээн дээр нь тавьсан бүх идээ хамгийн сайн зүйл байх ёстой, ийм учраас эрхэм сайн тогоочтой байх нь зүйтэй гэж тэр хэзээний үзэх болжээ. Эд нар урьд нэгэн баян үйлдвэрийн эзний тогооч байсан Луи Бердо хэмээх франц өвгөнийг олж хөлслөн авчээ. Лестер түүнд долоо хоногт зуун доллар төлөх бөгөөд энэ талаар гарсан элдэв ээдрээтэй бусад асуудалд амьдрал гэдэг нэг л удаа олддог юм гэж хариулдаг байв. 

	Ийм үзэлд нэвт автагдсан учир Лестер ямар нэг юм өөрчлөн, засах чадалгүй байсан билээ. Цөм түүний санаа зоригоос гадуур үл мэдэгдэх зорилго руу тэмүүлэх аж. Хэрэв Лестер Женнитэй сууж, жилдээ арван мянган долларын ялимгүй орлого авдаг байлаа гэхэд ч ялгаагүй ийм үзлээс татгалзахгүй байсан биз. Ингэхлээр тэр өөртэй нь адил хэл яриатай, өөрийг нь байгаагаар нь үнэлж сайн хүн гэж үздэг хоёр гуравхан нөхдөөр хязгаарлаж мөн л бахь байдгаараа суух биз. Харин Женни түүнтэй байсан бол одоогоосоо ч арай л дээр байх биз дээ. 

	Лестер Кейнийх Нью-Йоркт шилжиж ирсэн нь тэдний амьдралд нэг чухал явдал болов. Хатагтай Кейний найзуудын дотор шинэ Английн шилдэг дөрвөн зуун айлын хэдэн ухаантай эмэгтэй байсан нь түүнийг Нью-Йоркт шилжиж суухыг ятгасан бүлгээ. Хатагтай Кейн ингэж шийдээд Мэдисон-авеюгийн ойролцоо далан наймдугаар гудамжинд байшин хөлсөлж, аль нэг түүхт эрин үеийн маягаар өрөө бүрийг засаж, анх удаа Англи ёсоор халзтай хувцас өмссөн хэсэг зарцтай болов. Ийнхүү хээнцэр ганган байдал шохоорхож маяглахад нь Лестер шоолсон аж. 

	— Бас тэгээд ардчилал гэж ярина. Миний христосыг шүтдэгтэй ижил чи тийм л ардчилсан үзэлтэн байна даа! гэж нэг удаа Лестер үглэсэн байж. 

	— Огт тийм биш! Би жинхэнэ ардчилсан үзэлтэн хүн. Гэвч бид цөм өөрийн ангийн гишүүд, чи ч мөн адил. Би зүгээр л учир зүй дагаж байгаа юм гэж хатагтай Кейн мэлзэв.

	— Тэнд ямар чөтгөрийн чинь зүй ёс байх билээ! Улаан хилэнгээр гоёсон зарц нар чинь зүй ёсоор чухал болсон гэж чи бас хэлэх үү?

	— Тэгэхгүй яах вэ! Хэрэв зүй ёсоор чухал болоогүй ч гэсэн манай амьдралын бүх хэвшлээр тийм болсон юм. Чи юунд нь тэгж дургүйцээ вэ? Чи юм бүгдийг өө сэвгүй байлгах гэж хамгийн түрүүнд л шаарддаг, тэгээд өчүүхэн ч гэсэн дутагдал гарахад бас л юмны түрүүнд уурлаж бухимдах юм гэж Летти хэлэв. 

	— Хэзээ би тэгж уурлаж уцаарлаж байлаа?

	— Магадгүй, би буруу ярьсан ч байж болно. Харин чи юм бүгд дээр өөгүй нандин, ёс журмаараа байхыг хүсдэг шүү... Өөрөө чи үүнийг сайн мэдэх хэрэг. 

	— Тийм л болог, тэгвэл, чиний тэр ардчилал гэдэг чинь хаа байна вэ?

	— Би ардчилсан л хүн. Чи түүнийг болиулах юм уу? Бусад ямар ч эмэгтэйгээс дутуугүй би ардчилсан үзэлтэй хүн. Би юмыг зөв үнэлж, чамтай л адил дураараа байхыг хүсдэг. Заавал намайг дайраад яах нь вэ, хүндэт эзэн минь таны явдал ч мөн илхэн байна, би хөдлөх бүрийг чинь анддаггүй шүү. 

	— Ямар ч гэсэн би ардчилсан үзэлтэй хүн, чи бол биш гэж Лестер улам явуулав. Гэхдээ Летти юу хийж байсан ч Лестер үг дуугүй сайшаадаг байв. Ер нь Летти өөрөөс нь ч хавьгүй дээр хувиа болгоод байгаа юм шиг заримдаа Лестерт санагдах аж. 

	Зогсоо зайгүй идээ цайллага болж, элдэв төрлийн рашаан ус амсаж, гоё ганган орон байр хэсэж, биеийн тамир үл тоомсорлож явсаар эцэстээ энэ бүгд нь Лестерийн эрүүл мэндийг муутгаж, бие махбодыг нь дэндүү цус идэж эрүүл чийрэг, хөдөлгөөнтэй явсан бүх цогцсыг нь доройтуулжээ. Ходоод, элэг, бөөр, дэлүү цөм л хэдийнээ хэвийн биш ажиллах болжээ. Сүүлийн долоон жил хэтэрхий таргалж бие нь шалхайж гүйцэж. Эхлээд л бөөр нь, мөн тархи толгой нь муудах болов. Хэр тааруухан ууж идэж, сайн хөдөлж сэтгэл санаагаар төвшин явбал Лестер уг нь ная ерэн нас ч хүрч болохоор байв. Гэвч тэр цэгцтэй явахгүй биеэ ингэж их хорлосон учир ялимгүй өвчин тохиолдоход л сүрхий уршигтай юм болж мэдэхээр байв. Энэ бүгдийн хор нэрвэгдэл нь нэг л юманд хүрч болох бөгөөд энэ ч мөн газар авсаар л байх аж. Нэг удаа Лестер, Летти хоёр түнш найзуудынхаа хамт жижигхэн хөлөг онгоцонд сууж Норвегийн умарт эрэг чиглэн явсан аж. Тэгтэл арван нэгдүгээр сарын эцэс болоход Чикаго хотноо Лестер байх чухал хэрэг гарчээ. Тэгээд зул сарын 25-ны янар Нью-Йорк очихоор Лестер авгайтайгаа ярьж тохиров. Угтаж авна уу гэж Уотсонд мэдэгдээд Лестер “Аудиториум” зочид буудалд ирж буув. Чикаго хот дахь харшаа худалдаад хоёр жил ч болсон байв. 

	Арван нэгдүгээр сарын сүүл хэрд Лестер уг ажлаа үндсэндээ хийж шувтлаад байтал гэнэт бие нь мууджээ. Доктор ирж үзээд гэдэс дотор нь эвгүйдэж гэж хэлсэн нь цаашдаа цусны буюу ямар нэг чухал эрхтэн сүрхий гэмтэн өвчилж болох талтай байлаа. Лестер маш их шаналав. Эмч хөлөө сайн дулаал гэж хэлээд халуун жин, эм тан бичиж өгчээ. Өвчин жаал намдсан боловч гай зовлон дайрах нь гэдэг бодол Лестерийг зовоов. Леттид цахилгаан явуулаач гэж Лестер Уотсонд гуйжээ. Онц сүрхий юм болоогүй, зүгээр л бие нь муудсан гэж Леттид мэдэгдэх хэрэгтэй байв. Лестерийг сувилагч салалгүй сахиж, зарц нь үүдний нь өрөөнд манаач мэт зогсож. элдэв шалдвын хүмүүс оруулахгүй байлаа. Летти Чикаго хотноо ирэхэд гурван долоо хоногоос наашгүй хугацаа байв. Түүнтэй бүр уулзашгүй гэж Лестер бодно. Мөн хачин юм даа, Лестер энэ өдрүүдэд ямагт Женнийг бодох бөгөөд энэ нь зөвхөн Чикаго хотноо байснаас ч биш, ер нь Женни урьдын адил хамгийн ойр дотнын хүн гэж үзэж байсных биз. Лестер уг нь энд ирсэндээ жаахан зав чөлөө гармагц Женнийг очиж эргэнэ гэж бодож байжээ. Ирсэн өдрөө тэр Женнийг Уотсоноос асуухад урьдын адил ганцаар сууж байгаа, бие нь сайн гэж хэлжээ. Түүнтэй уулзах гэж Лестер маш их хүссэн юм. 

	Өдөр хоног өнгөрсөөр л, гэтэл Лестерийн байдал дээрдсэн юмгүй, Женнитэй уулзах гэж улам ч их бодох болов. Дотрыг нь харлуулж мушгиж базалсан аюулт өвчин хөдлөхөөрөө түүнийг зовоож, бүр сульдуулж танагийг нь барагдуулахыг яана. Шаналгааг нь жаахан багасгахын тул эмч өвчин намжааж унтуулах тариа ч хэдэн удаа хийж үзжээ. 

	Нэг удаа өвчин нь сүрхий аюултай хөдөлсний дараа Лестер Уотсоныг дуудаж, сувилагчийг явуул гэж хэлээд:

	— Та надад нэг тус болж үзээч. Хатагтай Стовер намайг эргэж ирж чадахгүй юм болов уу та нэг мэдэхгүй юу. Харин та өөрөө л түүн рүү явсан нь дээр байх. Сувилагч, Козо (зарцын нэр) хоёрыг хагас өдөр өөрөөр хэлбэл Женнийг энд байх үеэр эндээс явуулж болно. Түүнийг ирсэн даруйд нь над руу оруулаарай гэжээ. 

	Уотсон учрыг нь ойлголоо. Хүний сэтгэлийг тэр бодлоо. Женнийг өрөвдөв. Лестерийг ч өрөвдлөө. Ийм нэртэй хүний хачин сонин сэтгэлийг мэдээд язгууртан хүмүүс хэчнээн гайхах бол гэж тэр бодлоо. Уотсон Лестерийг туйлын их хүндэтгэдэг, түүний ачаар өөрөө сайн яваа гэж ямагт боддог байжээ. 

	Нэг үгээр хэлбэл Лестерт ямар ч тус хүргэхэд бэлэн байлаа. Тэр хөлсний тэргэнд сууж хотын өмнөд хэсэгт дороо хүрэв. Женни гэртээ байв. Тэр цэцэг усалж байснаа Уотсоныг үзээд гайхаж харлаа. 

	— Би жаахан тусгүй даалгавар авч танд ирлээ, хатагтай Стовер гэж тэр үгээ эхлээд, — Таныг... ноён Кейн хүнд өвчтэй байгааг хэлэх гэсэн юм. Тэр “Аудиториум” зочид буудалд бий. Авгай нь Европоос ирээгүй. Танд очоод, таныг эргэж ирж уулзахыг гуйгаад ир гэж надад даалгасан билээ. Хэрэв боломж байвал намайг аваад ир гэсэн... Та одоо надтай хамт явж чадах сан болов уу? гэв. 

	— За, тэгэлгүй яах вэ гэж Женни хариулаад царай нь нэг л хачин харагдав. 

	Хүүхдүүд нь сургуульдаа байж. Түүний ганц зарц швед чавганц л гал зууханд сууж байлаа. Гэрээсээ гарч явахад Женнид саад болох юм юу ч байсангүй. Гэтэл хэдэн өдрийн өмнө зүүдэлсэн зүүд тэр чигээрээ гэнэт санагдав. Манан буюу утаан үүл суунагласан аймаар хар нуур түүнийг хүрээлж байх аж. Тэгээд усны шуугих сулхан чимээ сонстож, түүнийг бүрхсэн хар манан дотроос нэг завь гарч ирж гэнэ. Энэ завь жижигхэн, сэлүүр байхгүй, өөрөө л явах бөгөөд дотор нь Женнийн ээж, Веста, мөн өөр нэг хүн суух бөгөөд түүнийг ажиглаж чадсангүй. Женнийн ээж амьд байхдаа л ямар байсан мөн тийм цонхигор, уйтгартай царайтай байв. Тэр Женнийг сүрхий боловч үнэхээр хайрласан янзтай харна, тэгтэл завинд суусан гурав дахь хүн нь Лестер байхыг Женни гэнэт олж мэдлээ. Тэр Женнийг нэг л урамгүй ширтэн харах бөгөөд түүнийг ийм байхыг Женни ер үзээгүй билээ. Гэтэл Женнийн эх: “За одоо боллоо, бид явъя” гээд холдон явахад Женни машид уйтгарлан гуниглаж “Ээж ээ, намайг ганцаарыг минь битгий орхиоч!” гэж хашхирав. Гэтэл ээж нь зөөлөн гүн уйтгартай нүдээр эргэж хартал завь далд оржээ. 

	Женни айж сэртэл Лестер хажууд нь байх шиг санагдлаа. Женни Лестерийн мөрийг барьж үзэх гээд гараа сунгаснаа, ганцаараа байна гэдгээ мэдээд, орон дээр сууж, нүдээ арчлаа. Үүний дараа хоёр өдрийн турш шаналан зовж амар заяа үзсэнгүй. Тэгээд жаахан мартагнаж тайвширч байтал ноён Уотсон ийнхүү аймшигт мэдээ дуулгаж иржээ. 

	Женни өрөөнөөсөө гарч, удсангүй пальто шляп малгай өмсөөд ирэхэд нь түүний алхаа гишгээ, нүүр царайны нь байдал их л догдолсон янзтай. Ер нь Женни одоо ч гэсэн гоолиг биетэй, гоё цэвэрхэн хувцасласан, саруул сайхан харцтай толиотой хэвээр байх аж. Женнийн сэтгэлд Лестер хэзээд уяатай байх бөгөөд ер нь тэр хэзээ ч түүнээс холдож хагацамгүй хүн юм. Тэр хоёр хамт амьдарч байсан тэр жилүүдтэй огтхон ч ялгаагүй Женнийн сэтгэл ямагт түүнтэй хамт байв. Өөрийг нь анх эргүүлж, уулын савдаг лугаа адил сэтгэлийг нь нугалж эрхэндээ хийж авсан газар Кливлендийг бодохуйяа Женнийн хамаг нандин сэтгэлийн уяа алдуурах аж. Одоо Женни түүнд ямар нэг тус хүргэхийг туйлаас хүсэх бүлгээ. Лестер надтай уулзахаар хүн явуулж гэж санахаас Женнийн сэтгэл хөдөлж, тэр ямар ч гэсэн... ямар ч гэсэн надад хайр сэтгэлтэй байна аа даа! гэж өөрийн эрхгүй бодлоо. 

	Эдний суусан тэрэг хотын үйлдвэр, худалдааны газар утаа униар татсан тэр хэсгийг чиглэн урт гудамжаар хурдлан давхилаа. Итгэмжилсэн түшмэл Женнийн бодолд саад хийхгүйг хичээж, дуугүй явлаа. Эд нар удалгүй “Аудиториум” зочид буудалд хүрч, Уотсон Женнийг Лестерийн хэвтэж байсан өрөөний үүдэнд нь хүргэж өгөв. Женни хөл үймээнтэй газар очилгүй баахан удсан болохоор зочид буудлын урт гудмаар явахдаа их л зовж эмээж явлаа. Тэр Лестерийн өрөөнд орж ирээд ор луу нь ойртож, их л өрөвдөнгүй, том цэнхэр нүд нь түүн дээр тусаад таг хөдлөлгүй зогсов. Лестер өндөрхөн дэр дэрлэж цээж гэдийсхийн хэвтэх бөгөөд хархан үсэнд нь буурал суусан харагдана. Тэр гал нь буурч яваа, ядарсан шинжтэй боловч ухаалаг нүдээр Женнийг их л ялдамхнаар сонирхон харна. Цонхийж, зовж шаналсан царайг нь үзээд Женни ихэд өрөвдлөө. Лестер хөнжил дээрээ гараа гаргаж хэвтсэний нь Женни очиж зөөлхөн барилаа. Тэгээд бөхийж уруулыг нь үнслээ. 

	— Би тун ч их зовж байна. Лестер минь, гэвч чи тэгж сүрхий өвдөөгүй бололтой тийм үү? Аль болох хурдан эдгэрэх хэрэгтэй гэж Женни шивгэнээд гарыг нь зөөлхөн иллээ. 

	— Тийм ээ, Женни, гэвч миний байдал муу байна. Намайг бүр дөнгөлөө. Үүнээс амар мэнд салж болно уу мэдэхгүй. Чи өөрийнхөө тухай ярь л даа. Чи ямар янзтай байна даа? гэж Лестер хэлэв. 

	— Зүгээр янзаараа л байна, хонгор минь. Миний ажил байдал цөм сайн. Харин чи ингэж ярих юм. Чи хурдан эдгэ л дээ гэж Женнийг хариулахад Лестер уйтгартай инээмсэглэв. 

	— Чи тэгж бодож байна уу? гэж Лестер эргэлзсэн байдалтай толгойгоо хөдөлгөөд

	— За энэнд ч би нэг их сэтгэл зовохгүй байна. Суу л даа хайрт минь. Би чамтай хуучин шигээ ярихыг хүсэж байна. Чи миний дэргэд л байвал сайн байна гэснээ, шүүрс алдаж нүдээ анив. 

	Женни ор луу нь сандал ойртуулж суугаад, Лестерийн гарыг атгав. Энэ Женни рүү хүн явуулж ирүүлдэг яасан сайн хэрэг вэ! Женнийн өрөвдөх, хайрлах, баярлах нь зэрэгцэж булгилна. Гэтэл гэнэт Женнийн дотор аягүй боллоо. Энэ хүн ер нь хүнд өвчилж, бүр мэдэгдэж байна!

	— Цаашдаа юу болохыг мэдэхгүй. Летти одоо Европт байгаа. Би аль цагийн чамтай уулзах гэж бодсон юм. Тэгээд энэ удаагийн ирэлтээрээ заавал ч эргэн уулзъя гэж шийдсэн билээ. Бид одоо Нью-Йоркт сууж байгааг чи мэднэ биз дээ. Харин ч жаахан мах сууж таргалсан байна, Женни гэж Лестер ярилаа. 

	— Хөгширч байна Лестер гээд Женни инээмсэглэв. 

	— Тэр тийм биш ээ. Нас хамаагүй. Цөм өтөлдөг юм. Харин амьдралыг яаж үзэж байгаа нь л чухал гэж Лестер Женнигээс нүд салгалгүй ширтэн өгүүлэв. 

	Лестер хэсэг дуугүй байснаа тааз өөд харав. Жаахан өвдөсхийхэд нь зовж шаналсан нь санагдав. Өнөө өглөөнийх шиг ингэж хэд дахивал ер нь тэр тэсэхгүй бололтой. Тэгээд өвчнөө намдахад нь Лестер

	— Би чамтай уулзахгүй үхэж чадахгүй нь. Бид дэмий салжээ Женни минь. Үүнийг би аль түрүүний чамд хэлэх гэсэн юм. Ингэх хэрэггүй байж. Ингээд би жаргасангүй. Чи намайг уучлаарай. Хэрэв би ийм явдал хийгээгүй бол надад өөрт минь амар байх байж гэж хэлэв. 

	— Чи юу ярина вэ Лестер минь гэж Женни хэлэх энэхэн мөчид тэр хоёрын хамт байсан үеийн амьдрал нь санагдав. Энэ бол энэ хоёрын үнэнхүү холбоо, чин сэтгэлийн гэрч тэмдэг биз ээ! — Биеэ битгий зовоо. Цөм болж бүтнэ. Чи надад тун сайн байсан. Чи надаас болж хамаг хөрөнгөө алдаж болохгүй байв. Ингэсэн нь надад хавьгүй дээр. Үнэндээ ч хэцүү л байсан, гэвч амьдралд тохиолдох бэрхшээл алиныг тэр гэх вэ, миний хайрт гээд, Женни чимээгүй болов. 

	— Үгүй тийм биш алдаа болсон юм. Эхнээсээ л мордохын хазгай болсон юм, гэвч энд чиний буруу байхгүй. Намайг уучлаарай. Чамд би үүнийг алин цагийн хэлэх гэсэн билээ. Ингэж хэлж амжсандаа би их баяртай байна гэж Лестер хэлэхэд, 

	— Битгий ингэж ярь Лестер ээ, чамаас гуйя гэж Женни хэлээд, — Цөм болж байна. Чамд харамсах юм байхгүй. Чи надад их тус хүргэсэн. Би... бодохдоо гээд Женнийн хоолой нь зангирч таг болов. Хайр дурлал, өрөвдөх сэтгэлийн эрхэнд дотор нь бөглөрөв. Тэр үг ч дуугарахгүй Лестерийн гарыг атгана. Кливлендэд байхад төрөл саданд нь түүний худалдаж авч өгсөн байшин санаанд нь орж, эцгийг нь хэрхэн энэрч оронтой болгосон, ер нь түүний бүх хайр халамж цөм бодогдоно. 

	— За одоо би чамд цөмийг нь хэлж амарлаа. Чи сайн хүн. Женни, ирж уулзсанд чинь баярлалаа. Би чамд хайртай байсан. Одоо ч хайртай. Үүнийг би чамд бас хэлэх гэсэн юм. Мөн хачин юм. Үнэндээ би чамаас өөр ямар ч эмэгтэйд үнэхээр дурлаж яваагүй. Бид салах хэрэггүй байсан юм даа гэв. 

	Женнийн амьсгаа нь дээр гарах шиг болов. Гагцхүү ийм үгийг л дуулах гэж тэр олон жил хүлээжээ. Женнид дутуу байсан юм гэвэл энэ л бөгөөд энэ хоёрын ойр дотно болсны чухамхүү баталгаа нь юм. Одоо Женнид амьдрал гэдэг жаргал болно. Үхэл ч гэсэн мөн ялгаагүй. Женнийн хоолой нь зангиран эхэр татан:

	— Ай Лестер! гэж Женни шүүрс алдаад гарыг нь атгав. Лестер мөн өөдөөс нь сулхан атгана. Хоёулаа хэсэг зуур дуугүй байцгаав. Тэгээд Лестер, 

	— За, өнөө өнчин хүүхдүүд чинь юу болж байна? гэж асуухад нь, 

	— Ёстой сайн хүүхдүүд гэж Женни хариулаад хүмүүжүүлсэн хөөрхөн хүүхдүүдийнхээ тухай түүнд тодорхой ярьж өглөө. Лестер дуртай чагнаж хэвтэв. Женнийн дуу түүнийг тайтгаруулсан биз. Женни ийнхүү ирж хажууд нь байгаа нь түүнд тун ч баяртай хэрэг. Женни явахаар босоход Лестер их л зовж ядсан байдалтай. 

	— Явах нь уу, Женни? гэв. 

	— Би эндээ байгаад байж болно, Лестер ээ, өрөө олж авъя. Хатагтай Свенсонд бичиг өгч мэдэгдэхэд л бүтэх нь тэр. 

	— Тэгээд яах вэ гэж Лестер хэлэв. Гэвч энд байх нь түүнд хэрэгтэй, тэр ганцаараа байхаас айж байгааг Женни ойлгов. Ингээд түүний бие бартал нь Женни тэндээс холдсонгүй. 

	
 LXII бүлэг

	Дөрвөн өдөр болоод Лестер нас эцэслэв. Энэ хугацаанд Женни хажуугаас нь бараг салсангүй сахив. Сувилагч авгай ээлжлэх хүн гарч ханьтай болсондоо их л таашаалтай байв. Эмч аргалах гэж ихэд чармайв. Гэвч Лестертэй сөрж суух хэцүү байлаа. 

	— Ямар би үхэж байгаа болохоос та нар үхэж байгаа биш. Үхэж амаръя, битгий саад болоод бай гэж муухай загнаад болохгүй байв. Ингэхэд Уотсон инээмсэглэхээс өөр юу ч хэлэхгүй байлаа. Ийм хачин зоригтой хүнийг тэр ер үзсэнгүй. 

	Лестерийн эрүүл мэндийг асууж түүнд бичиг захидал ирүүлэх, утсаар ярих, эргэж үзэхийг хүсэх хүмүүс олон гарав. Мөн түүний өвчний байдлын тухай мэдээнүүд сонинд гарч байлаа. Роберт нэг мэдээ олж уншсан учир Чикаго хот орохоор шийдэв. Иможин нөхөртэйгөө ирэв. Женнийг өрөөндөө орсон хойгуур тэднийг Лестер дээр хэдэн минут оруулсан аж. Лестер бараг л дуугүй хэвтэнэ. Түүнтэй олон юм ярих хэрэггүй гэж сувилагч болгоомжлон хэлжээ. 

	Лестер сүүлд нь Женнид:

	— Иможин маш их хувирсан байна гэж хэлээд өөр юу ч дуугарсангүй. 

	Лестер нас барсан тэр үдэш хатагтай Кейний сууж нутаг руугаа буцаж явсан хөлөг онгоц Нью-Йоркоос гурван хоногийн газар явж байжээ. Сүүлийн өдрүүдэд Лестер Женнид хэрэгтэй юу хийж үлдээе дээ гэж ямагт бодсон боловч огт юм шийдэж чадсангүй. Түүнд бас мөнгө үлдээх үү? Гэтэл түүнд хэрэггүй учир тэгээд яах вэ гэж бодно. Харин Летти одоо нэг л газар яваа даа, хэзээ тэр энд ирэх юм бол гэж Лестер бодоход л бие нь муухай өвдөж эхэлжээ. Ингээд тариа хийж амжихаас бүр өмнө үнэндээ үхсэн байв. Тэр дотрын өвчнөөр биш харин тархинд цус харваснаас болж нас барсан нь хожим мэдэгджээ. 

	Женни сэтгэл түгшин олон шөнө нойргүй хонож ядарсан дээрээ одоо уй гашуу болж бие нь бүр хөшиж гүйцжээ. Лестер ийнхүү удтал түүний сэтгэл санааг эзэмдэж байсан болохоор одоо түүнд өөрөө амьдралгүй болсон юм шиг санагдана. Женни Лестерийг хайрлаж дурласан шиг өөр хэнд ч тэгж дурлахгүй байх. Женни өөрт нь эрхэм хайрт хүн юм гэдгийг Лестер ч харуулж чадсан юм. Женнийн уй гашуу уйлж унжихаар нь ч тайлагдсангүй, харин нэг л битүүдээ өрөвдөөд л хамаг сэтгэл бөглөрч, бие хүлээстэй юм шиг болов. Лестер, түүний Лестер үхэхдээ ч сүртэй мэт бодогдов. Царай нь урьдын адил тайван, эрс шууд маягтай харагдана. Хатагтай Кейн гурав дахь өдөр ирнэ гэж мэдэгджээ. Ийм учраас оршуулахыг нь жаахан азнахаар шийдэв. Шарилыг нь Цинциннати хотод аваачиж, Пейсийн гэр бүлийнхний оршуулах тусгай газар хөдөөлүүлэх болсныг Женни, Уотсоноос дуулав. Төрөл саднууд нь ирцгээж энд байх хэрэггүй болсон учир Женни гэр лүүгээ явлаа. 

	Манай амьдрал хэчнээн хэвийн биш байдгийн хачин сонин жишээг оршуулах ёслолоос үзэж болох байлаа. Лестерийн шарилыг зочид буудлаас Иможиний гэрт аваачих болно гэж хатагтай Кейнд цахилгаанаар мэдэгдэв. Дүүгээ нас барснаас хэдэн цагийн хойно Чикагод ирсэн Роберт, Берри Дож, Иможиний нөхөр ноён Мижли, мөн өөр гурван эрхэм хүн уг шарилыг авч явах ёстой байв. Буффало хотоос Луиза, түүний нөхөр, Цинциниати хотоос Эми нөхөртэйгөө ирцгээв. Үнэн хүслээрээ буюу ёс дагаж талийгаачтай салах ёс хийхээр ирсэн олон хүн гэр дүүрэн их хөлтэй байлаа. Лестер болоод төрөл төрөгсөд нь өөрсдийгөө католик шашинтан гэж үзэж байсан болохоор оршуулах ёслолын үед католик ламтан залжээ. Айлын байшингийн цэмцгэр зочдын өрөөнд Лестерийн шарил байх бөгөөд толгой, хөлд нь оршуулгын зул асааж, христосын хөрөг бүхий мөнгөн загалмай гарт нь бариулж цээжин дээр нь тавиулжээ.

	Хэрэв тэр өөрийгөө үзэж чаддаг сан бол инээмсэглэх байсан биз. Гэвч нийтийн ёс заншил дагаж хатуу баримталж сурсан Кейнийхэнд энэ нь огтхон ч гаж зүйл биш байлаа. Лам нар мэдээжийн хэрэг үйлчлэхэд бэлэн байв. Нийтээрээ хүндэтгэх баян айл болсон хойно зөвшөөрөлгүй яах вэ дээ. 

	Хатагтай Кейн Чикаго хотноо гурав дахь өдөр ирэв. Тэр мөн Женнийн адил цаглашгүй их уй гашуу болов. Лестерт үнэхээр хайртай байсан билээ. Гэрт хөл татарч нам жим болсон үед бүр орой Летти шарил тавьсан өрөөнд бууж очоод дээрээс нь бөхийж удтал зогсоод сүүдгэнэсэн лааны гэрэлд харагдах хайрт хүнийхээ царайг эцсийн удаа ширтэн гөлөрлөө. Хацрыг нь дагаад нулимс бөмбөрлөө. Хайрт Лестертэйгээ хэчнээн их жаргалтай байснаа тэр саналаа. “Хөөрхий миний муу Лестер, хөөрхий миний ганц хайрт минь!” гэж тэр шивгэнээд хүйтэн болсон хацар, гарыг нь иллээ. Лестер Женни рүү хүн явуулж авчирсан гэж Леттид хэлээгүй билээ. Ер нь Кейнийхнээс хэн ч үүнийг мэдсэнгүй. 

	Харин тэгэхэд тус хотын өмнөд хэсэгт нэгэн бяцхан байшинд өөр нэг бүсгүй цорын ганцаараа гиюүрч нөхөгдөшгүй гарз тохиолдсонд элэг эмтрэн зовж байсан юм. Магадгүй хэзээ нэгэн цагт дахин нийлж юу магад хэмээн энэ жилүүдэд горьдож элгээ дэвтээж сэтгэлээ тэжээж байсан сан. Үнэндээ тэр түүнд буцаж эргэсэн, үхэхийнхээ өмнө эргэж ирсэн, гэвч одоо дахиад явж одлоо. Хаашаа явав аа? Эцэг эх хоёр нь хаачив? Веста нь хаачив аа? Лестерийг дахин үзэх өнгөрлөө гэж Женни ойлгов. Лестерийн шарилыг ноён Мижлийн гэрт авчирсныг Женни сониноос олж үзэв. Өмнөд хэсгийн католикийн хамгийн баян сүмийн нэг бөгөөд Иможин, түүний нөхөр хоёрын шүтдэг байсан хутагт Михаилын сүмд оршуулах шашны ёслол хийх байв. Тэгээд дараа нь шарилыг нь Цинциннати хот руу аваачих ёстой байлаа. 

	Энэ нь Женнид бас нэг уй гашуудал авчрав. Лестерийг Чикагод оршуулаасай гэж тэр туйлын их хүсжээ. Хааяа булшин дээр нь очиж байх гэж бодсон хэрэг. Гэвч ингэх нь өнгөрлөө. Женни хувь заяандаа эзэн болж байсан удаагүй, үргэлж бусдын эрхэнд явлаа. Лестерийн шарилыг Цинциннатид оршуулах болсон учир Женни түүнээс эцсийн удаа, бүрмөсөн хагацлаа гэж гиюүрэн зовж, хол нутаг нэг л өөр болгох мэт бодлоо. Ингээд Женни сүмд нууцгай очиж талийгаачийн хойдохыг уншихад байлцахаар шийдлээ. Уг ёслол хоёр цагт эхэлж, дөрвөн цагт шарилыг нь төмөр замын буудал дээр аваачиж төрөл төрөгсөд нь Цинциннати хотод хүргэж өгөх болно гэж сонинд бичсэн байжээ. Бас төмөр замын буудал дээр очиж болох юм гэж Женни бодов. 

	Гашуудлын цуваа сүмд хүрэхээс өмнөхөн хар хувцастай, нүүр лүүгээ торон бүрхүүл унжуулсан нэгэн эмэгтэй сүмийн хажуу хаалгаар орж, нэг харанхуйвтар буланд нь чимээгүй суулаа. Сүм хоосон хөндий, гэрэлгүй байх бөгөөд Женни болох цаг, газрыг нь зөв л мэдсэн байх даа гэж сэтгэл түгшинэ. Тэгтэл удсан ч үгүй толгой дээр нь гашуудлын хонхны дуу аажуухан жигд дуурьсав. Дараа нь хар хувцсан дээр цагаан юм нөмөрсөн сүмийн гонир гарч ирээд гол шүтээн рүү очиж зул асаав. Хурал номын байранд шивэр авир чимээ гарах нь лам нар суудлаа эзэлж байгаа ажээ. Хэсэг хүмүүс орж ирээд урт сандлуудаар тарж суух нь тусгай залагдаагүй танилууд юм уу эсхүл хонхны дуугаар зүгээр орж ирсэн гаднын улс ч байж мэднэ. 

	Женни гайхсан байдалтай ийш тийш харна. Тэр урьд нь католик сүмд орж үзээгүй байжээ. Сүмийн доторх харанхуй бүрэнхий, өнгөт шилтэй хүнхгэр цонхнууд, цагаан шүтээн, зулын шаргалтсан гэрэл энэ бүгд Женнид онцгой хачин бодогдов. Сүмийн сүрлэг, нууцгай байдал, уйтгар гуниг зэрэгцэн Женнийн сэтгэлийг эзлэв. Амьдрал гэдэг ээдрээ будилаантай тэр чигээрээ түүний өмнө харагдах шиг болов. Сүмийн хонх дүнгэнэсээр л байх бөгөөд тэгтэл сангийн байрнаас банди нарын цуваа гарч ирэв. Түрүүнд нь хамгийн бяцхан арван нэг орчим насны хөөрхөн банди гялалзсан мөнгөн загалмай барьж явах бөгөөд бусад нь хойноос нь хоёр хоёроороо жагсаж хүн бүгд асаасан том том зул барьцгаажээ. Тэдний араас нь хар жанчтай хувраг ламтан хоёр гонирын хамт гарч ирэв. Тэгээд жагсаал гол хаалгаар гадагш гарч одов. Хэдэн мөч өнгөрмөгц хоёр хэсэг зээглэсэн лам нар дуу дуугаа авалцан, өршөөл нигүүлсэл, сүнс холтгох тухай гашуудлын маани мэгзэм латин хэлээр аялан уншив. Тэгээд дахин хонх дуугарч сүмийн хаалга цэлийтэл онгойв. Мөн мөнгөн загалмай, зул гэрэлтэж явуут маани хөгжөөсөн хатуу ширүүн байдалтай лам гарч ирэхэд хойноос нь мөнгөн сэнж бариултай нүсэр хар авсыг хэсэг эрэгтэйчүүд мөрөн дээрээ дамнаж алгуурхан алхаж ирэв. Далдын хүч дарж багласан мэт Женни таг хөдөлгөөнгүй болов. Тэр эрэгтэйчүүдээс Женни хэнийг нь ч танихгүй байв. Робертыг ч, Мижлийг ч Женни ор үзээгүй билээ. Шарилын хойноос хоёр хоёроороо зэрэгцэн явах тэр олон хүний дотроос гуравхан хүнийг л Женни гадарлах бөгөөд урьд театр буюу ресторанд тэднийг Лестер зааж өгч байсан улс байлаа. Хатагтай Кейн нэгэн эрэгтэй хүнийг түшиж түрүүнд нь явах бөгөөд ард нь Уотсон уйтгартай уруу царайлан явна. Уотсон Женнийг хайсан бололтой хажуу тийш түргэн түргэн ажиглаад түүнийг олдохгүй болохоор дахин урагш эгцлэн харав. 

	Женни гөлөртлөө харж суух бөгөөд зүрх нь улам хатгалан шимширнэ. Энэ сүртэй ёслол Женнид тун ч ойр учир холбогдолтой боловч энэ бүх хүн түүнд даанч хол хөндий байлаа!

	Гашуудлын цуваа сүмийн гол шүтээнд ойртож ирээд шарилыг газар тавилаа. Тэгснээ гаслал гашуудлын тэмдэг болгож хар загалмайтай цагаан хучлага түүн дээр нөмөргөөд эргэн тойрон өндөр том зулууд тавив. Лам нар хоолой нийлүүлэн ном унших нь сонстож шарилыг рашаанаар шавших зуур сүмийн том чийдэн ганхав. Мөргөлч олон хувраг ламтныг дагаж, “эцэг тэнгэр” гэж залбирал шивнэн давтах бөгөөд дараа нь католик шашны ёс баримталж эх дагинын маанийг уншлаа. Женни энэ бүхнийг гайхан биширлээ, гэвч гоё сайхан сүм ч, сүрлэг ёслол ч түүний цаглашгүй гаслан үүрдийн хагацал үзсэн зовлонт сэтгэлийг амраасангүй. Асаасан олон зул ариун хүжсийн үнэр, бурхан номын уншлага энэ бүх ариун тансаг зүйл Женнийн сэтгэлийн угт шингэж, барагдашгүй гуниг төрүүлэв. Гашуудлын гинших дуулал, үхлийн сүүдрээс өөр юу ч үлдсэнгүй мэт. Женни учиргүй их уйлав. Хатагтай Кейн бас цорхирон уйлахыг тэр үзээд яагаад ч юм гайхав.

	Ийнхүү сүмийн оршуулах ёслол төгсөж, гаргаж өгөх хүмүүс сүйх тэргэндээ сууж, шарилыг галт тэрэгний буудал руу аваад явлаа. Уригдсан танилууд, гаднын хүмүүс цөм явж сүм эзгүй болоход Женни босож гарлаа. Одоо тэр ч гэсэн галт тэрэгний буудал руу явах бөгөөд шарилыг нь вагонд оруулахыг үзэж ч болох юм. Вестагийн шарилыг авч явсан шиг Лестерийн шарилыг мөн төмөр замын тавцан дээр урьдчилан тавьж ч магадгүй. Женни тэргэнд сууж, түдэлгүй галт тэрэгний буудал дээр хүрч ирэв. Тэр эхлээд, төмөр замын наагуур татсан өндөр торны хавьд жаахан зогссоноо хүлээх танхимд орж, тэнд суугаа хүмүүсийг анхааралтай ажиглав. Тэнд хатагтай Кейн, Роберт, ноён Мижли, Луиза, Эми, Иможин нар байх бөгөөд бас нэг өөр хүн байв. Эдэнтэй хэн ч түүнийг танилцуулаагүй хэр нь Женни бараг бүгдийг нь андуурахгүй нэрлэж чадмаар санагдав. 

	Маргааш нь баярын өдөр гэдгийг Женни дөнгөж сая санав. Галт тэрэгний аварга том буудалд шуугьж, үймсэн хүмүүс багтаж ядна. Эргэн тойрон хөгжилдөөн шуугиан болж, баяраар хотын захад гарч амарч зугаалахаар яваа хүмүүс элдэв яриа үүсгэн чанга чанга хөхрөлдөнө. Хүн тээсэн тэрэгнүүд буудал руу зогсоо зайгүй цувран ирнэ. Галт тэргүүдийг тавцан руу нь ойртуулж зогсоохын зэрэгцээ суудлаа эзэлж суухыг чанга дуугаар зарлана. Урьд Лестерийн хамт бишгүйдээ явж байсан “Детройт - Толедо - Кливленд - Буффало - Нью-Йоркийн” чиглэлийн галт тэргийг аажуу уянгалсан дуугаар зарлахад Женнийн сэтгэл зүрх шимшрэв. Дараа нь “Форт Уэйн – Колумбус – Питтсбург – Филадельфи - Атлантик-Ситийн” чиглэлийг, эцэст нь “Индианаполис – Колумбус - Цинциннатийн” чиглэлийн галт тэргийг зарлав... Цаг боллоо. 

	Женни Лестерийн шарилыг галт тэргэнд тавихаас өмнө дахин харж болох болов уу хэмээн горилхийлж хүлээх танхимаас хэд дахин гарч хайрт хүнийг нь хааж тусгаарласан төмөр замын торон хаалт руу эргэж очлоо. Тэгтэл гэнэт тэр үзэх гэсэн юмаа үзлээ. Ачааны вагон зогсох ёстой тэр газар луу улс тэрэг түрж ирлээ. Түүн дээр Лестерийн шарил хамаг юм нь байх бөгөөд элдэв амьтны нүднээс далдалж мод, давуу мөнгө тэргүүтнээр бат нут хааж хамгаалжээ. Энд хэчнээн уй гашуу, зовлон нуугдаж байгаа нь тэрэг тойрон эргэлдэх ачигч эрийн толгойд ер орж ирэхгүй байгаа бололтой. Энэ үед баялаг, нийгмийн байдал гэдэг Женнийг хайрт хүнээс нь үүрд хааж салгасан дааж давшгүй хаалт, тор мэт болсныг энэ хүн яаж мэдэх билээ? Ямагт ийм л байсан юм. Эд баялаг, энэнд шингэсэн хүч хоёр нийлж түүнийг насан турш хавчин хяхаж, нэг л татсан гортигоос цааш нь гишгүүлэхгүй байлаа. Өөрөө шаардах биш дуугүй эвлэрэх тавилантай төрсөн бүсгүй юм чинь. Хүүхэд ахуй цагаас нь эхлээд хөрөнгөтөн баячуулын хөөргөн жагсаал хөндий явж өнгөрсөөр байв. Хайрт түүнийхээ хойноос гуниглан хараад хоцрохоос өөр ямар арга түүнд байх билээ? Хөөрхий энэ бүсгүйд хүйтэн элэгтэй энэ ертөнцөд ганцхан Лестер дотно юм. Энд Лестерийг хүндэтгэсэн мөртөө Женнийг харж үзэх ч үгүй байх аж. Женни хүйтэн торонд наалдаж шагайлан зогсох зуур “Индианаполис – Колумбус - Цинциннати” гэж зарлах нь дахин сонстов. Хурц гэрэлтсэн цонхнууд бүхий улаан өнгөтэй урт гэгчийн галт тэрэг төмөр замын тавцан руу ойртож ирэх нь ачааны ба суудлын вагон, мөн мөнгөн хэрэглэл, цав цагаан бүтээлэг тэргүүтэн гял цал болсон вагон ресторан, бас унтлагын хэдэн люкс буюу дээд зэргийн вагон байх бөгөөд утаа баагиулж, оч үсэргэсэн аварга том бух тэрэг урд нь лүглийн харагдана. 

	Ачааны нэг вагон өнөөх тэрэгтэй зэрэгцэж ирэхэд дотроос нь хөх хувцастай ачигч хүн цухуйн эргэж харснаа:

	— Хөөе, Жек, туслаарай! Талийгаачийг ачъя гэж нэгэн хүнийг дуудаж орилов. 

	Женни юу ч сонссонгүй. 

	Тэр одоохон нүдэнд харагдахгүй болох нэг урт авдартай юмыг л харна. Удахгүй галт тэрэг хөдөлж, хамаг явдал өнгөрнө гэдгийг л мэдэж байв. Торны хаалга онгойлгоход зорчигч олон замын тавцан руу цутган орцгоолоо. Роберт, Эми, Луиза цөмөөрөө л галт тэрэгний сүүлийн унтлагын вагон руу явцгаалаа. Тэд найз нөхөдтэйгөө салах ёс хийгээд эргэж ч харахгүй хурдан явна. Нүсэр хүнд авдрыг өргөхөд гурван ажилчин элбэлцлээ. Тэгээд тэр авдар вагонд орж далд ороход Женнийн цээжинд нэг юм тасрах шиг болов. 

	Дараа нь бас олон хайрцаг, чемодан нэмж ачсан бөгөөд бух тэрэгний хонх дуугарч ачааны вагоны хаалга бараг хаагдлаа. Тэгтэл “Суудлаа эзэлж ажаамуу!” гэсэн дуу сонстож, аварга бух тэрэг алгуур хөдөллөө. Хонх жингэнэж уур савсан, яндангаас муухай хар утаа өндөрт олгойдон гарснаа дараа нь намдсаар вагонуудыг гашуудлын байдлаар хучин бүрхэнэ. Бух тэрэгний галч хэчнээн хүнд нүсэр ачаа тээж яваагаа ухаарсан мэт гал оволзсон зуухны хаалга онгойлгож нүүрс нэмэхээр хөдлөв. Зуухны нүх онгойж цог шиг улаан нүд харагдах мэт улалзана. 

	Энэ бүх үзэгдлийг харж гайхсан Женни хөдөлгөөнгүй зогсох бөгөөд царай нь зэвхийрч гараа атгаад нүд нь том болж ганцхан зүйлийг — Лестерийг л аваад явлаа гэдгийг бодож байв. Арван нэгдүгээр сарын бүүдгэр тэнгэр алсын замыг нөмрөн бүрхэнэ. Галт тэрэг улам улам холдсоор эцэстээ сүүлчийн унтлагын вагоны улаан гэрэл үзэгдэхээ больж утаа мананд халхлагдан алга болов. 

	Хотын зах явах гэж байгаа бололтой нэгэн хүн Женнийн хажуугаар гарахдаа, 

	— Тэгэлгүй яах вэ, бид тэнд сайхан амарна даа. Чи Эннийг санаж байна уу? Мөн Жим гуай явж байгаа, бас Элла гуай ч явж байгаа гэх мэтээр ярих нь сонстов. 

	Женни энэ үгийг ч дуулсангүй, буудлын шуугиан үймээнийг ч дуулсангүй. Ганцаар гиюүрэн гуниглаж олон жил хураасан их зовлон хөврөн задрах шиг санагдав. Цааш яаж амьдрах билээ? Женни арай ч хөгширчхөөгүй байна. Өргөмөл үрсээ өсгөж хүмүүжүүлэх хэрэгтэй. Мөдхөн эд нар өсөж томрохоороо л мөн л түүнээс холдож явах болно. Тэгээд цаашдаа яах билээ? Өдөр хоног аанай л хязгааргүй ээлжлэн улирсаар, харин тэгээд дараа нь юу болох бол?..

